
        
            
                
            
        

    
	Д. Гомбожав

	 

	ТҮҮВЭР ЗОХИОЛ

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1969 онд эрхлэн хэвлүүлсэн эхээс

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШИЛ

	Эрхэм уншигчдын амрыг эрье. Шинэ монголын нэгэн яруу найрагч та бүхэнд уран бүтээлийн тайлангаа тавьж байна. "Тансаг монгол ард таныхаа амрыг эрье. Урд тань номоо дэлгэж, уншигчийн ширээнд урья. Цөөхөн шүлгээ би, цөмийг дор өрье. Чилээхгүй тайлангаа тавьж, чин сэтгэлээс барья" гэж яруу найрагч маань хэлж байна. Эл яруу найрагчийг уншигч та бүхэн сайн танина. Нэр нь Гомбожав. 1932 онд төрсөн. 1966 онд нас барсан. Цэцэглэж байгаа цэл залуу насандаа зуурдаар, маш харамсалтайгаар нас барсан. Сүхбаатар аймгийн Дарьганга сумын хүн. Бага, дунд, улсын их сургуулийн монгол хэл, утга зохиолын ангийг төгссөн юм. Гучин дөрөвхөн насалсан. Гэхдээ Гомбожав насыг он цагаар хэмждэггүй, бүтээлээр хэмжих дуртай хүн байсан юм. Нас нас гэнэ. Насаллаа гэнэ. Насалсангүй гэнэ. Яах вэ дээ, ярьдаг л юм. Хүн амын дансанд нэр бөглөж, хүнс хоол багагүй хороож, хүй дэлхийд шороо хөдөлгөж явснаар, хүний насыг хэмжих биш ээ. Амьд ахуйдаа нэгийг зорьж, ард түмнээ гэсэн хүн л, эрлэгийн дансанд ч ордоггүй юм. Энэ дэлхийн дансанд үлддэг юм" гэж Доржийн Гомбожав "Нас" гэдэг шүлэгтээ бичсэн билээ. Тэгээд Унгарын алдарт яруу найрагч Пөтөөфи Шаандар хорин долоохон насалсан ч, оросын сод яруу найрагч Лермонтов хорин долоохон насалсан ч, өнөөдөр нэр нь дэлхий даяар хүн ардын хайрыг булаан түгж буй тухай өгүүлсэн байдаг. Тийм ээ. Пушкин, Маяковский хоёул гучин долоохон насалсан. Есенин 30, Нацагдорж 31, Шотландын сод яруу найрагч Фергюссон 21 насалжээ. Ер насаар юмыг хэмжишгүй юм. Гомбожав маань ийм бодолтой хүн байсан билээ. Шагдарын Саарал гэдэг морин хуурч сохор хөгжимчний тухай найруулалдаа Гомбожав "... Саарал дахин 13 нас нэмчхээд одоо 26 настай болчихсон. Гэвч бидэнд энэ нас чухал биш ээ. Хэн ч арван гуравтай байдаг. Хэн ч хорин зургаа хүрдэг. Өнгөрдөг" гээд харин Саарал авьяастай болоод юм сурч хуурт хүний хэл, морины хөл оруулан хөгжимдсөн тухай бишрэн магтсан байна. Хүн бүгдээс Гомбожав гагцхүү бүтээл шаарддаг байлаа.

	"Залуу нас", "Шинэ жилийн дуу", "Чамдаа хэлэх үг" гэсэн яруу найргийн гурван түүвэр гаргаад Д. Гомбожав Шота Руставелийн "Барсан хэвнэгт баатар", Уйтмений "Өвсний навч", Маршакийн "Үлгэр, дуу, шүлэг", Шевченкийн "Зарц бүсгүй", Гоголийн "Диканьки тосгоны орчинд өнгөрүүлсэн нэг үдэш" зэрэг олон ном орчуулан гаргасан байна.

	Гомбожав хүүхдэд их хайртай хүн байсан. Тэр бээр хүүхдийн тухай олон шүлэг бичжээ. Ер нь хайртай юмныхаа л тухай халуун сэтгэлийн үгээр тэр шүлэглэдэг байсан. Ээж, аав, эх орон, амраг хайр, бодол, ажил, бүтээл, анд нөхөд, энх найрамдал түүний шүлгийн гол сэдэв юм.

	 

	Дайн — Хүнгүй гэр

	 Гэргүй хүн

	Дайн — Хөлгүй бие

	             Биегүй хөл

	Дайн — Эргүй эхнэр

	Эхнэргүй эр

	Дайн — Аавгүй хүү

	Хүүгүй аав

	Дайн — Малгүй бэлчээр

	Бэлчээргүй мал... 

	 

	гэж Гомбожав "Дайн" хэмээх шүлэгтээ бичсэн нь дайны эх захгүй аюулыг нүдэнд дурайтал илтгэжээ. Францын зураач Пикассогийн " Герник", Японы зураач эр эм Маруки нарын "Хиросимын тухай зургууд" дайны эх захгүй аймшиг аюулыг онцын тодоор, нүдэнд дурайтал, айс хүртэл илтгэсэн байдаг шүү дээ. Гомбожав маань уран чадварын өвөрмөц тодорхой замд илтэд орж яваад зуурдаар нас барсан нь бүр ч харамсалтай. 1954 онд би Хэнтий, Дорнод, Сүхбаатар гурван аймгийн дунд суух «Үнэн» сонины сурвалжлагчаар Дорнодод хавар очиж билээ. Тэр үед Ардын Их Хурлын сонгууль болох гэж байсан тул хамгийн зах хөдөө газар ард түмэн сонгуульдаа хэрхэн оролцож буйг мэдээлэхээр би Сүхбаатар аймгийн Хонгор сум орсон юм. Сумын бага сургуулийн багш нар ярихдаа: Гомбожав гэж чадвар сайтай багш аймагт шинэхэн ирсэн гэж магтаж байлаа.

	Тэндээс аймагт ирээд би Гомбожавтай ч танилцсан юм. Гомбожавын шүлэг зохиолтой ч танилцсан. Гомбожав аймгийн утга зохиолын дугуйланд явдаг. Дугуйлангийн эрхлэгч нь арван жилийн сургуулийн захирал зохиолч М. Чимид байлаа. Тэр үед би Гомбожавын эхлэн бичиж буй яруу найргийн авьяасыг анх үнэлж "Үнэн" сонинд бичсэн билээ. Түүнээс хойш бид арван жил үерхсэн юм. Бид хоёр тоолбол нас чацуу, төөлбөл бие чацуу юм. Үеийн нөхрөө зуурдаар алдаад харамсахдаа би "Нөхрийг дурснам” гэж шүлэг бичсэн, үүнээ энд толилуулав.

	 

	"НӨХРИЙГ ДУРСНАМ"

	Амьд хүнд хайр хэрэгтэй

	Үхсэн хүнд алдар хэрэгтэй

	Үхсэн хүнийг нэрээр нь хэлэх хэрэггүй

	Үхсэн хүнийг нэрээр нь хэлбэл

	Яс нь өндөлздөг гэж

	Ярьдаг л юм.

	Талийгаач гэж цээрлэн хэлдгийг

	Та бид бас мэднэ.

	Хүндэтгэн дурслаа гээд

	Хүүр яс өндөлзөж байхдаа ч яах вэ дээ.

	Ярилаа, ярилаа гээд

	Яс өндөлзөхгүй, 

	Хуурамч хүний хөөрхий олон

	Худалч хүний за олон гэгчээр

	Анд анд гэж олон хэлснээр

	Ач бүтэхгүй л харин үнэн.

	Талийгаач минь анд минь

	Танхилхан өссөн Гомбожав минь

	Ясыг чинь биш алдрыг чинь өндөлзүүлж

	Ярьж сууна даа, нөхөд чинь.

	Орчлонгийн юм их хувьсдагийг

	Огтоос чи минь андахгүй.

	Орой бээрсэн наран цэцэг

	Өглөө нарнаар дэлбээгээ дэлгэдэг.

	Од харвалаа гэж бид ярьдаг.

	Огторгуй зүсэн цойлсон солир

	Одоо "Аж богд" нэртэйгээр

	Улсын төв музейд байна.

	Талийгаач минь, анд минь

	Танхилхан өссөн Гомбожав минь

	Ясыг чинь биш, алдрыг чинь өндөлзүүлж

	Ярьж сууна даа, нөхөд чинь.

	Ямар ямар хүмүүс

	Яаж яаж байсныг

	Яриулалтгүй чи мэднэ.

	Янздаа л байна.

	Оройтож яваад, хэрэв очвол

	Оруулах байтугай, сэргийлэх дууддаг

	Өнөөх зарим харин одоо

	Өөртэй чинь үй зайгүй

	Өвөр түрийндээ байсан гэх холгүй.

	Гадаа гаралгүй дулаан суугаад

	Гайхуулж яригсад элбэг байвч

	Гандсан булшин дээр чинь хэн очихыг

	Гадарлаж байна аа би.

	Орог буурал эх чинь

	Олдож заяасан дүү нар чинь

	Орчлонгийн жамаар явж л байна.

	Огтоос тэд чамайг мартахгүй.

	Ацаг шүд холбосон хүүхэд

	Амьдралын босго алхсан залуус

	Аливааг цэгнэх өндөр өтгөс

	Аялгуу шүлгийг чинь уншиж байна.

	Ашид тэд чамайг мартахгүй.

	Болор хундага хангинах чимээгээр ч

	Богинохон захидлын мөр дунд ч

	Дотрын гүнээс өнгөрснийг уудлахад ч

	Дотнын бид дурсан дурсдаг.

	Үерхэж явсан хэдхэн нөхөд чинь

	Үүрд бид чамайг мартахгүй.

	Алхалж явдаг Улаанбаатарын чинь гудамж

	Амьдралын хөл шуугианд умбан умбасаар

	Амиа тавьж явдаг монгол оронд чинь

	Агтын хурдан шандаст удам төрөн төрсөөр

	Алтан-Овоо Дариганга нутаг чинь

	Аянчин шувуудаа урьдын адил угтсаар үдсээр

	Анд чамайгаа амь оруулж босгох

	Рашаан ус л харин олдохгүй байсаар.

	Оргүй хоосноос биеийг олж

	Орчлонд мэндэлсэн нөхөр минь

	Орчлон ертөнцийг мөнхөд орхиж

	Оргүй хоосонд эргэн одохдоо

	Ариун сэтгэлийн охь нэрж

	Амьдын үг дурсгасны чинь

	Ахин дахин уншиж суунам.

	Андын дүрийг сэргээн дурснам.

	Талийгаач минь, анд минь

	Танхилхан өссөн Гомбожав минь

	Ясыг чинь биш, алдрыг чинь өндөлзүүлж

	Ярьж сууна даа, нөхөд чинь

	Талийгаач минь, анд минь

	Танхилхан өссөн Гомбожав минь 

	Ясыг чинь биш, алдрыг чинь босгож

	Ярихдаа л нэг, ярина шүү бид.

	 

	Эрхэм уншигчид аа! Та бүхэнд уран бүтээлийн тайлангаа тавьж буй Доржийн Гомбожавын энэ эмхэтгэлд түүний урьд гарсан гурван түүвэрт орсон шүлгээс гадна тогтмол хэвлэл, бусад түүвэрт гарсан шүлэг, найраглал, өгүүллэг, найруулал, мөн зохиолчийн тэмдэглэлийн дэвтрүүдээс хэвлэгдээгүй шүлгүүдийг нь түүвэрлэн оруулав. Шүүн соёрхогтун! Яруу найрагчийн намтар яруу найрагтаа байдаг гэдэг сэн. Танил яруу найрагчтайгаа дахин уулзацгаа. Гомбожав маань дараагийн хуудаснаас эхлээд амьд хэвээрээ та нартай ярих гэж хүлээж байна.

	М. Цэдэндорж

	 

	 

	
ЯРУУ НАЙРАГ

	 

	
ТАЙЛАН

	Тансаг Монгол ард

	Таныхаа амрыг эрье.

	Урд тань номоо дэлгэж

	Уншигчийн ширээнд урья.

	Цөөхөн шүлгээ би

	Цөмийг дор өрье.

	Чилээхгүй тайлангаа тавьж

	Чин сэтгэлээс барья.

	Найраг гэдэг бахадмаар

	Над гэвч ахадмаар

	Унаад байдаг цас ч биш

	Урсаад байдаг ус ч биш.

	 

	
МИНИЙ АРДЫН СОЁЛ

	Миний ардын соёл

	Мянга мянган гайхамшиг

	Насан турш дээдлэх

	Нандин эрдэнийн манлай.

	Уран үгийн чуулга

	Ундармал оюуны цогцос

	Алтан номын хуудсанд

	Ариун булгийн эхтэй.

	Эртний соёлыг илтгэсэн.

	Эрдэнэ чулуун хөшөө

	Элэнц хуланцыг элээсэн

	Эрдэм судрын далай.

	Ам амаар дамжсан

	Ач гучид түгсэн

	Ардын саруул мэргэний

	Ашид орших толь.

	Хүлгийн шандас сунгасан

	Хөдөө талын уудамд

	Хүний хоолой сонгосон

	Хүрэн толгойн сүүдэр

	Монголын хийморь тольдсон

	Морин хуурын ая

	Дуучин хуурчин хосолж

	Дур булаам эгшиг.

	Миний ардын соёл

	Мянга мянган гайхамшиг

	Насан турш дээдлэх

	Нандин эрдэнийн манлай.

	Энх жаргал ивээсэн

	Энэ сайхан үед 

	Эгнэгт өрнөн дэгжих

	Эрч хүчээ нэмж

	Азай буурал суувч

	Ануухан хэвээр гялалзаж

	Ариун гэгээн үеийн

	Аль дээдээр сэлбэгдэнэ.

	Нийт монгол оронд

	Нийгэм журам дэлгэрч

	Сод оюуны хөрсөнд

	Соёлын будаа ургаж

	Эрхэм тансаг соёл

	Эрин үед бадарч

	Алтан жигүүр дэлж

	Арван тийшээ цацарч байна.

	Миний ардын соёл

	Мянга мянган гайхамшиг

	Насан турш дээдлэх

	Нандин эрдэнийн манлай.

	 

	
ЭХ ОРОН

	Торго шиг зөөлөн хөрсөн дээр нь гишгэх гэж

	Толь шиг гэгээн эх нутагтаа төрсөөн, би.

	Урц шиг нөмөртэй хэвлийд нь нойрсох гэж

	Уул шиг бат эх нутагтаа өтөлсөөн, би.

	Ээжийн хэвлийгээс хүний хүү мэндлэх жамтай.

	Эх нутгийн хэвлийд хүний хүү мөнхжих замтай.

	Ээж минь тэгээд хэзээ ч олдохгүй эх орон буюу.

	Эх орон минь тэгээд хэзээ ч олдохгүй ээж буюу.

	 

	
ШҮЛЭГЧИЙН ЖАРГАЛ

	Аав ээжийг минь

	Амар заяа үзэг гэж

	Төрөх үрс биднийг

	Түвшин жаргал эдлэг гэж

	Ач гучийг минь

	Аз золтой яваг гэж

	Ард улс маань

	Ашдын сайхныг цогцлог гэж

	Шинэ цагийн

	Шимийг хүртэг гэж

	Үүрд энхжиг

	Үндэс нь мөнхжиг гэж

	Дамдины Сүхбаатарын

	Давшиж дийлсэн нутагт

	Дааган хонгороо унаад

	Давхиж дүүлсэн оронд

	Эзэн болсон

	Заяандаа бахадна.

	Энэ үеэ

	Эцэлтгүй дуулна.

	 

	
ЭХ ҮРСИЙН ЭЛБЭРЭЛ

	Хожим өргөх ууган хүүгээ

	Хорьтойдоо эх төрүүлнэ.

	Хариугүй нялх үрээ гэж бодсоор явтал

	Харин өөрөөс нь өндөр болно.

	Цайлган хүү нь эхдээ, эхийн

	Цагаан сүү л өгч чаддаггүй

	Цагаан сүү шиг сэтгэлээ

	Цаггүй, хайрт эхдээ өгдөг.

	Хөрст дэлхийд шингээх гэж

	Хүү нь эхээ хамгийн сүүлд нэг өргөнө

	Хаврын уринаар цэцэг ургуулах

	Хармын нулимсаа дээр нь юүлнэ.

	Эхийн ачийг өнгөрсөн хойно 

	Эргэцүүлэн бодох олонтоо болно

	Эргэж ирвэл тэгэх сэн ингэх сэн гэж

	Элдэв хоёроор хойноос нь гунина

	Уургаа бариад адуундаа мордсон ч

	Уургаа шимүүлсэн эхээ бодно.

	Төлсөн өр нэгхэн ч үгүй шиг

	Төлөөгүй өр сэтгэл давчуулна.

	Аагтай бол аягатай цайнаас

	Амттай бол борцтой шөлнөөс

	Бундайсан хүүгээс бултайсан ногооноос

	Булт сайхан юмнаас ээж үнэртэнэ.

	Адилгүй ч болов ээжийг дуурайсан гэж

	Алагхан үрээ хэлэхийг дурлана.

	Ажилгүй ч болов ээж шиг болно гэж

	Аливаа сайхныг охиндоо онооно.

	Эрхийн чинээ үрээ эх

	Элгэн дээрээ тэвэрч явна.

	Бээлийн чинээ эхээ үр

	Биен дээрээ тээж явна.

	Эх үрийн элбэрэл журам

	Энэ хорвоог үүрч явна.

	Үрээ тэвэрсэн эх, эхээ өргөсөн үр

	Үүрд ертөнцийг тэтгэж явна

	 

	 

	
ХЭРЛЭН

	 

	Эрэг, ирмэгээ сэт цохиод

	Энгэр заамаа зад яраад

	Талд ганцаараа догширч байхад нь

	Та Хэрлэнг ер харсан уу

	Бул чулууг ч ховх татаад

	Бултахын завгүй хэмх булгиад

	Аманцар, эмнэг мориноос ч илүү

	Агсарч байх нь тэр шүү дээ!

	Хатуу амтай голыг ч

	Хазаарлаж аваад уячихдаг

	Эмнэг, догшин голыг ч

	Эмээллэж аваад уначихдаг.

	Хүн л хамгаас давуу юм даа!

	Хүчир байгалийн эзэн нь юм даа!

	Эдэлгээнд номхордог эмнэг морь шиг

	Эрчтэй гол ч эрхэнд нь юм даа!

	 

	 

	
* * * Би эх орондоо, ард олондоо...

	Би эх орондоо, ард олондоо

	Бишгүйдээ их өртэй хүн

	Хойд нас гэж байх биш дээ, ямар

	Хожим төлье ч гэх газаргүй юм даа.

	Аз болоод хойд нас олдлоо ч гэсэн

	Ардынхаа ачийг төлж хэрхэн барах вэ?

	Амьд ахуйдаа зориг барин зүтгэх хувь л

	Аргагүй надад оногдож шүү дээ.

	Олныхоо барьж байгаа шинэ байшинд

	Олигтойхон ганц тоосго болж шигдвэл

	Чин ачийг нь хариулаагүй ч гэсэн

	Чиг шулуун сэтгэлийн тэмдэг болох биш үү.

	 

	 

	
ДАРИГАНГЫНХАН

	 

	Даригангынхан саарьтай гэдэг

	Саарийг чи олоод ир.

	Одоогийн даригангынхан

	Огт өөр болсон шүү.

	Урьдын шигээ архитай

	Урдаа тавих идээтэй

	Буусан хүнд цай чанадаг

	Хоносон хүнд мах чанадаг.

	Манай даригангынхан гэдэг чинь

	Маш зочирхог улс шүү.

	Эвлэж нийлсэн ажилдаа

	Эзэн суудаг ч улс шүү.

	Хэний ч дор орохгүй гэж

	Мэрийж байдаг ард шүү.

	Та хэрэв сонирхвол

	Тал нутагт минь очоорой.

	Идээ, ундаа хоёрыг нь

	Ихдүүлчхэлгүй ирээрэй.

	 

	
БАГЫН ЯВДАЛ БОДОГДОНО

	 

	Байгалийн эрхээр шороонд нэлээд булагдаж орхисон ч

	Барьж байсан хэдэн «гэр» бас л алга болсонгүй.

	Бараан голдуу байдаг нь одоо бодоход гайхмаар

	Баахан чулуун «хонь» маань тоо бараг хорсонгүй.

	Арав гаруй жил яаж ийгээд өнгөрч, 

	«Адуучин» болдог би ч одоо энд ирчхэж

	Хагархай шаазан «хувинд» хомоол «үнээ» саадаг

	Хар хөлтэй «саальчин» л харин ганцаар дутчихаж.

	Хомоол «саадгаа» больж үнээ саадаг болоод

	Холын нэг газар саальчин хүүхэн одоо юу?

	Шилбүүр унадаг «адуучнаа» тэр саальчин мартаад

	Шилдэг жинхэнэ адуучныг дагаад алга болоо юу?

	Тоглож, зугаалж явсан багын танил газраа

	Тогтож би саатаад олон зүйлийг бодож байна.

	Ингэж суутал «саальчин» маань инээсээр ирнэ дээ гэсэн шиг

	Ийш тийшээ гайгүй л горьдсон нүдээр харж байна.

	 

	
ШИНЭ ЖИЛ

	 

	Шинэ гэдэг бэнтэй үг

	Шижир алтнаас жинтэй үг

	Шил толиноос өнгөтэй үг

	Шижгэр дээдийн зөнтэй үг.

	Өнөөдөр бид шинэ жилтэй

	Өндөр бүтээлээр мэндэлж байна.

	Өрнүүн амжилтаар мялаана гэж

	Өсвөрийн шинэ жилээ хүндэлж байна.

	Зон ард шинэ жилтэй

	Золгож учраад ижилдэн нөхөрлөнө.

	Зорьсон үйлс нь шинэ жил шигээ

	Золбоо хийморьтой мандах болно.

	Амласан үг ажил болоод

	Алхсан зүг амжилт гараад

	Аялсан дуу уриа нэмээд

	Авчирсан жаргал улам зузаарна.

	Шинэ жил, шинэ жил

	Шийдэж хослоод нэгэн баяр.

	Шилсэн оргилдоо олон минь авираад

	Шимтэж дэгжсэний түмэн баяр.

	 

	
ХАНГАЙ ШИГ ТҮШИГТЭЙ ААВ МИНЬ

	 

	Хайрхан уулын оргил шиг

	Онгон буурал тэргүүнтэй

	Хангалуун талын уудам шиг

	Өнөр ариун сэтгэлтэй

	Өсөх багаас минь аваад

	Өвөртөлж тэтгэсэн аав минь

	Хүлэг морины дөрөөнд

	Хүргэж өгсөн аав минь

	Харан харан суухад

	Хангай шиг түшигтэй

	Эргэн эргэн сонсоход

	Эрдэнэ шиг сургаалтай.

	Хазайхад минь тулдаг

	Хэлтийхэд минь түшдэг

	Ачит сайхан ааваа

	Алаг үр нь дуулъя.

	 

	
ДҮҮДЭЭ ХЭЛЭХ ҮГ

	 

	Ангам цөлд худаг сахиж

	Адуу мал усалж зогсох

	Холын малчинтай уулзахдаа дүү минь

	Ховоо ус утгаж өгөөрэй

	Угжих сүүгээр огт тасралгүй

	Урамтай, цогтой өсөж торнисон чинь

	Эдний ач шүү, мэдэж аваарай.

	Эрхэм тэднийг хүндэлж яваарай.

	Нүхний ёроолын бүдэг гэрэлд

	Нүүрс малтаж махран зүтгэх

	Хүдэр уурхайчинтай уулзахдаа дүү минь

	Хүрз нүүрс гаргаад өгөөрэй.

	Хөлд ороогүй нялх багаасаа

	Хөрөхийг мэдэхгүй танхил өссөн чинь

	Эдний ач шүү, мэдэж аваарай.

	Эрхэм тэднийг хүндэлж яваарай.

	 

	 

	
ААВДАА НЭГ ЭРХЛЭХ ЮМ САН

	Эрх бага насандаа

	Эргээд нэг очих сон.

	Аавынхаа ард сундалдчихаад

	Адууны хойноос явах сан.

	Хурга ишиг уургалаад

	Аавдаа зэмлүүлж байх сан.

	Хурууд өрөм чамлачхаад

	Ахиад нэмүүлж авах сан.

	Өмд цамцаа тайлчхаад

	Өвөрт нь нэг орох сон. 

	Ширүүн сахлаар нь үрүүлж

	Цээжинд нь наалдаж хэвтэх сэн.

	Тавхан мөч ч болов

	Эргээд бага болох сон. 

	Тансаг буурал аавдаа 

	Эрхэлж нэг үзэх сэн.

	Нас гэдэг талийгаад

	Бага болох ч өнгөрч.

	Наран ивээлт аав минь

	Наддаа ирэх нь ч өнгөрч

	Аавын хүү аавыгаа

	Мөрөөдөхийн ихээр мөрөөднө.

	Асгарах нулимс хураавал

	Мөрөн ч болж мэднэ.

	 

	
ЭХИЙН ТУХАЙ ШҮЛЭГ

	 

	Элгэндээ нааж, энгэртээ тэврэх гэж

	Ээж минь намайгаа төрүүлсэн биз ээ.

	Элгэндээ наа, энгэртээ тэвэр

	Эрхлүүл ээж минь, эрхэлье хүү чинь

	Харж явах чинь сайхан биз ээ

	Хар хүүгээ, хайрла хүүгээ

	Хан тэнгэр минь та билээ.

	Хайрхан сахиус минь та билээ.

	Аашлан суух чинь сайхан биз ээ

	Аашил хүүгээ, зэмлэ хүүгээ, 

	Оройн шүтээн минь та билээ.

	Орчлонгийн багана минь та билээ.

	Аргадаж байх чинь сайхан биз ээ

	Аргад хүүгээ, энхрийл хүүгээ

	Алтан дэлхийд заяасан үр чинь

	Амраг эхээ дээдэлнэ хүү чинь.

	Үрийн төлөө зовдог биз ээ

	Үнэндээ ч би чинь зовоодог биз ээ.

	Балчирхан томоогүй явахдаа би чинь

	Багагүй таныгаа зовоожээ хүү чинь

	Үрийнхээ төлөө залбирдаг биз ээ

	Үргэлж залбирч санаагаа гүйцээ.

	Буурал таныхаа буянаар би чинь

	Бумын дунд бужигнанам үр чинь

	Цал буурал тэргүүнээ өргөж

	Цайлган хүүгээ үнс ээж минь

	Эхийнхээ ачийг эрхэмлэнэ үр чинь

	Энэ насандаа дуулна хүү чинь.

	Өрлөг эх минь, буурал эх минь

	Өлмий дор чинь, сөгдье үр чинь

	Өгөөмөр та намайгаа энхрийлсэн шиг

	Өнөд таныгаа энхрийлье хүү чинь.

	 

	 

	
ҮЗҮҮРГҮЙ СЭТГЭЛ

	 

	Үлэмжийн баян эх орноороо аялахад

	Үзүүргүй сэтгэл хөвөлзөн догдолно.

	Онгон уулын оргилд тулж

	Оломгүй далайн ёроолд хүрнэ.

	Цагаан дахтай Алтайг харж

	Цайдам говийн уудамд хэрж

	Хар нүдний харааг сунгаж

	Халх монголын сууг биширнэм.

	Сэтгэл хэдий үзүүргүй авч

	Сэвэлзэх салхинаас хурдан гэвч

	Аглаг нутгийнхаа хязгааргүй уудамд

	Алинд ч хүрэхгүй самгардан бэлчнэм.

	Шинэ үед шидийг олсон

	Шинжлэх мэргэдийг уриалан дуудсан

	Түгээмэл баялгийн түмэн цогцос

	Түүх домгийн буурал хуудас

	Нүдний өмнө эчнээ бууж

	Нүүрийн галыг очлуулж хөөргөнө

	Аавын хүүгийн алаг зүрхийг

	Агшин төдий эзэмдэн татна.

	Өнөр жаргалын өлзий бүрдсэн

	Өөрийн орноо бүхэлд нь багтаах

	Уужим сэтгэлт, зүтгэлт хөвүүд

	Улс монголын сүрийг бадруулнам.

	 

	 

	
ЭДНИЙГ ДУУЛАХААР ТӨРЖЭЭ БИ

	 

	Ардаа дуулахаар төржээ би, 

	Ая хөг зохицон

	Арван үг эвлэн

	Алаг зүрх догдлон

	Ахуй сэтгэл баясан

	Аливаа жаргалыг эдэлнэм.

	Ааваа дуулахаар төржээ би, 

	Ариун дүр нь харагдан, 

	Ач тус нь бодогдон

	Арилаагүй мөр нь зурайн

	Амрахгүй шүлэг минь ярайн 

	Амттай найраг бүрэлднэм.

	Амрагаа дуулахаар төржээ би, 

	Ариг гоо хонгор минь

	Ааш зан нь эвлэгхэн

	Алжаахгүй үг минь цуварнам

	Аялгуу дуу нь эвтэйхэн

	Алдрахгүй хүсэл минь оргилном.

	 

	
ШИНЭ ЖИЛИЙН ДУУ

	 

	Уужим танхимын дотор

	Цасан өвлийн шинжтэй

	Уулын ногоон гацуур

	Цацагт сайхан чимэгтэй

	Бид бүхэн цуглаж

	Битүүний хундага өргөнө

	Орон даяар шинэлж

	Онцын баяр болно.

	Цагаан тоос манаргаад

	Морь хурдлан давхина.

	Цан хөөргөө шувтраад

	Монгол хүн дуулна.

	Энгүй талын малчин хойно

	Эрсдэж ер даарахгүй

	Эрх жаргалын дуу хойно

	Эрч нь ер буурахгүй.

	Тэргээ арчаад, жолооч

	Тэр дууг өргөнө.

	Тэмээгээ унаад, жинчин

	Тэртээ талаас аялна.

	Ууланд яваа анчин, 

	Угтаж аваад дуулна.

	Улаан бүчтэй хүүхэд

	Урьхан хоолойгоор дагана.

	Ардын жаргалын тухай

	Аялсан сайхан дуу

	Ирж байгаа оныг

	Эхэлж байгаа дуу

	Дуулагч бүхэн өөрийгөө

	Яруухан дуучинд үзнэ.

	Дур булаам амьдрал маань

	Яг л хэвээрээ харагдана.

	Өөрийн эзний энэ дууг

	Өлзийт нутаг нь дэмжинэ

	Жинхэнэ зүрхний энэ дуу

	Жилээс жилд дамжина.

	 

	 

	
ХҮНИЙ СЭТГЭЛ

	 

	Хүний сэтгэл гэдэг

	Тэнгис адил уужим

	Хүн өөрөө дэргэд нь

	Завь адил бяцхан.

	Сэтгэлийн хүчит долгионы

	Аяыг даахгүй хүн

	Сэлүүрдэх эзнээ алдсан

	Өнчин завины адил.

	Чинхүү зориг гэгч

	Сэтгэлийн далайн эрэг.

	Чигээ алдаж хадуурахаас

	Хамгаалж байдаг хэрэм.

	Сэтгэлийн үерт автаж

	Хөл алдсан хүн

	Сэтэлшгүй тэр хэрмийг

	Хайргүй мөргөж тогтоно.

	 

	
БОДОЛ

	 

	Гунихыг мэдэхгүй хорин нас талийж

	Гучин насны үүдийг тогшном.

	Ард олондоо юухан бүтээв гэж

	Алаг зүрх минь эмзэглэн түгшнэм.

	Цасан дээр барайх мөртэй

	Цаасан дээр торойх нэртэй

	Энэхэн төдийд сэтгэл ханавал

	Эрслэн зорьсондоо хүрнэ гэж үү?

	Авьяас билгийн морь байвал

	Амыг нь татаж дөрөө чангалъя.

	Эр зоригийн ташуур байвал

	Эрч хүчийг нь үзүүлэн барья.

	 

	
БИ ДАХИН ТӨРЖЭЭ

	 

	Гурван арван жилийг яаж ийж элээгээд

	Гучин нас хүрэн байж би дахин төржээ.

	Гуниг баяр хоёр ихэр юм шиг хорвоогийн

	Гутах баясах хоёрын зах зухыг амсжээ.

	Яруу найргийн тэнгэрт эрдэнийн од шигтгэх 

	Яггүй хэцүү ажилд амь биеэ зориулжээ.

	Янаг гэдэг "бурхны" дуулгаварт боолын ёсоор

	Ялдам зант бүсгүйн хонгор сэтгэлд уярчээ.

	Баатар удамт монголын энэ сайхан үеийг

	Бадаг шүлэгт үлдээх үүрэг надад ноогджээ.

	Бас тэгээд үрээ түмний сүрэгт бэлчээх

	Багагүй нэгэн хувь азаар надад тохиолджээ.

	Оюун ухааны үр найраг шүлэг өрнөж

	Онгон сэтгэлийн үр өөдсөн хүү торниж

	Одтой тэнгэрийн дор шороо хөдөлгөж явсны

	Осолгүй нэгэн мөр ертөнцөд үлдэх болжээ.

	Арвин санд нэмэх найргийн хэдэн мөртэй

	Ардын тоонд нэмэх алаг бяцхан үртэй

	Аав монгол орондоо ахуй хүчээ өргөх минь

	Амлах үгийн төдий биш ариун зүрхний зарлиг аа.

	Эрхт түмэн иргэд сар наранд бараалхах

	Эрин энэ үеийн эрч хурднаас гээгдэхгүй

	Эрдэнэ тансаг шүлэг чадал мэдэн хэлхэх

	Эрхэм дээд зорилго эдүгээ надад тулгарчээ.

	Орчин үеийн тушаалаар энхийн цэрэгт элсэж

	Олох хийх бүхнээ түмний тусад нэмэрлэж

	Очлог нүдний харааг арван тийш нь сунгаж

	Орчлон ертөнцийг таних мөнхийн аянд морджээ.

	Гавьяат энэ аяндаа азтай сайхан явахыг

	Гандаж гундаагүй оюундаа өнөө би даатганам.

	Гажиж няцахгүй зүтгэж чин зориг барихыг

	Галын дөл шиг өнгөрөх идэр насандаа даалганам.

	Үхсэн амьдын хооронд үлгэн салган явахгүй

	Үзүүрлэх түрүүлэх чадалтнаас сүр алдан харихгүй

	Үзэг юүгээн хурцалж авьяас юугаа сорих минь.

	Үг юүгээн билүүдэж, шүлэг юүгээн өрөх минь.

	 

	
НАС

	 

	Нас нас гэнэ.

	Насаллаа гэнэ.

	Насалсангүй гэнэ.

	Яах вэ дээ, 

	Ярьдаг л юм

	Их Шаандар1

	Ид хорин долоотойдоо

	Эх орныхоо төлөө

	Эрэлхгээр тулалдаж үрэгдсэн.

	Аль олон цэрэг

	Атаат дайнд хорлогдож

	Аль олон эх

	Амьдаараа тамд унаж

	Аль олон хүүхэн

	Амрагаа мөрөөдөн хайлж

	Түмэн зовлон амссаныг

	Түүх ч хэлж чадахгүй.

	Хорин долоотой Шаандар

	Хорсолтойгоор үрэгдсэн ч

	Одоо мөн л идэрхэн

	Онгон зориг нь шулуухан

	Мажар даяар алхаж байна.

	Манай дэлхийд түгж байна.

	Эх орондоо аюул тулгарахад

	Эрэлхэг Шаандар бийрээ орхиж

	Дайчны сэлэм зүүж хилэнтэйгээр

	Дайсны эсрэг дайран оржээ.

	Одоо ч Шаандар Мажар нутгаа

	Омог төгөлдөр бүргэдийн харцаар

	Энхрийлэн харж 

	Этгээд дайснаас

	Эх нутгаа өмгөөлөн зогсож байна.

	Нас нас гэнэ.

	Насаллаа гэнэ.

	Насалсангүй гэнэ.

	Яах вэ дээ, 

	Ярьдаг л юм

	Их Лермонтов

	Ид хорин долоотойдоо

	Эзэрхэг засгийн харгайгаар

	Эсэн амьдралаа алдсан.

	Аль олон хүн

	Алуурчин засгийн эрхээр

	Адбиш залуугаараа өнгөрч

	Аль олон эх

	Амьдаараа тамд унаж

	Аль олон хүүхэн

	Амрагаа мөрөөдөн хайлж

	Түмэн зовлон амссаныг

	Түүх ч хэлж чадахгүй.

	Хорин долоотойдоо Лермонтов

	Хорсолтойгоор үрэгдсэн ч

	Одоо мөн л идэрхэн 

	Онгон зориг нь шулуухан 

	Орос даяар цуурайтаж

	Орчлон даяар түгж байна.

	Нас нас гэнэ.

	Насаллаа гэнэ.

	Насалсангүй гэнэ.

	Яах вэ дээ, 

	Ярьдаг л юм.

	Эрх ямбанд ташуурсан хаад

	Элдэв тансагт умбаж ахуйдаа

	Өөрийгөө мөнх мэтээр

	Бардамнан байсныг бид мэднэ.

	Балран унасныг нь бас мэднэ.

	Тэдний насыг хэн ч тоолж суух юм

	Тэгээд ч одоо юунд тоолох юм бэ.

	Үхээ л биз. Үрэгдээ л биз.

	Үнэндээ тэдэнд хэн харамсах юм бэ.

	Нас нас гэнэ.

	Насаллаа гэнэ.

	Насалсангүй гэнэ.

	Яах вэ дээ, 

	Ярьдаг л юм.

	Хүн амын дансанд нэр бөглөж

	Хүнс хоол багагүй хороож

	Хүй дэлхийд шороо хөдөлгөж явснаар

	Хүний насыг хэмжих биш ээ.

	Амьд ахуйдаа нэгийг зорьж

	Ард түмнээ гэсэн хүн л

	Эрлэгийн дансанд ч ордоггүй юм.

	Энэ дэлхийн дансанд үлддэг юм.

	Нас нас гэнэ.

	Насаллаа гэнэ.

	Насалсангүй гэнэ.

	Яах вэ дээ

	Ярьдаг л юм.

	 

	
ЧАМДАА ХЭЛЭХ ҮГ

	 

	Үнэн сэтгэлээр биесээ тэтгэж

	Үйл ажлаа бэлнээ нэгтгэж

	Үндэс бат модны адил

	Үүрд чамтай амьдрахыг хүснэ.

	Хайр сэтгэлээ харилцан өгч

	Халамж энэрлээ харамгүй хүртээж

	Хагацахын зовлон, харын хямралгүй

	Ханилан чамтай суухыг хүснэ.

	Ангирын зулзага өд нь ургавал

	Амьдралын ижлийг аяндаа олдог шиг

	Аавын хүү цаг нь болохоор

	Анхилхан сэтгэлийн дэлбээг нээнэ.

	Цэвэр хайрын цэцэг соёолж

	Цэнгэлийн дээдийг олоод ирэхээр

	Цээж тэлж дэлхий багтаах мэт

	Цэлгэр амьдрал дэгжин дэлгэрнэ.

	Хэрэв жигүүр өрөөсөн бол

	Хэзээ ч гэсэн хөөрч чадахгүй.

	Хэний ч хүү ганцаар бол

	Хэвийн сайхныг амсаж чадахгүй.

	Амьдралын далайд хөл алдан мансуурч

	Альхан зүгээ олохгүй сажилж явбал

	Алсхан холын сайхныг үзэх байтугай

	Алдхан газар түвшин явж чадахгүй.

	Ухаантай мэргэн ч ганц бие хүн

	Урсах амьдралын долгионд замхарч мэднэ.

	Уулын сайнгүй ч хоёр ухаан нийлбэл

	Улсын зэрэгтэй дэм дэмээ амсана.

	Хүний хүү сэтгэлээ нээж

	Хүний охинд итгэлээ өглөө.

	Хүсэл хайр мөнхжин биелж

	Хурим найр энхжин дэлгэрэг.

	Нэгээс илүүгүй тэр хурим

	Нэгдэн батжихын үндэс болог.

	Нийлж өргөсөн тэр хундага

	Нэг насны жаргалыг нээг.

	Эрж хайсан уран үг биш

	Эвлүүлж ядсан угалз хээ биш

	Эндэхгүй сэтгэлийн мөрөөдөл юм шүү.

	Элэхгүй хайрын тэмүүлэл юм шүү.

	Үеийн чинь бүсгүйд бол шүлэг юм шүү.

	Үнэндээ чамд бол захидал юм шүү.

	Өнгийн учрал явдлаа бодоод

	Өөрт чинь толилуулсныг болгоохыг хүснэм.

	 

	
АНХНЫ ДУРЛАЛ

	 

	Анхны дурлал гэдэг

	Ариун ганц сэтгэл юм.

	Арван найм гэдэг

	Амдаж золгодог нас юм.

	Анхны дурлал гэдэг

	Арилаад алга болохгүй юм.

	Арван найм гэдэг

	Ахиад ер ирэхгүй юм.

	Гэнэхэн сэтгэлийн аяар

	Шинэхэн дурлал үүсэвч

	Зүдэрсэн зүрхний буланд

	Зүүд шиг юм хадаатай.

	Энэ бол анхны дурлалын

	Элэгдсэн бяцхан мөр юм.

	Сэмхэн түүнтэйгээ уулзвал

	Сэргэж ч мэдэх дөл юм.

	 

	
СЭТГЭЛ ГЭДЭГ НЬ МӨН ДЭГ ШҮҮ

	 

	Хархан нүдтэй бүсгүйг

	Хараад баймаар болчихлоо.

	Хаана яваа бол гэхээс

	Хайгаад баймаар болчихлоо.

	Ухаандаа энэ чинь та минь

	Сэтгэл гэдэг нь мөн дэг шүү

	Урьдчилж ганц ч хэлэлгүй

	Хүрээд ирсэн нь энэ дэг шүү.

	 

	Хааяа хааяа хойноос нь

	Дагаад байдаг болчихлоо

	Харц нь над дээр тусангуут

	Далдираад байдаг болчихлоо.

	Ай даа энэ чинь, та минь

	Дурлал гэдэг нь мөн дэг шүү

	Аав ээжээсээ ч асуулгүй

	Хүрээд ирсэн нь энэ дэг шүү.

	Зүс нь шингэсэн ч юм уу даа, 

	Харагдаад байдаг болчихлоо.

	Зүрхэнд шигдсэн ч юм уу даа

	Зүүдлээд байдаг болчихлоо.

	Хойшлуулж болшгүй нь та минь

	Сэтгэл гэдэг мөн дэг шүү

	Хорь дөнгөж шүүрэнгүүт

	Хүрээд ирсэн нь энэ дэг шүү.

	 

	
ШИЙДСЭН СЭТГЭЛ

	 

	Хэнд чи хайртай вэ? гээд

	Хэл ам татлах юм

	Хэзээ чухам гэрлэнэ гээд

	Хэрэг болгож шалгаах юм.

	Сайн хүүхэн байна шүү

	Бодож яваарай ч гэх л юм

	Саар хүүхэн юм шүү

	Болгоомжилж байгаарай ч гэх л юм

	Хэнийг чухам сонгохоо

	Хэрхэвч би заалгахгүй

	Ямар хүүхэнд хайртайгаа

	Яавч би хэлэхгүй

	Тэнгэрт тултал магтуулсан

	Тийм хүүхнийг шилэхгүй

	Тааруухан гэж муулуулсан

	Дассан хүүхнээ голохгүй.

	Ариун зүрхний тушаалыг

	Зөрчиж би чадахгүй

	Амраг сэтгэлийн талаар

	Зөвлөгч ер хэрэггүй.

	 

	* * *

	Манай айлын хархүү

	Ингэж дандаа ярьдаг юм.

	Маргаж би ч зөрөхгүй

	Ийм л бодолтой явдаг юм.

	 

	 

	
ХЭНД ИЛҮҮ ХАЙРТАЙ ВЭ?

	 

	Таван настай байхад чинь

	Танайхаар би очсон, 

	Охин чамайг өхөөрдөж

	Олон олон үнссэн.

	"Хэнд илүү хайртай вэ?" гэж

	Тэгэхэд би асуусан, 

	Хэнэг ч үгүй чи

	"Ээждээ л" гэж хариулсан.

	Арван найм хүрчхээд

	Айлын бэр болчхоод

	Одоо харин чи

	Ондоо нутагт ирчхээд

	"Хэнд илүү хайртай вэ?" гэж

	Онцолж чамаас асуухад

	Хэл ам чинь татсан шиг

	Огт дуугарахаа байчихжээ.

	Хонинд ээжийгээ явахад

	Хойноос нь дагадгаа больчхоод

	Хорин настыг дагаад

	Холдоод ирснийг чинь бодоход

	Хэнд илүү хайртайг чинь

	Хэлүүлээд би яах вэ.

	Нурмагар царайгаа улайлгаж

	Нуугаад чи яах вэ.

	 

	 

	
АМРАГ МИНЬ

	 

	Ангийн саруул танхимд

	Анхан уулзсан хонгор минь

	Улсын театрт очихдоо

	Учран уулзсан амраг минь!

	Шинийн сарны гэрэлд

	Ширтэлцэн явдаг хонгор минь!

	Шигүү цэцэрлэгийн дунд

	Шивнэлдэн суудаг амраг минь!

	Автобусны буудал дээр

	Болзоо хийдэг хонгор минь!

	Арван цагт тарна гээд

	Амдаж байдаг амраг минь! 

	Тааруухан цагтаа очвол

	Инээгээд угтдаг хонгор минь!

	Тавхан минут хожимдвол

	Бяцхан тунирхдаг амраг минь!

	Аль алиныхаа байдлыг

	Андахгүй болжээ хонгор минь!

	Хэн хэнийхээ хайрын

	Хэмжээгүйг мэджээ, амраг минь!

	Үүрдийн амьдралаа холбох л

	Үлдэж шүү дээ, хонгор минь!

	Хэзээ чухам нийлэхээ

	Хэлэлцэж тохиръё, амраг минь!

	 

	
ЯНАГ ХҮНИЙХЭЭ ДЭРГЭД ЯАЖ ХӨГЛӨХИЙГ ХЭЛЭХ ВЭ?

	 

	Худаг дээр байхад нь түүнтэй уулзав.

	Хургаа услахад нь элбэж өгөв.

	"Амраг хайрт минь..." гэх гээд чадсангүй.

	"Аав чинь сайн уу?" гэж арайхан хэлэв.

	Дуртайгаа би хэлээгүй боловч

	Тухтай сайхан хараад авсан шүү!

	 Хариуд нь зөөлөн ширтээгүй боловч

	 Халгаахгүй маягтай ширвээгүй шүү!

	Хөдөө байхад нь түүнтэй уулзав

	Хөрзөн савлахад нь элбэж өгөв.

	"Энхрий хайрт минь..." гэх гээд чадсангүй.

	"Ээж чинь сайн уу?" гэж арайхан хэлэв.

	Хайртайгаа би хэлээгүй боловч

	Хараад сэмхэн инээмсэглэсэн шүү!

	Хариуд нь урьхнаар инээгээгүй боловч

	Халгаахгүй маягтай ихэрхээгүй шүү!

	Гэртээ байхад нь түүнтэй уулзав.

	Гэзгээ самнахад нь гөлрөөд суув.

	"Дурлаж байна" гэж хэлэх гээд чадсангүй

	"Дүү чинь сайн уу?" гэж арайхан асуув.

	Ингэхэд тэр учиргүй инээж

	"Эхийнхээ гэдсэнд дүү минь сайн" гэв

	Хайхрамжгүй үгэндээ ичиж тонгойход

	Харин тэр энэрэнгүй ширтэв.

	 

	 

	
ЗҮҮД

	 

	Огт худал гээд зүүдийг хүмүүс тоодоггүй

	Оргүй юм гэж би ч гэсэн ойшоодоггүй.

	Олиггүй зарим зүүд ч нээрээ л тийм байдаг юм.

	Олон шөнө зүүдэлснээрээ би сайн мэддэг юм.

	Харин ойроос миний нойрон дунд

	Хар дарах биш, сайхан зүүд бий боллоо.

	Хайрлан дурлах чамтайгаа суужээ гэж

	Хаанаас ч юм дандаа зүүдлэх боллоо.

	Тогтуун, зөөлөн нүдээрээ эелдэг ширтдэг чинь

	Дотор сэтгэлд минь итгэл төрүүлснээс тэр юм уу?

	Амраг чамд тэмүүлсэн миний сэтгэл

	Ассан гал шиг улам өрнөснөөс тэр юм уу?

	Элдэв зүүд худал байдаг гэж итгэсэн ч

	Энэ зүүд маань биелэх байх гэж горьдох боллоо.

	Тэгээд зүүдээ чамдаа мэдэгдэхээр

	Тэмдэглэж бичээд явуулах гэж шийдлээ.

	"Чамтай би гэрлээд суучихсан байх юм.

	Чамин хээнцэр биш ч түвшин айл байх юм.

	Ажилдаа явъя гээд малгайгаа аваад гарах гэтэл

	"Аав аа" гээд хөөрхөн жаал дуудаж байх юм.

	"Миний хүү ээждээ оч" гээд би үнслээ, 

	Мэнтийсэн тэр жаалын ээж нь чи байх юм.

	Нимгэн дээлийн чинь энгэр заам нь задгай

	Нээрэн л ёстой эх хүн харагдах юм.

	"Хүү минь, дүүдээ дээлийг нь өмсөг" гээд

	Хүүхэлдэй аваад чи тэр жаалд өгөх юм.

	Эрээн ямбуу дээл хүүхэлдэйд өмсгөх гээд

	Энгэрийг нь буруу харуулах нь өхөөрдмөөр байх юм

	Баахан оролдсоноо ханцуйг нь толгойд углах гэж

	Багтахгүй юмыг чангааж мунгинаж гарах юм.

	Дүйж тохирохгүйд нь уцаарласан бололтой

	"Дүү", "дээл" хоёроо шидчихэж байх юм...

	Амрах нойр дундаа ингэж зүүдэлж

	Аз жаргалын сайхныг амсаж байтал

	"Та босооч" гээд дүү минь заримдаа сэрээчих юм.

	Тачигнатал дуугараад, ширээний цаг ч үймүүлчих юм.

	Урамтай амьдралын хүсэл болсон энэ явдал

	Унтах нойрт л орж ирэх нь тиймхэн юм.

	Өдөр шөнөгүй дандаа л ийм байгаасай гэж

	Өр зүрх минь над үргэлж шивгэнэх юм".

	 

	 

	 

	
ХОЁР СЭТГЭЛ

	 

	Өөрийнхөө сэтгэлийг өгөөд тэр

	Өвч сэтгэлийг минь аваад тэр

	Мөнгөн онгодоор нисээд явчихлаа.

	Мөн ч хол нүүгээд явчихлаа.

	Амраглан хайрлах миний сэтгэл

	Агаарын хурдан хөлгөөс дутсангүй.

	Зоотехникч хархүүгийн зүрхэнд шингээд

	Зорьсон газарт нь дагаад цуцсангүй.

	Өөрийнхөө сэтгэлийг өгөөд, би 

	Өвч сэтгэлийг нь аваад би

	Тэртээ ард үдээд хоцорлоо.

	Тэнгэрийн хаяанд үлдээд хоцорлоо.

	Хархүүгийн сэтгэл миний зүрхнээс

	Хаашаа ч гэсэн зайлж одсонгүй.

	Хорвоогийн уужимд хөл алдаж

	Хонгорынхоо сэтгэлийг би гээсэнгүй.

	Өөрийнхөө сэтгэлийн хойноос би

	Өвөртлөөд сэтгэлийг нь хүрч очно.

	Нэгдлийн бэлчээр дээр хоёр сэтгэлтэн

	Нийлж учрахыг залуус үзнэ.

	Өөрийнхөө сэтгэлийг өгөөд би

	Өвч сэтгэлийг нь аваад би

	Хайртай хойно гэрлэнэ бид.

	Халамжтай хойно жаргана бид.

	 

	 

	
ШИНЭХЭН ХОЁРЫН ТУХАЙ

	 

	1. 

	Хүүхэлдэй

	Авдар дээрээ дүүрэн

	Алаг хүүхэлдэй өрчхөөд

	Саяхан л нийлсэн хоёр

	Сайхан л суух болжээ.

	Торомгор хөөрхөн хүүхэлдэй

	Тоглох эзнээ хүлээнэ.

	Аав ээж хоёр

	Анхны үрээ хүлээнэ.

	 

	2. 

	Хоёул ч гарч мэднэ

	"Хүү гарах байхаа" гэж

	Эцэг нь дандаа ярих юм.

	"Хүүхэн төрөх байлгүй" гэж

	Эх нь аяндаа зөрөх юм.

	Маргаад та нар яах вэ?

	Мөд гарахаар нь үзнэ.

	Хонгор та нарыг бодоод

	Хоёул ч гарч мэднэ.

	 

	
ХОНГОР ЧАМАЙГ БОДОХОД...

	 

	Цасан дээгүүр

	Янагийн мөр чахарна.

	Цаасан дээгүүр

	Миний үзэг чахарна.

	Янагийн мөр

	Чахран чахран холдоно.

	Миний үзэг

	Чахран чахран хөдөлнө.

	Холдох амраг

	Зүрхийг сугалах мэт

	Хоосон цээжинд

	Хүйт даах мэт.

	Дулаалгагүй гэрт

	Дэн сүүмэлзэнэ

	Дуулгаваргүй шуурганд

	Далдичин үймэлзэнэ.

	Тэгэвч дэн

	Эгээ л унтрахгүй нь

	Тэвчээр ихтэй

	Миний зүрх мэт.

	Яавч дэн

	Үүр цайлгахгүй нь

	Ядарч цөхрөөд

	Цуцах зүрх мэт

	Хоёр гурвыг

	Ийнхүү бодтол

	Хонгорын чимээ

	Нэгэнт тасарчээ.

	Холбоо шүлгийг

	Ийнхүү хэлхтэл

	Хохийг дуудах мэт

	Бэх минь хөлджээ.

	 

	
АМЬДРАЛЫН ЖОЛОО АТГАД

	 

	Салшгүй хайраар янагласан

	Сайхан чамайгаа мөрөөдөж

	Санааны зоргоор гунигласан

	Миний сэтгэл зовуурьтай.

	Хувирч гандсан байгалийг

	Хурын усаар угаах шиг

	Ээдэрч будилсан сэтгэлийг

	Эвийн хураар угаая.

	Хайрын ариун хураар

	Ханатал хоёул цэнгэж

	Булингар буртгийг арилган

	Бор зүрхээ амраая.

	Цэвэр зүрхээ нээж

	Цээж цээжээ түшье

	Урьд байснаас илүү

	Улам улам дасъя.

	Анхил багын эрхээр

	Алдаж осолдсон чамайгаа

	Амраг сэтгэлийн эрхээр

	Арав ч гэсэн уучилъя.

	Томоогүй гэнэн насандаа

	Тоогүй муухай гэнэдсэн

	Ангир цагаан сэтгэлт

	Амраг намайгаа өршөө.

	Аавын хүү алдаж

	Ээжийн охин эндэж

	Агтын туурай хадуурч

	Амьдралын жолоо ташуурчээ.

	Аавын хүү сэхээрвэл

	Ээжийн охин ухаарвал

	Агт хүний эрхэнд

	Амьдралын жолоо атгад.

	 

	 

	
ХАСЫН ӨНГӨЛӨГ БҮСГҮЙ

	 

	Хасын өнгөлөг бүсгүй

	Тусын замаа олоо юу?

	Хусын ёроол мартаад

	Хосын нэгэн болоо юу?

	Цонхигор сарны гэрэлд

	Цор ганцаар бэдрэхдээ

	Цохолж чамайг хайснаа

	Цочиж гэнэтхэн мэдэх шиг.

	Мэдээд энтээг ажихад

	Мэндлээд чи минь угтах шиг

	Мэндлээд чамайг дөхөхөд

	Мэлрээд би гайхах шиг.

	 

	Эгэл үдшийн бүрэнхийд

	Элэг тэврэн тэнэвч би

	Зүрхэндээ чамайг болгоож

	Зүүдэндээ чамайг тэвэрдэг.

	Халууны илч буураад

	Халхаас шувуу буцахад

	Нүцгэн хусны ёроолд

	Нууцгай уулзаж танилцсан сан.

	Хөвчид униар татаад

	Хөхөө донгодоод ирэхэд

	Үзэмж төгс бүсгүй чи

	Үзэгдэхээ больдог нь юуных вэ?

	Хасын өнгөлөг бүсгүй чи

	Тусын замаа олоо юу?

	Хусын ёроол мартаад

	Хосын нэгэн болоо юу?

	 

	
ХАЙРЫН БАДАГ

	 

	Тэртээ холоос барааг чинь харахад

	Тэнгэрийн хаяаны солонго адил.

	Ойртсоор байгаад дөхөөд ирэх чинь

	Орчлонгийн зул нарны адил.

	Эвтэйхэн ганц хараад авах чинь

	Эелдэг гэгч илбэхийн адил.

	Аштайхан нэг инээгээд орхих чинь

	Амттайхан гэгч тэврэхийн адил.

	Шүргэсхийгээд алхаад өнгөрөх чинь

	Налсхийгээд бүжиглэхийн адил

	Шивнэсхийгээд хэлэх үг чинь

	Аялсхийгээд дуулахын адил.

	Ширтээд өнгөрсөн тэр өдөр чинь

	Хан гардийн далавч ургах шиг болдог.

	Ширвээд өнгөрсөн тэр өдөр чинь

	Хоёр хөл минь хугарах шиг болдог.

	 

	
ХЭРЭГ ЮУ ВЭ?

	 

	Зарим хүүхэн нөхрөө гадагш гаргах ч дургүй

	Зайдуухан газар хүнтэй уулзуулах ч дургүй

	Зам мөрийг нь хааж үргэлж хардаж байдаг нь

	Зан сэтгэл тогтоогүй залуу насны харгай юу.

	Үнэхээр сэтгэл нийлээд хэн хэндээ үнэнч бол

	Үргэлж түүнээ хардаж бухимдаж явахын хэрэг юу вэ

	Үг яриа тохироогүй дандаа хардмаар байдаг бол

	Үйл тамаа бараад хамт байхын хэрэг юу вэ?

	 

	 

	 

	
ДО... БИШ ДУ... ЮМ ШҮҮ

	 

	Доо хүүхэнтэй учиртай гэж

	Дооглоод ер болохоо байлаа.

	Доктор хүнтэй суух нь гэж

	Дотроо тэд боддог боллоо.

	Худал цуурхлыг даръя гэж

	Хувийнхаа нууцыг хэлэхээс биш

	Хулгайлж сэмхэн олсон юм шиг

	Хулчийж байдгаа болихоос биш

	Дотно болсон тэр хүн

	Догдолсон сэтгэлийн ганц хань

	До... биш Ду... юм шүү

	Доктор биш дууч юм шүү.

	 

	
ЧИ БИДЭН

	 

	Анхны үрийн угаалгад

	Аав ээжээ залах гэж

	Ариун голомтоо тэтгэж

	Ах, эгчээ баясгах гэж

	Хорвоод чи бидэн

	Золгосон хэрэг байжээ.

	Хоёр сэтгэл нийлсний

	Хойчийн үр ажээ.

	Ууган хүүгээ гэрлэж

	Урамтай хурим хийх гэж

	Учирсан хоёр хүүхдэдээ

	Удаан жаргалыг ерөөх гэж

	Хорвоод чи бидэн

	Золгосон хэрэг байжээ.

	Хоёр сэтгэл нийлсний

	Хойчийн үр ажээ.

	Ач охины найрт

	Амар жимэр морилох гэж

	Арван хуруу тэгш

	Арвин буяныг эдлэх гэж

	Хорвоод чи бидэн

	Золгосон хэрэг байжээ.

	Хоёр сэтгэл нийлсний

	Хойчийн үр ажээ.

	Үндэс баттай монголд

	Үр төлөө нэмэх гэж

	Үр ач маань бүгдээр

	Үүд өрхөө үүсгэх гэж

	Хорвоод чи бидэн

	Золгосон хэрэг байжээ.

	Хоёр сэтгэл нийлсний

	Хойчийн үр ажээ.

	 

	
СЭТГЭЛ ГЭДЭГ ЭЭЖ...

	 

	Сэтгэл гэдэг ээж

	Бидэн хоёр хүүхэд

	Амрагийн зөөлөн сэтгэл

	Амрааж биднийг бүүвэйлнэм.

	Элбэрэл ихт сэтгэлийн

	Энхрий бүүвэйлэлд умбан

	Багахан хоёр үр

	Баахан жаргал эдэлнэм.

	Ачит ээжээ гомдоохгүй

	Алаг үрийн жам

	Хэзээ ч биднийг орхихгүй

	Сэтгэл ээжийн ёс

	Ивээн тэтгэгч ээжийнхээ

	Илч нөмөртэй өлгийд

	Зол заяатай хоёр

	Зоргоороо сайхныг амснам.

	Аяа чухам энэ бол

	Аз жаргалын дээд

	Аливаа тэр дээдийг

	Азтай бидэн хүртнэм.

	 

	
ЮУ БОЛ

	 

	Хархан нүдтэй бүсгүй

	Ханьтай бол уу, юу бол?

	Хажууд нь байгаа жаал

	Хүү нь бол уу, юу бол?

	Хархан нүдтэй бүсгүйг

	Ханьгүй байвал баярлана.

	Хажууд нь байгаа жаалыг

	Дүү нь байх гэж горилно.

	 

	
ЧИ ЯАСАН ЗҮРХ ВЭ?

	 

	Тэр хөөрхий бүсгүйг

	Тэгтлээ юунд хүснэ вэ?

	Аягүй ингэж мөрөөдөвч

	Айгаад байдаг нь юу вэ?

	Дэлгэж чадах чадалгүй

	Дэмий догдлоод яана вэ?

	Айхаа хэрэв мэдсэн бол

	Агсраад байх чинь юу вэ?

	Амьтны үр намайг

	Аль байдгаар нь зовоосон

	Зоргоороо хатуу зүрх вэ чи!

	Зориггүй хулчгар зүрх вэ чи!

	 

	
ГАЛТ ТЭРЭГНИЙ БУУДАЛ ДЭЭР

	 

	Галт тэрэгний буудалд мянга түмэн улс

	Гадаад, дотоодод явах зуун зуун залуус

	Гаргаж үдэхээр ирсэн амраг садан үрс

	Гайхан дэмий алмайрсан зарим нэгэн хүмүүс

	Тэнд буурал эмээ нэгэн хөвүүнийг тэвэрнэ

	Тэртээд залуу хүүхэн гунин гунин зогсоно

	Өнөө гайхал архийг шил шилээр нь хөнтөрнө

	Өрөм цагааны дээжийг шанага шанагаар цацна

	Зарим нь нааш харж инээгээд, цааш харж уйлна

	Зальхай нь нааш харж уйлаад, цааш харж инээнэ

	Салах аргагүй хос нүднээ чимэгтэй харагдана

	Сайны дүр үзүүлэгч нүдийг гагцхүү хорсгоно.

	Тэрэгний яндан хэдийнээ явахыг дохиолон орилоход

	Тэвчиж салахгүй хоёр гадна дотноос үнсэлдэнэ

	Зүүгдэж байсан залуу өөрийн эрхгүй хоцровч

	Зүрх нь тэртээ тийшээ амрагийн өвөрт одно.

	 

	 

	
СЭТГЭЛ, ИТГЭЛ

	 

	Үдшийн бүрийгээр ганьхарч суухгүй

	Үүрийн гэгээгээр ганцаар сэрэхгүй.

	Учран дассан бидний сэтгэл

	Угийг олсон мөнхийн итгэл.

	Өөр нэгэнд өвөр задлахгүй

	Өслөх үгэнд зүрх шаналахгүй

	Эвлэж, нийлсэн бидний сэтгэл

	Элж хорохгүй үүрдийн итгэл.

	Ганц биеэр жаргалд ташуурахгүй

	Гай учирвал ганцаар үүртэхгүй

	Саарч буурахгүй бидний сэтгэл

	Сарниж одохгүй ашдын итгэл.

	 

	 

	
* * * Алтан хундага...

	Алтан хундага

	Архиар дүүрэн

	Амраг сэтгэл

	Чамаар дүүрэн

	Мөнгөн хундага

	Дарсаар дүүрэн

	Мөнхүү сэтгэл

	Чамаар дүүрэн.

	 

	 

	
АХИН ЧАМТАЙ УЧРАХАД

	 

	Ахин чамтай учран золгоход

	Анхны дурлал айлчлан эргэх шиг

	Амраг сэтгэлийн амтыг авсан

	Арван найман нас минь ирэх шиг...

	Дөрвөлжин толгойн архан дор

	Дөрвөн гэр бөмбийн торойжээ.

	Баруун захын борхон гэрт

	Багахан чи минь туяаран суужээ.

	Зүрх догдлон босгыг чинь алхаж

	Зүс улайн дүрийг чинь тольдсон

	Гар чичрэн зурвасаа атгуулж

	Гарч одохдоо дотор амарсан

	Орчлон гэдэг даанч уужимхан

	Ондоо залуус нэн ч олхон

	Хайр сэтгэл буцаагүй байтал

	Харин үйлээр бид холджээ.

	Хожимдсон нулимс асгахаа боль доо.

	Хонгорхон бүсгүй минь гэртээ харь даа.

	Өлгийтэй жаал чинь уйлан байгаа

	Өөрийн чинь нөхөр хүлээн суугаа.

	 

	
СААЛЬЧИН ТЭР БҮСГҮЙД

	 

	Эхийн цагаан сүүгээр

	Эхэлж амласан үр сэн би

	Амрагийн саасан сүүгээр

	Амьдарч яваа эр сэн би.

	Саальчин хонгор бүсгүйн

	Сайхан үйлсийг бахаднам би.

	Санаан дунд мэлмэрсэн

	Сайх хүүхнийг сананам би.

	Тугалын зэлэн тушаа

	Тухалж уулзсанаа бодном би

	Тураг энхрий сэтгэлтэй

	Тухайлж учирснаа дурснам би.

	Энэ монгол орноо

	Эхийн сүүгээр тэжээсэн

	Элбэг баян олноо

	Эгчийн хайраар ивээсэн

	Саальчин хонгор бүсгүйн

	Сайхан үйлсийг бахаднам би.

	Санаан дунд мэлмэрсэн

	Сайх хүүхнийг сананам би.

	Монгол даяар мэлтэлзсэн

	Молор эрдэнэ сүү шиг

	Мохошгүй зүтгэлт саальчны

	Мөнхийн алдрыг ерөөнөм би.

	Ангир цагаан сүүгээр

	Ард олноо тэтгэсэн

	Аавын охины цуугаар

	Ар монголоо мялаасан

	Саальчин хонгор бүсгүйн

	Сайхан үйлсийг бахаднам би.

	Санаан дунд мэлмэрсэн

	Сайх хүүхнийг сананам би.

	Одоо ингээд бодоход

	Олныг төлөөлж сэдэхэд

	Онцлон чамайгаа санаж

	Оньчлон нэгийг хүснэм.

	Саасан сүү сав дүүрэн

	Санасан бүхэн сэтгэл дүүрэн

	Өнөр үр өвөр дүүрэн

	Өөрөө чи жаргал дүүрэн

	Өргөн магнайд үрчлээ буухгүй

	Өгөөмөр сэтгэлд сэв суухгүй

	Төв түвшин явахыг ерөөе.

	Төр олондоо зүтгэхийг захья.

	Саальчин бүсгүйн саасан сүүгээр

	Санаа сайтын зорьсон үйлсээр

	Энэ бие минь жаргалтай явдаг

	Эцэс хойддоо итгэлтэй байдаг.

	Саальчин хонгор бүсгүйн

	Сайхан үйлсийг бахаднам би.

	Санаан дунд мэлмэрсэн

	Сайх хүүхнийг сананам би.

	 

	
ХҮҮХНИЙ ЗУРАГ

	 

	Хаанаас ч юм хүүхний зураг

	Хавтас дүүрэн цуглуулчхаад

	Гавьяаны дээдийг бүтээсэн шиг

	Гайхуулдаг хүн байх юм даа.

	Аль эрт үеэ дуусгаж

	Амраг сэтгэлийн тооцоогоо хийсэн

	Эмгэн хүний залуугийн зураг ч

	Эдний дотор байж мэднэ.

	Эсвэл ажил үйлсээр товойн шалгарч

	Энд тэндхийн хэвлэлд тавиулсан

	Содон хүүхний зургийг хайчилж

	Сонирхон хураасан байж ч мэднэ.

	Уурладаггүй заримыг нь элэг бариад

	Булаасан зураг ч байж мэднэ.

	Унхигүй нэгийг нь гэнэдүүлж байгаад

	Хулгайлсан зураг ч байж мэднэ.

	Ямар ч гэсэн хүүхний зургийн

	Яриагүй сайхан «музейтэй» атлаа

	Хань ижилгүй ганцаар байх чинь

	Харин та минь гэмтэй биш үү?

	Цаасан зургаар сэтгэлээ хуурч

	Цаанаа ханьгүй ганцаар явсаар

	Өвөр дүүрэн зурагтай

	Өтөлчихвөл яана вэ дээ!

	 

	
ТАНИЛЦСАН БҮСГҮЙДЭЭ

	 

	Эелдэг сайхан зангаар хэнээс ч дордохгүй

	Энхрий хөөрхөн царайгаар хэнээс ч дутуугүй

	Залуу бүсгүй тантай танилцсандаа баярлана.

	Зам урттай амьдралдаа таныг үргэлж дурсана.

	Зуны өдөр ногоон ойн дунд

	Зугаацаж яваад уулзсан минь ил байна.

	Ганц хоёр үг асуулцан ярилцсаар

	Гайгүй сайн танилцсан минь тод байна.

	Хааяа илрэх ховор үнэтэй инээд чинь

	Харцанд дулаан энгийн байдал чинь

	Харилцан суухад нийцтэй даруу зан чинь

	Хаана ч явсан миний дотор бодогдоно.

	Үнэхээр сайхан танилцсан бүсгүй тантай

	Үерхэхээс өөр эрх, над байхгүй

	Яагаад вэ гэвэл элэг зүрхнийхээ

	Янаг хүнтэй юм шүү дээ, би чинь.

	 

	
НАДДАА ЧИ МИНЬ ИРЭЭЧ

	 

	Тэврэх ганц хань минь

	Тэртээ далайн цаана уу

	Тэгээд ер нь тэр минь

	Тэнгэрийн хаяаны наана уу.

	Аль эсхүл бид чинь

	Арвин хорвоод төөрөө юу?

	Аз дутахад уулзахааргүй

	Алс алсад төрөө юу?

	Унхигүй төрсний харгайгаар

	Учрахгүй мунгинаж явна уу?

	Хаяандаа байгаа түүнийг

	Харахгүй зүдэрч байна уу?

	Нийлж суух нь бүү хэл

	Нэг нэгнээ олохгүй

	Өнчин зүрх өвөрлөсөөр

	Өргөн хорвоог барах нь уу?

	Өөдгүй царайлж суутал

	Өөрөө ирдэг хэрэг үү?

	Өвгөн эмгэн болсон хойно

	Өртөж нийлэх хэрэг үү?

	Янаг амраг гэдэгт чинь

	Ямар тэмдэг байдаг байна

	Ядаж зүдэж явсаар

	Яаж таньдаг ёсон байна?

	Насан туршийн амраг минь

	Наддаа чи ирээч

	Хонгор зүрхээ амрааж

	Хоёул жаргал эдэлье.

	 

	
ШӨНӨ

	 

	Өвлийн шөнө урт гэдэг

	Өөхөн дэн барна гэдэг

	Зуны шөнө богино гэдэг

	Зулын гэрэл хүрнэ гэдэг.

	Энэ үг үнэн боловч

	Эртнээс нааш хэлэлцсэн гэвч

	Хайр сэтгэл догдлох үед

	Харин заримдаа худал байдаг.

	Хайр сэтгэлээ харилцан ярьж

	Хар хорын сэжгийг тайлж

	Хэт хожим яахаа төлөвлөж

	Хэдхэн үг түүнтэйгээ зөвлөхөд

	Нээрэн, өвлийн шөнө ч богиноддог.

	Нэг л мэдэхэд үүр цайчихдаг

	Харин ганцаар түүнээ мөрөөдөж

	Хааяа зүүрмэглэвч зүүдлэн сэрчхээд

	Эргэж хөрвөж тавгүй хэвтэхэд

	Элдвийг бодож гиюүрч байхад

	Үнэндээ зуны шөнө ч уртаддаг.

	Үүр цайх нь жил шиг уддаг.

	 

	 

	
* * * Хар хор суугаагүй

	Хар хор суугаагүй

	Гэнэн хонгор сэтгэл

	Хад мөргөж элээгүй

	Гүн бат итгэл

	Хал зовлон амсаагүй

	Онгон танхил зүрх

	Харах нүдний чимэг

	Монгол бүсгүйн төрх

	Өлөн хир суугаагүй

	Ариун тунгалаг цогцос

	Өнгө жавхаа гээгээгүй

	Зуны сайхан сарнай

	Тэнгэрийн хаяанд суувч

	Тэврээд авмаар дотно

	Тээр саад байвч

	Тээглэж бүдрэхгүй хатан

	Миний зол заяа

	Мөнх сэтгэлийн туяа

	Өр зүрхний чимэг

	Өнөд ургах цэцэг

	Энэхэн миний зүрхийг

	Эмтэлж шарлаасан бүсгүй

	Эдлэх аргагүй шаналгаанд

	Унагаж орхисон бүсгүй.

	 

	 

	
САР

	 

	Харанхуй шөнө замдаа би мунгинаж

	Хайрт түүнийхээ гэрийг олохгүй төөрөхөд

	Сар чам шиг ачтай, сайн юм

	Санаанд орохгүй байдаг юм.

	Тэгэхэд чи гэрлээ тусгавал

	Тэсгэлгүй би баярлаж явдаг сан

	Огт тоохгүй хэрэв шингэвэл

	Олон зантай гэж чамд уурладаг юм.

	Арай гэж гэрийг нь олж амраад

	Амраг түүнийхээ дэргэд очиход

	Сар чам шиг саадтай хэцүү юм

	Санаанд ер орохгүй байдаг юм.

	Тэгэхэд чи тооноор шагайвал

	Тэсгэлгүй би ичиж зовдог сон, 

	Ор сураггүй арилсан байвал

	Өр зүрх минь баярладаг сан.

	 

	* * *

	 

	Улаанбаатарын хүүхэн чинь

	Угаас ер нь хэд бол?

	Надаа чухам таалагдах

	Нас, зүс нь хэр бол?

	Ангайж дэмий тэнэсээр

	Ажаагүйдээ гомдном.

	Ганцыг нь хэрэв дасгавал

	Гар хайргүй тэвэрнэм.

	 

	* * *

	 

	Саран саруул, гудамж гэгээтэй ч

	Санаандаа би нарыг үгүйлнэ.

	Садар эмсийн өвөр задгай ч

	Сайхан чинийхээ цогцсыг үгүйлнэ.

	Хоёр дэрний нэг нь хоосон

	Хонгор чиний үнэр анхилна.

	Холхих бие хөнжилд ганцаар

	Хоромхон нойрт чамайгаа тэвэрнэ

	Өдрөөр биш мөчөөр тоолоход

	Өнгөрөх хугацаа даанч удаан, 

	Сараар биш жилээр холдоход

	Санааны зовлон нэн ч зузаан

	Эр бие зовон зүдрэвч

	Эцсийн сайханд эрхгүй итгэнэ.

	Хоногийн зугаа хорвоогийн хуурамчаас

	Холхон явахыг тэвчин бодно.

	 

	 

	 

	
ШИВНЭСЭЭР ШИВНЭСЭЭР

	 

	Саальчин, жинчин хоёр

	Сав л хийвэл уулзалдаж

	Нэгдлийн залуу гишүүд

	Нэг л учиртай болж дээ!

	Өдөр зав чөлөөндөө

	Өндрийн ард шивнэлдэж

	Үдэш дөнгөж болмогц

	Үхрийн зэлэн дээр шивнэлдэж

	Харанхуй шөнө хагасалж

	Хаана ч юм шивнэлдэж

	Энэ хоёр залуу

	Энд тэндгүй шивнэлдэж

	 

	* * *

	 

	Энэ хоёр залуу

	Энд тэндгүй уулзалдаж

	Нэг л жиг ургав гэж

	Нэгдэл даяар шивнэлдэж

	Тэмээчин хонгор хүүхэндээ

	Нягтлан бодогч шивнэчхэж.

	Тээврийн машины жолоочид

	Нэг нөхөр нь шивнэчхэж

	Манай айлын эмгэн

	Адуучин өвгөндөө шивнэчхэж

	Мал бригадын дарга

	Ахлах хоньчиндоо шивнэчхэж

	Үхрийн зэл дамжиж

	Үеийн хүүхэнд тарсаар

	Адууны бэлчээр дагаж

	Айлаас айлд хүрсээр

	Шинэхэн хоёрын тухай

	Шивнээ яриа тарчихжээ.

	Шивнэх байтугай зарим нь

	Шивэр авир хийчихжээ.

	Шивнэсээр шивнэсээр хоёр

	Шийдэж амьдралаа холбожээ.

	Шивнэсээр шивнэсээр нэгдэл

	Шинэ өрхтэй болчихжээ.

	 

	* * *

	 

	Нэгдлийнхэн цөм цуглаж

	Нижгэр хурим хийхдээ

	Ам амандаа шивнээ бол уу?

	Алиа яриа дэлгээ бол уу?

	Дув дуугүй суугаа бол уу?

	Дуу шуу болоо бол уу?

	 

	 

	
ШУУДАНЧИЙН ТУХАЙ МӨЧЛӨГ

	 

	1. Шуудан зөөгч хүүхэн

	Шуудан зөөгч хүн

	Шуурхай байхыг хичээнэ.

	Мэдээ, цахилгаан өгчхөөд

	Мэндгүй буцаад явчихна.

	Алба, амины холбоог

	Амжуулж зөөдөг хойно

	Яаруу байдаг нь буруу гэж

	Яавч би хэлэхгүй.

	Харин тэр хүүхнийг

	Түргэн буцахад нь гомдоно.

	Хар цүнхэнд нь орхичхоод

	Хамт явчихмаар бодогдоно.

	 

	2. Би ч бас «шуудан зөөгч»

	Би ч гэсэн бас

	"Шуудан зөөх"-ийг бодлоо.

	Биеэ тэгээд гололгүй

	Шулуухан, захиа бичлээ.

	Өнөөх зөөгч хүүхэнтэй

	Өдөр болгон уулзана.

	Өөрийн бичсэн захиагаа

	Өгчих бүр дөхнө.

	Гэсэн ч бас л зүрхлэхгүй

	Өдий хүрлээ, гэм нь

	Хичээж бичсэн захиа

	Өвөр дүүрлээ, та минь

	Өөдгүй "зөөгч" байна гэж

	Хэрхэвч битгий шоолоорой.

	Өвөр дэх захианаасаа нэгийг

	Цүнхэнд нь хийчихсэн, хараарай.

	 

	3. Захидал

	Хүүхэн нэг өдөр

	Захиа над гардуулав.

	Хүссэн хариу мөн гээд

	Задлалгүй сэм өвөртлөв.

	Ажил тараад харихдаа

	Замдаа дугтуйг задалтал

	Аав, ээжээс ирсэн

	Захиа гараад ирэв.

	Аав ээжийн захиаг

	Авчирч өгсөнд нь баярлана.

	Өөрийнхөө захиаг хэзээ

	Өгөх бол гэж хүлээнэ.

	 

	4. Зарга мэдүүлье 

	Залуу уншигч нөхдөдөө

	Зарга мэдүүлэхээр шийдлээ.

	Захианы маань хариуг

	Шуудан зөөгч өгдөггүй.

	Хамаг олны захиаг

	Тэр дор нь хүргэдэг байж

	Харин ганцхан минийхийг

	Таг дуугүй дарчихлаа.

	Албаны юм дарагчид

	Айхавтар зэмлэл мундахгүй нь

	Ариун сэтгэл дарагчид л

	Арга хэмжээ олдохгүй нь...

	 

	
ШУУДАНГИЙН ХАЙРЦАГ

	 

	Хэн ч онд ажимгүй

	Өргөн нэг гудамжинд

	Хэд ч гэсэн байдаг

	Өндөр цагаан байшинг

	Цонхыг нь бараг далдалж

	Саглайн ургасан модны

	Чухам ямар үүрэгтэйг

	Сайн мэднэ хүмүүс.

	Цэвэр агаар гаргана.

	Цэнгэхэд сүүдэр болчихно.

	Цэцэг навч ургуулна гээд

	Цэцэн мэргэн тоочно.

	Харин тэр модонд

	Өөр нэг учир байдгийг

	Хархүү, хүүхэн хоёроос

	Өмнөө хүн мэддэггүй юм.

	Үргэлж тэднийг холбож

	Үг сэтгэлийг нь дамжуулдаг

	Байнгын гүйдэлт захиа

	Бас нэг мэднэ учрыг нь.

	Арван тийшээ арзайсан

	Саглагар мөчрийн дорхон

	Алтан нар нэвтэршгүй

	Сагсгар навчны цаахна

	Ариун салхи хүршгүй

	Бэрх нэгэн газар

	Амьтан хүн ажишгүй

	Бяцхан нүх байдаг юм.

	Эв муутай хуруу

	Орж багтамгүй нүхэнд

	Эрээн цоохор эрвээхэй.

	Орогнож чадамгүй явцууд

	Эвхэж эвхэж хийчихсэн

	Бичиг дандаа байдаг юм.

	Ээлжилж ирдэг хоёрын

	Бэлхэн "шуудан" тэр юм.

	"Шуудангийн энэ хайрцаг"

	Олон захиа дамжуулдаг юм.

	Шургаж хавчигдсан бичиг

	Эзнээ олоод тэнийдэг юм.

	Хоёр залуугийн захидлыг

	Амжуулж хүргэдэг шууданг

	Хонгор сэтгэлийнх нь нууцыг

	Дамжуулж байдаг хайрцгийг

	Энд ингэж илчилсэн нь

	Тэдэндээ жаахан гэм болж!

	Тэнд байдаг гэж хэлээгүй нь

	Үнэндээ чухам аз болж!

	 

	 

	
ЧУХАЛ ХУРАЛ

	Хоол цайгаа хагас дутуу орхиод

	Хонгор хүү нь их л тэвдүү харагдана.

	"Хаашаа яарав? Тавтайхан идээч" гэж

	Хажуу талаас аав нь хэлэв.

	"Энэ орой хуралтай ааваа" гэж

	Эрсхэн хэлээд хүү гараад явчхав

	"Цангаж цангаж ирнэ шүү, хүү

	Цайгаа хуччих" гэж өвгөн эмгэнд хэлэв.

	Маргааш орой нь хүү бас л тэвдэн

	Малгайгаа орхиод гарах гэснээ эргэв.

	"Яав хүү минь? Хаашаа явна? гэхэд

	Яаруу хуралтай" гэж сандруу хэлээд гарав.

	"Эмгээн хө, хүүгийн орыг засчих

	Энэ хурал нь бас л удах байлгүй" гэж

	Хүнгэнэсэн дуугаар, өвгөн хэлэв.

	Хөнжил, дэвсгэрийг нь эмгэн бэлэн болгов.

	Гурван орой, дөрвөн орой дараалж

	Гулсаж, дамжиж хүү хуралд явав.

	Ингэсээр байгаад орой болгон хуралдахад

	Эмгэн, өвгөн хоёр гайхах болов.

	Хүү нь нэг орой ээлжийн хуралдаа явахад

	Хөгшин өвгөн хоёр гэрээ цоожлоод

	Салхинд гарч талбай дундуур алхлаа.

	Сайхан цэцэрлэгийн захад очоод суулаа.

	"Хүүе эмгээн! чи тийшээ хараач

	Хүү минь нэг охинтой хурал хийж байна" гэж

	Ханцуй дээрээс нь сэмхэн татаад өвгөн

	Хажуу дахЬ эмгэндээ шивгэнэн хэлэв.

	Ай даа, хөөрхий, чухал хурал байна даа?

	Аргагүй дээ! Залуу хүн яаж таслах вэ.

	Хэлэлцэх асуудал нь шийдэх болоогүй бол уу

	Хэдийд нэг, бүр дуусах бол доо гэхэд

	Өвгөн инээж эмгэнээ ширтэв.

	Өөдөөс нь эмгэн бас л инээв.

	Удахгүй манайд шинэ хүн нэмэх нь гээд

	Урамтай алхсаар хоёр хөгшин буцав.

	 

	
ӨНӨД УРГАХ ЦЭЦЭГ

	Хар хор суугаагүй

	Гэнэн хонгор сэтгэл

	Хад мөргөж элээгүй

	Гүн бат итгэл

	Хагацал зовлон амсаагүй

	Онгон танхил зүрх

	Хаа хэзээ ч содон

	Монгол бүсгүйн төрх

	Тэнгэрийн хаяанд суувч

	Тэврээд авмаар дотно

	Тээр саад байвч 

	Тээглэж мятрахгүй хатан.

	Миний зол заяа

	Мөнх сэтгэлийн уяа

	Өр зүрхний чимэг

	Өнөд ургах цэцэг

	 

	 

	
ЗАМ

	Сулран сулран зогсчих

	Хүний хөөрхий зүрх чинь

	Сүүмийн сүүмийн унтарчих

	Лааны гэрэл адил уу даа.

	Будилан будилан замхарчих

	Хүний нэгэн зам чинь

	Буцан буцан мухардах

	Богино жимийн адил уу даа.

	Хүний зам урт ч бол

	Хүүгийн зүг дөтөлнө.

	Үхрийн зөрөг олон ч бол

	Худгийн зүг хөтөлнө.

	 

	
БҮРГЭД

	 

	Гоц өндөр хадан хясаан дээр цомцойн суух

	Гон ганц хөгшин бүргэдийг ажихад

	Орчлон хорвоогийн эрээн бараан явдалд ханасан

	Орь ганц эр гиюүрэн байх мэт.

	Олз омгийг гал нь буураагүй нүдээр харж

	Ойлон нисэх уулын бүргэд дүүлэхийг үзвэл

	Санчиг цайж насан өтөлсөн хэдий боловч

	Сайн эрийн шинжийг гээгээгүй буурал мэт.

	 

	
ААВ МИНЬ 

	Авираад байвал би

	Уулын оройд хүрнэ байх

	Амраг сэтгэл байгаа хойно

	Авгай хүүхэн ч олно байх.

	Гүйгээд байсан ч би

	Найргийн бэлд хүрэхгүй нь

	Гуйгаад байсан ч би

	Ааваа дахиж олохгүй.

	 

	
ЭРГЭХ НЭГЭН УЧРАЛ

	(Ц-д)

	Эртний тавилан биш ч гэлээ анд минь

	Эргэх нэгэн учрал байдаг шүү

	Эргэх учралыг хоёулаа хүлээнхэн

	Эр биесээ мөрөөдөж явъя даа.

	Харсаар байтал минь шанханд арилахгүй хяруу унаад

	Ханилсаар байгаад хоёр тийш одов шүү.

	Анд андаасаа уйдсан нь ергүй

	Амьдралын эрх салаа замаар хөтлөв шүү.

	Тээр жил анх чамтай уулзаад

	Тэр дэнж дээр хоёр гэрээ шийрлээд

	Хун шиг цагаахан гэрийн эзэд бид

	Хүн шиг явсаар өнөө хүрэв шүү.

	Танайх гүүтэй бол манайх айрагтай

	Манайх үнээтэй бол танайх өрөмтэй

	Танайх хөөртэй бол манайх баяртай

	Манайх уйтай бол танайх гунигтай

	Хугас шил боловч чи бид хоёр хувааж

	 Хагас чихэр боловч хоёр хүү хувааж

	Санаагаа нэвтэртэл эхнэрүүд хууч хөөрч

	Шанагаа элэгдтэл цайн сүү зөөжээ.

	Одоо энд хоёр гэрийн бууц

	Ор арилаагүй бяцхан зам

	Хос гөрөөсний хоноглосон буудал шиг

	Хоёр айлын дурсгал болон хоцорлоо.

	Дөрөө хавиран айлаар бууж

	Хөрөө ирлэн түлээ тайрч

	Буу үүрэн тарвага хайж

	Бузгай ч дасаж шүү анд минь

	Одоо яах вэ, саллаа гэвч

	Орчлон уудамд холдох авч

	Хэний маань ч сэтгэл сэвгүй сайхан нь

	Хэтдээ золгох итгэл шүү.

	 

	
ГЭГЭЭВЧЭЭР ҮЗСЭН ОРЧЛОН

	 

	Өнөөх л хоёр улиас

	Өнгө хөхөрсөн дүнзэн байшин

	Салан эзнээ даллах адил

	Салхинд дэрвэсэн бор гэр

	Элэглэсэн юм шиг хажуухан талд нь

	Эвтэйхэн гэгчийн давхар байшин

	Харуулын хүндэт цэрэг шиг шулуун

	Хадаатай юм шиг утасны мод

	Хааяагүй бөртийх ухаа толгод

	Хаяагүй цэлийх цэнхэр тэнгэр

	Хөгшчүүдийн магнай шиг атираат газар

	Хөдөлдөггүйгээс ийм л юм.

	Хөдөлдгөөс гэвэл өвчин намжаах

	Хөгтэй ч юм их, өвчин дэвэргэж

	Хөнжилд шургуулам эвгүй ч юм байх

	Хөөрхий эмзэглэн ахуйд үзэгдсэн орчлон

	Тээр урьд гурван тэмээ

	Түүнээс цааш захгүй зэрэглээ...

	Эм хүний сонин нууц хөөрнөм бололтой

	Энүүхэнд, биесээ нударсан хоёр хүүхэн

	Ус дамнасан настай авгайчуул

	Улаан цамцтай туранхай хархүү

	Уншсан ч юм уу, үгүй ч юм уу

	Урдаа ном барьсан догьхон эр

	Эрвээхэй хөөсөн нэг жаал

	Эхээ хормойдсон, бор охин

	Согтуу ч юм уу, эрүүл ч юм уу 

	Солбиж гишгэсэн хүрэн өвгөн 

	Үүлэнд тэмүүлсэн гэзэгтэй хүүхнийг

	Үнсэхдээ дөхсөн нам залуу

	Үхэх нь гэмээр цагаан ямааг

	Үргээж ядсан цүрдгэр хүү

	Халуун савтай цай бариад

	Харайх шахсан манай эхнэр

	Эжийгээ бараадан нисэх дөхсөн

	Эрх ганд миний үр...

	Гэгээвчээр үзсэн орчлон баяртай

	Гэргийнхээ цайг би чинь ууя

	Удахгүй эндээс гарч бүхэл орчлонд

	Умбан живэхээ хүлээн сууя.

	 

	 

	 

	
ӨРХӨӨ ТАТ ДҮҮ МИНЬ

	 

	Өрхөө тат, миний дүү

	Өглөө болжээ, гэгээ тусаад

	Нялххан тугал мөөрөхийг сонсов уу

	Нялзрайхан амьтан сүүгээ хүсжээ.

	Үүр цайжээ гэгээ тусаад

	Үүдээ нээ, миний дүү

	Сэргэлэн агаар хаалга тогшино.

	Сэрүү татуулсаар орж ирэг.

	Хасын гэгээ нэгэнт тусжээ.

	Хаалгаа нээ, миний дүү

	Чимээгүйхэн ханиаж, чимээ өгч байна.

	Чилээгээ гаргаг эмээ эх

	Өглөө болжээ, гэгээ тусаад

	Өрхөө тат, миний дүү

	Шинэ өдрийн зол болсоор

	Шижир нар зул шиг гийг!

	 

	
ҮҮРЭЭР

	Уяа хоносон борлог

	Бөмбөлзөнхөн чичирнэ.

	Уян төмөр амгай

	Хавжигнанхан дуугарна.

	Дуг хийгээгүй залуу

	Дуртай дургүй босно.

	Үнэгэн малгай духдуулж

	Үүрийн жаврыг сөрнө.

	Уургынх нь үзүүрт

	Талын жавар шуугина.

	Унасан хүлгийн туурайгаар

	Зурвасхан шуурга босно.

	Арын хөндийг бүрхсэн

	Адуун сүргээ зорино

	Эгнэгт нэгийг бодон

	Эргэн эргэн харна.

	 

	 

	
ҮЕР

	 

	Үүл хурж уул харлаж үер бараалж

	Ус буухад тос шүү гэж өвгөд мишээнэ.

	Айлын бэр аргал хорголоо адасгаар бүтээж

	Адуучин эр алаг морины эмээл авна

	Уяатай морь уух санаатай ус руу зүтгэж

	Улаан ямаа уруудах санаатай урагшаа тэмүүлнэ.

	Тэнд энд тэнгэр дуугарч цахилгаан гялбаж

	Тэргэн доогуур гөлгөн нохой гангинан гасална.

	Хорин настай хоньчин хүү хотоо харж

	Хойд зүг тэнгэрийн хаяа ажиж явна

	Үерт норсон дээлийн хормойг зад мушгиж

	Үхрийн зэлийг үе үе сэм ширтэнэ.

	 

	 

	
САЛХИ

	Хий хөлөг зайдан унаад салхин авгай 

	Хээр талаар замгүй харайлган захгүй аашлав.

	Үүл авгайг гал бутартал нударчхаад

	Үйлт хялганыг газар хатгатал алгадаж орхив.

	Хээр хөдөө хэссээр байгаад цуцсан юм уу?

	Хэрээ мэдэхгүй хэрсээр яваад унасан юм уу?

	Ямар ч гэсэн маргааш өглөө нь салхи татарч

	Яасан ч гэсэн мань салхинд саад учирч

	 

	Алхиулж алхиулж амь гарсан үүл баярлаж

	Аньсан нүдээ дутуухан нээгээд нулимс унагаав.

	Алгадуулж алгадуулж гилжир болсон хялгана сэргэж

	Арайхан гэж толгойгоо бариад өндийж ирэв.

	 

	 

	
ГАНЗАГА ДҮҮРЭН АНТАЙ ГАЛТАЙ ЦОГТОЙ АНЧДАДАА

	 

	Өврийн олон ангаар

	Өвгийн ганзага мялаасан

	Арын олон ангаар

	Аавын ганзага мялаасан

	Өндөр хайрхан хангайгаас

	Өргөн дорнодын талаас

	Өвч их говиос

	Өнөр залуу анчид минь

	Сайхан нийслэл хотдоо

	Саадгүй явж ирэв үү? 

	Санаа бодлоо зөвлөхөөр

	Сайн бэлдэж ирэв үү?

	Ганзага дүүрэн антай

	Галтай, цогтой анчдадаа

	Залуу нөхөд чинь баяраа дэвшүүлье!

	Залгаж цааш нь ихийг ерөөе!

	Саарал чоно, 

	Шаргал зээр

	Улаан үнэг

	Ухаа тарвага

	Халиун гөрөөс

	Халтар хярс

	Алжаалгүй намнаж

	Алдалгүй авласан

	Урагштай анчид

	Урамтай, зоригтой

	Улс орондоо

	Үртэй, бүтээлтэй

	Хулан хөлгийн

	Шандас мэдэн

	Хурдан бууны

	Сум тоолон

	Аавын ганзагыг

	Тосдож байгаарай

	Ард улсдаа

	Тустай яваарай!

	 

	
ХӨӨРХӨН ДҮҮ

	 

	Оодгор дээл нь гандчихсан хөөрхөн дүү

	Оройн жаварт цантчихсан хөөрхөн дүү

	Тал хомоол шиг тонтойчихсон хөөрхөн дүү

	Тавагтай бууз шиг бондойчихсон хөөрхөн дүү

	Арван настай танхил багадаа эргэж очоод

	Айлын хүүхэдтэй уйдахыг мэдэхгүй тоглох юм сан

	Хонины хороонд хөрзөн зэрэглэж гэр бариад

	Хойчоо зөгнөж хоёул өдөржин суух юм сан.

	 

	
* * * Хаврын урь орж байсан даг сан...

	Хаврын урь орж байсан даг сан

	Хамаг амьтан сэргэж байсан үе сэн

	Холын нэг бөглүүхэн сууринд сан

	Хоног сарыг хороонхон суусан сан.

	Тайрмал үстэй борхон бүсгүйтэй

	Таалалтай харц тулгарч билээ л

	Харин тэгэхэд тагдгар хар хүн

	Хажуугаас гэнэт хяламхийж билээ л

	Хайрлам тэр томоогүй бүсгүйг

	Халиун малгай шигээ санаагүй байгаа даа.

	Олзуурхан юундаа ширтэв гээд л

	Орой нь баахан зэмлээгүй байгаа даа.

	 

	
ХҮНИЙ ХӨӨРХИЙ ҮР

	 

	Алсад суугаа ааваа зүүдэлж

	Алаг үр инэвэлзэн нойрсоно.

	Аанай л бас алга байгаа

	Ачит эхээ тэмтчин эрнэ.

	Удахгүй золгох шинэ "аавын"

	Учрыг тэр бээр яахин ухнам.

	Баруун оронд мөдхөн шилжихээ

	Бас хөөрхий хэрхэн мэднэм.

	 

	
СҮХ СҮРЭН ХОЁР

	Сүрэн хүү хургаа хариулж

	Сүүдэртэй газар бараадан суужээ.

	Бяцхан гартаа харандаа бариад

	Бичиг бичиж, чимээгүй тонгойжээ.

	Үерхдэг найз Сүхийнхээ ирэхийг

	Үнэндээ тэр ажигласангүй байжээ.

	Долоон настай энэ хоёр хүүхэд

	Дотно үерхдэг найз юм байжээ.

	Амралтаар ирсэн Сүхийн ахаар 

	Энэ хоёр хүүхэд бичиг үсэг заалгаж

	Хойд жил сургуульд орно гэж

	Хоног өдрийг тоолж суудаг байжээ.

	Сүрэнгийн бичсэнийг, Сүх нь хараад

	Сүрхий бардмаар буруу бичиж гэхэд

	Нөхөр нь түүний үгийг зөвшөөрөхгүй

	Нөгөө хоёр хүүхэд муудалцан эхэлжээ.

	Бие биедээ тайлбарлан яривч

	Буруу зөвийг ялгаруулан чадсангүй

	Хойноос ирж яваа ахыгаа тосоод

	Хоёр хүүхэд уралдаж очжээ.

	Хөөрхөн дүү нар минь яаж байна даа.

	Хөлийнхөө хурдыг шалгаж байгаа юм уу?

	Хөдөө талын бэлчээртээ зугаалж

	Хөгжил цэнгэлтэй гүйлдэж байгаа юм уу?

	Амдаж тосохоор мориноос буугаад

	Ажиглаж ширтсээр хүлээж зогсоно.

	Энхрий дүү нар нь хурдлан хурдалсаар

	Яг зэрэг хүрэлцэн ирлээ.

	Бичсэн бичгийн минь, зөв бурууг шалгана уу гэж

	Бие биеэсээ өрсөлдөн хэллээ.

	Сүрэнгийнх зөв гэж ахыгаа хэлэхэд

	Сүхийн царай ихэд улайв.

	Эргээд хоёулаа хурга руу явахдаа

	Элэгсэг найртайгаар нэг дуу аялна.

	Энхрий хоёр хүүхдийн хойноос

	Ээлжлэн харсаар ах нь өхөөрдөнө.

	 

	
ААВЫН ХҮҮ МИНЬ

	 

	Аавын торомгор хүү минь, үр минь

	Алаг нүдэт минь аль вэ, аль вэ

	Аавдаа хүрээд ир миний хүү

	Ай даа гараа өгч байна, хараач!

	Хоолойгоо татаж ирээд инээж байна.

	Хонгор үр минь андахаа байж дээ.

	Хоног өнгөрөх тутам л хөөрхөн болоод

	Холын ирээдүйг харах гэсэн шиг дэрвэнэ.

	Аавын хүү, дэг дэг, дэрвэ дэрвэ!

	Аль вэ? хүү минь, аль вэ? дэрвээрэй.

	Ариун жаргалтай эх оронд төрсөн

	Азтай хүү минь аав ээжийн баясгалан.

	 

	 

	
БАЯНГОВИЙН НЭГДЭЛ ДЭЭР

	 

	Баянговийн нэгдэл дээр

	Багагүй бид саатсан юм.

	Баахан сайн хүнтэй

	Бас бусыг хөөрсөн юм.

	Өнчин ишиг гээдэггүй

	Өвгөн буурал Ванхүү

	Өглөөний жаврыг тоодоггүй 

	Өлчир охин Эрээн

	Баянхонгорт алдартай

	Бригадын дарга Чимид

	Байц Богдод нүүдэлтэй

	Бахдалт тэмээчин Өлзий

	Ардын эрүүлийг манадаг

	Ачит эмч Дэмбэрэл

	Арвин бараа залгуулдаг

	Агентын худалдаач Гонгор

	Барилгачин, хоньчин, адуучин

	Багш, сурагч, дуучин

	Баахан сайн хүний

	Бараа зүсийг харсан юм.

	Хэлж ярих үг нь

	Хийсэн ажлаа гүйцдэггүй.

	Хэрэгжүүлж байгаа зүйлдээ

	Хэмжээ дамжаа тавьдаггүй.

	Сайн сайхныг бүтээв гэж

	Санаа нь ер ханадаггүй

	Сайх зорьсон бүхнээ

	Саатаж бүр орхидоггүй

	Өргөн говийн ардын

	Өнөр бүтээлийг үзэхэд

	Өрөөлийн дайтай байдаггүй

	Өөрийнхөө биеийг чамланам.

	Улаан үнэгэн малгайнаас

	Уур цан савсуулсан

	Ухаант хүүхэн Эрээнтэй

	Уулзан ярьж байхад

	Хайрам хүйтнийг ажаагүй

	Халуун гарыг нь атгахад

	Хайргүй жаварт ажраагүй

	Хацар нүүрийг нь харахад

	Талын жаврыг гайхаж

	Тас бүчилсэн малгайгаа

	Тайлаад хаячихмаар санагдаж

	Тамтаггүй их ичлээ.

	 

	
ХҮНИЙ САЙН

	 

	Хүний сайн хаанаа байна даа.

	Хүүдээ байна уу, хүүхэндээ байна уу?

	Элчилгүй муу нь хаанаа байна даа.

	Эрдээ байна уу, эмдээ байна уу?

	Өөрөө би эр шүү болохоор

	Өөрсдийгөө юу ч гэх юм бэ дээ.

	Өнөөх хүүхнүүдийг сайн гэхээр

	Өөгшүүлж орхивол яах ч юм бэ дээ.

	 

	
ААВЫН ХАЦАР

	 

	Сайн яваад ирээрэй гэж

	Баруун хацрыг минь үнсээд

	Сааль сүүгээ өргөж

	Буурал ээж минь үдлээ.

	Хол явахдаа би

	Хоёр хацраа л үнсүүлдэг сэн

	Үнэндээ одоо л нэг хацрыг минь

	Үнсэх хүн дутлаа.

	Энэхэн үед аавыгаа

	Эрхгүй би дурслаа.

	Эцгийн минь үнсдэг хацар л

	Эзэнгүй хоцорсныг мэдлээ.

	Дотор нэг багтраад

	Доголон нулимс дуслаа.

	Хуурай хоцорсон хацар дээр

	Хурын дусал шиг буулаа.

	 

	
БОР САНААТАЙ БОЛОХ СОН

	 

	Цагаан санаатай байвал

	Цаадах чинь намайг дөнгөчих гээд

	Хар санаатай байвал

	Хажуу дахиа би хадарчих гээд

	Болдог сон бол ер нь

	Бор санаатай болох сон

	Хоёр тийшээ холбиролгүй

	Хоорондуур нь жирийх сэн.

	 

	
БУЛИНГАР

	 

	Булингартай ус уухгүй гэж

	Бузгай их тамшаалдаг атал

	Өөрийнхөө сэтгэлийн бузар булингарыг

	Өдий болтол угаадаггүй нь юу вэ?

	Булингартай усанд хэн ч дурлахгүй

	Булай их зэвүүцдэг адил

	Таны сэтгэлийн буртаг булингарыг

	Таашаах хүн олдохгүй байх шүү.

	Өмнө нь таны эргэлдэх дуртай

	Өнгөт чамин тэр нэг толь шиг

	Андуухан сэтгэл чинь тунгалаг болтугай

	Ааш зан чинь ариухан болтугай.

	 

	 

	
* * * Гурван хоногийн насгүй...

	Гурван хоногийн насгүй

	Хуурмаг янагийн үг бол

	Гуравхан мөчийн ясгүй

	Цаасан дэвүүр адил аа.

	Гурван сарын насгүй

	Хуурмаг нөхрийн тус бол

	Гуравхан хоногийн тосгүй

	Хоосон ясны адил аа.

	Гурван жилийн насгүй

	Хуурмаг будган өнгө бол

	Гуравхан сарын зүсгүй

	Хөөсөн сувдын адил аа.

	 

	
* * * Баширт уран үгээр нь...

	Баширт уран үгээр нь

	Хүнийг таних аргагүй

	Баргил болхи байлаа гэж

	Басаж голох хэрэггүй.

	Хэлэх үгийн цаана

	Хэнхдэг гэж юм бий.

	Хэнхдэгийг сайн тэмтэрвэл

	Хэрэг болох ёс бий.

	Залуу цогцсын илчинд

	Хайлж орхих хэрэггүй.

	Заамаа дэлгэхгүй харамлав гэж

	Зайлахыг яарах аргагүй.

	Зүйргүй төөнөх илчний цаана

	Зүрх гэдэг юм бий.

	Зүрхийг сайн чагнавал

	Зүйтэй болох ёс бий.

	 

	
ЗУД

	 

	Цасан зуд дулаан хаварт хөөгдөж

	Цагаан газар эрээн болж ирэхэд

	Цаасан зуд ид дундаа хангинаж

	Цаашаа улам хүчтэй болдог нь юу вэ?

	Сайн бичээчийн гар амрах чөлөөгүй

	Сандарсан даргын нүд салах завгүй

	Мэдээ, тушаал хомсдохын учиргүй

	Мөн ч хэцүү зудын нэг юм даа...

	Эрин хэмжээтэй болохоор цасан зуд

	Энэ орноос минь тонилох цаг байх, 

	Эрэмбэ дараагүй цаасан зудын аюул

	Ингэж нэг багасдаг ч болоосой.

	 

	
НЯРАВ НЬ ХАЙХАРСАНГҮЙ ЭЗЭН НЬ ЭНЭРСЭНГҮЙ

	 

	Хариуцсан нярав нь хайхралгүй

	Эдэлсэн эзэн нь энэрсэнгүй

	Шинэхэн шүүгээний нүдийг

	Шилэн савны бариулыг

	Дээл дахны ханцуйг

	Дээвэр туурганы оосрыг

	Дэвэр цоожны цуургыг

	"Орон тооны илүүдлээр"

	Оргүй "хасаад" хаячихжээ.

	Олиггүй ийм "цомхотгол"

	Осолгүй нэг болжээ.

	Жин хүйтэн тасхийж

	Жилийн эцэс болоход

	Эрхтэн дутуу эдлэл

	Эрэмдэг зэрэмдэг хогшил

	Эрхэлсэн няравтай заргалдаж

	Эвдэлсэн эзэнтэй маргалдаж 

	Шинэхэн шүүгээ нүдээ

	Шилэн сав бариулаа

	Дээл дах ханцуйгаа

	Дээвэр туурга оосроо

	Дэвэр данх цоргоо

	Дэнхэр цоож цуургаа

	Тус тус нэхэж

	Тун сандаргасан гэдэг, 

	Анхиагүй эзэн нь ч тэгээд

	Аргагүй л гэмшсэн гэдэг.

	 

	
ОЙН ЦООРХОЙД

	 

	Догшин салхи нүүр нүдгүй балбаж

	Тоос шороо ам хамраар дүүрсэн

	Харанхуй шөнө ойн цоорхой дунд

	Харин хоёр залуу уулзаад л зогсож байв.

	"Айхавтар салхитай пад харанхуй байна шүү!

	Арай л гэж би чинь болзоондоо ирлээ" гээд

	Хүүхэн нь толгойгоороо залуугийн цээжийг налав

	Хүү нь ч тэврээд л зүүн хацрыг нь үнсэв.

	Тэнгэр дуугарч ширүүн бороо ороод л

	Тэр хавийнхан гэрээсээ гарахгүй сууж байв.

	Тэртээ шөнийн салхинд дайралдсан хоёр

	Тэмдэгтэй газраа бас л уулзаад зогсож байв.

	"Айхавтар дуутай ширүүн л бороо байна шүү!

	Арай л гэж би чинь болзоондоо ирлээ" гээд

	Хүүхэн нь толгойгоороо залуугийн цээжийг налав.

	Хүү нь ч тэврээд л баруун хацрыг нь үнсэв.

	Үүнээс хойш хоёр жил болчхов.

	Үерхэгч хоёр үзэгдэхээ больчихов

	Гэтэл нэг өдөр тэмдэгт газраа

	Гэнэт, тэд ирчихсэн харагдав.

	 

	"Улаан, шар, өнгө өнгийн цэцэг байна.

	Үндэстэй нь сугалаад гэртээ аваачиж тарья" гээд

	Хархүү бөхийж алаг цэцэг түүж байв.

	Харин хүүхэн нь хүүхэд тэврээд зогсож байв.

	 

	
ГОЛ ТОЛГОЙ ХОЁРЫН ЯРИА

	 

	Хүрчигнэсэн голын урсгал өөрчлөгдөн

	Хөндий дагаад урагшаа явж байгаад

	Хөндөлсөн товойх толгодын бэлээр гартал

	Хүүхэмсэг толгод учир зүггүй инээв.

	"Юунд нь шоолов" гэж ихэмсэг гол уурлахад

	"Юу ч гэх вэ дээ, таныг хараад тэгчихлээ.

	Уг нь та манайхаар огт ирдэггүй

	Урьж залсан ч тоодоггүй байсан шүү дээ!

	Урсгалаа сольчхоод гэнэт хүрээд ирэхээр чинь

	Уриагүй байхад ирлээ гэж инээд хүрлээ.

	Уваагүй томоогүйдээ ингэж орхилоо

	"Уучлал хүсье" гээд толгод бөхөлзөв.

	"Чалчаа жаал минь олон үгээ тат 

	Чамайг бодоод би наашаа ирсэн биш!

	Сурсан замаа солихыг хүсээгүй байтал

	Суваг татаад хүмүүс албадан урсгав" гэж

	Явдал дундаа гол хэгжүүхэн хэлчхээд

	Яралзтал урссаар цаашаа одов.

	 

	 

	
МОРДОХДОО ХҮҮ МИНЬ ОЛМОО ЧАНГАЛ

	 

	Мордохдоо хүү минь олмоо чангал.

	Мориноосоо унана гэж айсан биш шүү

	 Монгол хүн мориноос айдаг ёсгүй.

	 Молор эрдэнэ шиг эрхэмлэдэг заншилтай.

	Наймтайдаа хүү минь чи, морио гамнаж байвал

	Насанд хүрээд трактороо гамнадаг болно шүү

	Мордохдоо хүү минь олмоо чангал

	Мориноосоо унана гэж айсан биш шүү.

	 

	
БОДОЛ

	 

	За даа, би ч олон л юм боддог

	Зах хязгааргүй тэдний алиныг ч тоочиж барах вэ?

	Заримдаа, ер нь хүнд хэлэхэд ч ичмээр

	Залуу хүнд баймгүй эвгүй бодол ч төрөх л юм.

	Хонгор хүүхэн минь дуу шуугүй шиг байвал

	Хожим ч ирэхгүй хол явчихмаар бодогдох, 

	Хосгүй баяртай, инээгээд угтаж авбал

	Холдохгүй дэргэд нь үргэлж баймаар ч санагдах...

	Залуу насны гэнэн бодол алийг тэр гэх вэ

	Зай завсаргүй намайг үргэлж эзэлж байдаг юм.

	Эмх замбараагүй энэ олон бодол дундаас

	Эрхэм дотно санагддаг ганцхан л бодол байдаг юм

	Өнгөө алдаж гандсан намрын цэцгийн дэргэд

	Өрөөндөө байгаа цэцгийн сайхан таримлыг тавьсан шиг

	Надад байгч олон бодлоос онцгойрогч тэр бодол бол

	Нандин сайхан эх орны минь тухай бодол юм.

	Нуугаад ч яах вэ дээ, ажил хийж байхад

	Нуруу ч хөших шиг, нойр ч хүрэх шиг

	Ер нь л яваад сайхан унтаж амармаар

	Ердийн биш муухай бодол төрөх удаа байдаг л юм.

	Ярихад ч зовмоор ийм бодлын хажуугаар

	Ямагт дагагч өөр нэг бодол байдаг

	"Яах вэ дээ, чи ядарвал ядарна биз, 

	Яруу алдарт эх орныхоо төлөө шүү дээ" гэдэг

	 Нандин бодол тэр дороо төрөөд

	Намайг уруу татагч муусайн бодлыг ялдаг юм.

	Энэ бодлоор удирдуулснаас бид хүчтэй байдаг юм.

	Эцэж ядрахад эм болдог бодол юм.

	Эвлүүлж бүтээхэд, хүчин болдог бодол юм.

	Эзэрхэг дайсантай уулзахад баатар болгодог бодол юм

	Эргэх цагийн эргэлтэд хөгширдөггүй бодол юм.

	Эрсдэх хүнд үед ч элэгддэггүй бодол юм.

	 

	
ОЙД

	 

	Самрын бяцхан чөмөгт би шунаад

	Саглагар хушийг бороохойгоор балбана.

	Хааяадаа унах бороохойнд цохиулчих шахавч

	Хар бяраараа аанай л нүднэ.

	Дүүлэн оччихоод цөмөн идэх

	Цөмөн идчихээд дүүлэн одох

	Өчүүхэн хэрэм хэдий чадалгүй ч

	Өнөөдөө л надаас хавьгүй илүү.

	Толгой дээгүүр тэртээд харайх нь

	Тоглосон юм шиг боргоцой унагах нь

	Том мөртөө арчаагүй амьтан бэ гэж

	Тохуурхан байгаа ч юм шиг санагдана.

	 

	
ХАТАН СУУДАЛ

	 

	Цастай уулын өвөрт

	Захгүй тал цэлийнэ.

	Ханагар уужмын дунд

	Ханьгүй уул торойно.

	Өнчин ганц уулыг

	Өрөвдөх сэтгэл төрөвч

	Тэнэгэр тал түшигтэй, 

	Тэмээн сүрэг чимэгтэй, 

	Заг шарилж хүрээтэй

	Замбуутивийн гоёл гэж 

	Агшинд санаа амарч

	Эргэцүүлж тойруулж харна.

	Бэлд нь хүрч очоод

	Бэрхшээнэ гэхгүй авирах сан.

	Оройд нь зорьж гараад

	Онц л алсыг тольдох сон.

	 

	 

	
ЭРЭЛЧИН

	 

	Хоёр морь холбож хөтлөөд

	Хонгор морь хагсааж унаад

	Хол газар эрэлд яваа

	Хорин хэдтэй залууг хараад

	Сайшаах муушаах хоёр сэтгэл

	Санамсаргүй аяндаа төрөв.

	Алдсан хэдэн адуугаа

	Арван хоног эрээд

	Аймаг сум алгасаж

	Арвитай сураг олоогүй, гаргаагүй ч

	Олохоос нааш эргэхгүй гэж

	Омог бардам яваа

	Махруун, зориг шийдэмгий

	Магтмаар залуу юм даа, чи!

	Харин тэр нэгэн шөнө

	Хариулах манаанд гаралгүй

	Хувийн жаргал бодож

	Хулжиж явсан учир

	Алаг голтой адуугаа

	Анх алдсаныг чинь бодоход

	Зэгсэн томоотой болтол чинь

	Зэмлэмээр залуу юм даа, чи!

	 

	
... АСУУМААР САНАГДДАГ ЮМ

	Өдөр бүр торгон дээл солиод

	Өнгө зүс ч гэж гялалзах болжээ, чи!

	Хорин дөрвийн чихрээр өврөө дүүргээд

	Хоншоор салгахгүй хүлхэх болжээ, чи!

	Хуучин танил хүүхэнтэйгээ уулзахдаа

	Хулчийсан юм шиг улайх болжээ, чи!

	Хамт зогсоод үг зөрж байхдаа 

	Хааяа гүнзгий санаа алдах болжээ, чи!

	Амралтын өдөр надтай дайралдвал

	Аягүй л бол зугтах болжээ, чи!

	Амдаж байгаад зориуд уулзвал

	Албын хүчээр инээх болжээ, чи! 

	"Ажилтай юу?" гэж намайг асуухад

	Амандаа зөөлнөөр "Тийм" гэх болжээ, чи!

	"Хаана?" гэж намайг цааш нь шалгаахад

	Хариу дуугарахгүй тонгойх болжээ, чи!

	Дэвхцэж дүүлсэн хөнгөн байдал

	Дэндүү найрсаг хөгжүүн зан

	Угийн төрх чинь оргүй арилаад

	Уйтгартай, дэгжин хүүхэн болжээ, чи.

	Үйтэн хуар, алт, булга...

	Үнэндээ чамаас салахаа байжээ.

	Ажиглаад байвал битүүхэн гуниг

	Аргагүй л бас холдохоо больжээ.

	Нэг ангид хамт сурсан

	Нэрэлхэж нуулгүй ярьж дассан

	Ягаахан хацартай найз чамаасаа

	Яагаад ингэснийг асуумаар санагдах юм.

	 

	
СҮҮДЭР

	 

	Үд дундын сүүдрийг

	Үнэндээ бид мэднэ.

	Тооноор цухуйм эрийг

	Төө хэртэй болгоно.

	Төөхөн сүүдрээ хараад

	Хүн гутсан удаагүй

	Төөхөн сүүдэр ч хүнийг

	Төө болгосон удаагүй

	Өглөө, оройн сүүдрийг ч

	Өнөдөө бид мэднэ.

	Тохой хэртэй эр ч

	Тооноор цухуйм болно.

	Тооноор цухуйм сүүдэртээ

	Хүн бардсан удаагүй

	Тохойн чинээ эрийг

	Тооноор сүүдэр цухуйлгаагүй.

	 

	
ҮДИЙН НАР

	 

	Үдийн нар, үдийн нар

	Үйл сайтай, зан сайтай

	Авгай та үдийн нар

	Ачтай та үрийн эх

	Үдийн нарны илч

	Үнэхээр танд шингэжээ.

	Үрсээ та ээжээ

	Үдийн наран-эх

	Үүрийн цолмон-үр

	Үүрд амгалан байг

	Үүлгүй тунгалаг байг

	Эх үр хоёр

	Энэ хорвоог мөрлөж

	Нар, цолмон хоёр

	Насад хамт гийгүүлэг!

	 

	
ХАВАР НАМАР

	 

	Хартай ч гэсэн хаврын тэнгэр

	Халуун зуныг зарланам биш үү.

	Халтай ч гэсэн арван найм

	Хайр сэтгэл залнам биш үү.

	Захаасаа сэмрэх мөсөөрөө

	Заамнаасаа ханзрах цасаараа

	Айсаар бултайх агиараа

	Айлын тогоон дахь уургаараа

	Хавар зуныг зарланам

	Зүрхнээс аялах дуугаараа

	Зүгээр л алхах намбаараа

	Эрхлэн аашлах төрхөөрөө

	Эргэлдэн алаглах нүдээрээ

	Арван найм сэтгэлийг залнам.

	Налгар ч гэсэн намрын тогтуун

	Наашлах жавар уринам биш үү.

	Наргиа ч гэсэн гучин тав

	Насан харилтыг яринам биш үү.

	Мөчрөө орхих навчаараа

	Мөнгөөр гялалзах хяруугаараа

	Сэргэмгүй хатах цэцгээрээ

	Эргэмгүй одох шувуугаараа

	Намар өвлийг уринам.

	Шанхнаас цайх үсээрээ

	Шандас сулрах биеэрээ

	Тайвныг эрэх сэтгэлээрээ

	Тавлан тохинох хүслээрээ

	Гучин тав харилтыг яринам.

	 

	
МАНУУХАЙ

	 

	"Сэрэмж сайтай" залуу малчин

	Сэвгэнүүр салхитай намрын шөнө

	Малаа чононоос "хамгаалахаар"

	Мануухай босгоод унтжээ.

	Өглөө, оройхон босоход нь

	Өргөн сүрэг нь алга.

	Өөрийг нь орлоод хоцорсон

	Өнөөх мануул ч алга

	Амьтан хүнд дайралдаагүй

	"Ад өөр" чоно гарчээ.

	Мал идэхээр барахгүй.

	Мануул барих болжээ.

	Мах идэхээр зогсохгүй

	Мод идэх болжээ гэж

	Аяндаа, залуу бодож

	Айх гайхах зэрэгцжээ..

	Үнэндээ тэр нь тийм биш

	Үхэр нь үргэж давхихдаа

	Эзнээ орлосон мануулыг

	Эвэртээ өлгөөд явчихжээ.

	Харин өлөн чоно

	Харанхуй шөнө ирэхдээ

	Мануулыг тоолгүй тойроод

	Мал хөөгөөд талийжээ.

	 

	Азгүй мануулын учрыг

	Аанай залуу мэдээ бол уу?

	"Ад өөр" чонын аюулаас

	Айх нь ер намдаа бол уу?

	 

	 

	
АЛТАН ДЭЛХИЙН ҮРС АМАР ТАЙВАН ӨСӨГ

	 

	Ээж ээ! гээд сарвайн

	Дэрвэж байгаа жаалыг

	Аав аа! гээд гүйн

	Дэгдэж байгаа хүүхдийг

	Өмөг зөөлөн харцаар

	Хараад, хараад ханашгүй

	Өнөр уужим сэтгэлээр

	Өхөөрдөөд, өхөөрдөөд баршгүй

	Энхрий, булбарай охиноо

	Энгэр дээрээ тэврээд

	Эхийн хонгор сэтгэлээр

	Эрхлүүлж суугаа бүсгүй

	Нас залуу ч гэсэн

	Намбатай эхийн шинжтэй

	Энэ ертөнцийн сайхныг

	Эрхэмлэн элбэрэх харцтай.

	Айн цочих аюулгүй, 

	Алаг үрс торнивол

	Аз заяанд нь зоволгүй, 

	Амраг эх нь тайван бол

	Дэлгэр арвин хорвоогийн

	Дээдийн жаргал тэр.

	Дэвших хувьтай ирээдүйн

	Дэгжих үндэс тэр.

	Алтан дэлхийн үрс

	Амар тайван өсөг!

	Ариун цагаан эхчүүдийн

	Алдар цуу нь мандаг!

	 

	
НАЦАГДОРЖИЙН НАЙРАГ

	 

	Нацагдорж гуай хүүхэн биш

	Найраг нь харин хүүхэн

	Тэгээд би хоёуланд нь

	Тэн адил хайртай.

	Нацагдорж гуай аав нь

	Найраг нь харин охин нь

	Тэгээд би хоёуланд нь

	Тэн адил хайртай.

	Нацагдорж гуай хадам минь

	Найраг нь харин эхнэр минь.

	Тэгээд би хоёуланд нь

	Тэн адил хайртай.

	 

	
С. ЭРДЭНЭД

	 

	Эрдэнэ зохиолч инээж байгаа нь

	Эгээ л нэг гөрөөс адил.

	Эсхүл муу аашилж байгаа нь

	Эрхдээ хатсан тугал адил.

	Муухай харах гэж бодох боловч

	Муу нүд нь өөрийг нь дагахгүй.

	Сайн аашлахыг бодъё гэлээ ч

	Сайх нүд нь инээж чадахгүй.

	 

	
Б. ЯВУУХУЛАНД

	 

	Дандаа согтуу нүдтэй төрсөн

	Дандаа яруу энэ шүлэгч

	Ярихад бол үгээ ч олохгүй

	Явахад бол хөлөө ч олохгүй.

	Гагцхүү найргийн төлөө төрсөн

	Гайхам энэ яруу найрагч

	Хаана хөлөө тавихаа ч мэдэхгүй

	Харин тавьчхаад түүнээ ч мэдэхгүй.

	 

	
М. ЦЭДЭНДОРЖИД

	Хүн шиг хүн

	Хүнтэй адилхан хүн

	Хун шиг хун

	Хунтай адилхан хун

	Яруу найргийн далайд

	Яралзан дэлж явах

	Ганцхан хун гэж бүү бодоорой

	Галбарбаасан модонд цэцэг олон шүү.

	 

	
ЗАЛУУ ШҮЛЭГЧИД

	 

	Аятайхан бичсэн зарим хүний шүлгийг

	Атаархаж та уншдаг шүү.

	Өөдтэй ийм санаа над төрөхгүй юм гээд

	Өөртөө та гомддог шүү.

	Үүнээс дутахгүй шүлэг бичиж орхиё гээд

	Үзгээ та шүүрдэг шүү.

	Олон юм гүйлгэн бодож эрээчсээр

	Олигтой юм болохгүйд гутардаг шүү.

	Уран санаа олдохгүй гэж та битгий зов!

	Уулнаас тэр буухгүй, ургаж гэнэт гарахгүй

	Гүн нарийн мэдвэл, та бидний амьдрал

	Гүйцэж баршгүй уран санаа юм шүү!

	 

	
ХОЁР ХҮСЭЛ

	 

	Алтан дэлхий дээр хоёр хүсэл өрсөлдөж

	Асар их тэмцэлд хүч чадлаа шалгаж байна.

	Аль алиныг нь дэвшүүлэн тавьсан эзэн байвч

	Амьдрах мөхөх хоёр өөр замтай байна.

	Хар дайнаар олзыг олон баяжиж

	Ханагар дэлхийг өөртөө өмчлөн аваад

	Хамаг олны цус, нулимсаар наадахыг

	Харгис дайсан империалистууд хүсэн байна.

	Өргөн дэлхийн өнцөг булан бүгдэд

	Өнөр жаргалын гэгээн нарыг мандуулах

	Өөдлөн байгаа жирийн түмэн ардын

	Өрнөн байгаа ариун нандин хүсэл байна.

	Ёрын дайснууд бузар хэргээ биелүүлэхээр

	Ёроол уудлан бүх аргаар давахгүй

	Ерийн олны ариун хүслийг давахгүй

	Ертөнц дахиныг дайнаар түйвээж чадахгүй

	Дарийн утаа, дайны аюулаас хаширсан

	Даян дэлхийн жирийн хүмүүс өнөөдөр

	Далай энх тайвны тугийг өндөрт өргөж

	Дайчин үйлсээ зориг дүүрэн өрнүүлж байна.

	 

	 

	
ААВ ОХИН ХОЁРЫН ЯРИА

	 

	Ахаасаа ирсэн захиаг сонсоод

	Ааваасаа охин ингэж асуужээ

	"Москва гэдэг нь их хот гэх юм.

	Манай суманд хүрэх бол уу?"

	"Ээ дээ хүү минь томоогүй байна.

	Эх захгүй том хот шүү" гэж

	Аав нь охиндоо зөвлөн хэлэхэд 

	Анхаарч суусан бяцхан охин

	"Мөд сум маань Москва шиг болох уу" гэж

	Мөн л урдаас нь шалгааж гарав. 

	"Тэгнээ, хүү минь, тийм болно.

	Тэр сайхныг та нар л үзнэ" гэж

	Халзан толгойгоо өвгөн илэхэд

	Хариуд нь охин нүдээ бүлтийлгэж

	"Та өөрөө яах юм?" гэж

	Тайван байдлаар тодхон асуув.

	"Үзэж би амжихгүй байх аа" гэж

	Үнэн сэтгэлээсээ өвгөнийг хэлэхэд

	"Амжилгүй яах вэ, заавал амжина

	Алаг морио унаж явна

	Хонийг чинь би хариулж өгнө.

	Хоёул ээлжээр очиж үзнэ" гэж

	Ажиггүй л охин нь гэнэхэн хэлжээ.

	Аав нь "тэгнэ" гээд хацрыг нь үнсжээ.

	 

	
ИЛЬИЧИЙН ЗҮРХ

	Авгайд нь ч сонстох чадалгүй

	Арчаагүй зүрх байх юм

	Цагаан цамцны цаана л

	Цаас адил сүүмийх юм.

	Энэ дэлхийд сонсогдсон

	Эрхэм дээдийн зүрх бол

	Ильич багшийн зүрх гэж

	Илтэд байдаг нь бахтай.

	Багш Лениний зүрхийг

	Барлаг ядуус өвөрлөжээ.

	Ганцхан байсан зүрх

	Газар болгонд цохилжээ.

	Чухам хэд болохыг

	Цохолж хэлж чадахгүй.

	Агуу зүрхийг нь тоолох

	Авьяастай гэж төрөхгүй

	Ильич багш төрөхдөө

	Нэг л зүрхтэй байсан юм.

	Ид ухаан суухдаа

	Түүндээ бүхнийг багтаасан юм.

	Ачит Лениний зүрхэнд

	Алтан дэлхий багтсан юм.

	Алтан дэлхийд сүүлд нь

	Лениний зүрх түгсэн юм.

	Эгэл монгол хүү би ч

	Лениний зүрхийг өвөрлөсөн юм.

	Сайхан сургаалыг нь сонссон юм

	Саруул ухааныг нь биширсэн юм.

	 

	 

	
СЭТГЭЛ ЮУНДАА ДОГДОЛНО ВЭ?

	Атар талд алтан будаа цацсан мэт

	Алдарт Москва шөнийн гоёлоо зүүжээ.

	Жаргал хөгжлийн энхжин болсон энэ хот

	Жавхлан төгс сүр сүлдээ илтгэжээ.

	Манай онгоц алгуур доошлон байх нь

	Магад одоо буудал ойртсон бололтой

	Домогт Москвагийн босгыг алхан орох

	Дурсгалт тэр мөч нэгэнт дөхсөн бололтой

	Энхрий үрээ тэврээд ээж минь угтахгүй

	Эмээлт морио хөтлөөд аав минь амдахгүй

	Энд биднийг буухад танихгүй хүмүүс уулзахыг

	Эрхбиш мэдэвч сэтгэл юундаа догдолно вэ?

	Зүс царай үзээгүй ч зөвлөлтийн хүн угтана

	Зүрх сэтгэлээрээ танил нөхөд уулзана.

	Зовлон жаргалаа хуваадаг ачит хүмүүс угтана

	Зорилго тавилан нэгтэй анд нөхөр уулзана.

	Үүнийг мэдээд бид сэтгэл зүрх догдолном

	Үлэмжийн их Москвад мэнд хүргэхийг яарнам

	Ашгүй манай онгоц амьсгаа даран зогсов.

	Ариухан агаар сэнгэнэж хаалга бас нээгдэв.

	 

	
ОРОС ХҮН

	Өндөр цээл биетэй хижээлхэн орос хүн

	Өөдөөс минь алхсаар инээмсэглэн уулзав.

	"Сайн явж ирэв үү" гэж халамжлан асуугаад

	Саатаж тавтай зочлохыг сануулан хүсэв.

	Орос хүний чийрэг гарыг бат атгаж

	Ойр зуурын үг солин зогсоход

	Олон юм миний сэтгэлд эрхгүй орж

	Ой ухаанд элдвийн юм бууж ирэв.

	Эгэл орос хүмүүс бол ард олны нөхөр юм.

	Эрхмийн дээд чанарыг бүрдүүлсэн улс юм.

	Эдний нэгтэй нь би буудлын газар уулзахад

	Эртний хоёр танил шиг энэ тэрийг хүүрнэнэм.

	 

	
МОСКВАД БИД ЗОРИНОМ

	 

	Хөвөн үүл салахгүй дагаж байвч

	Хөлөг онгоц санаандгүй орхиод гарчхав.

	Хөл нь цуцаж үүл сульдан хоцроод

	Хөх тэнгэр өнгө гялалзан тольдов.

	Үүл онгоц хоёр эцэлгүй уралдаж

	Үргэлж хоорондоо өрсөлдөн байгааг харахад

	Хүн байгаль хоёр үеийн үед

	Хүч чадлаа сорьдгийн тэмдэг буюу.

	Алдарт оросын хурдан хөлгөөр

	Агаарын мандлаар довтлон явнам.

	Монгол нутгаас мордон гараад

	Москва хотыг шамдан зорином.

	 

	
ШОТА РУСТАВЕЛИД

	 

	Таны гэгээн оюуны өмнө

	Тал нутгийн хүү би сөгднөм

	Тансаг яруу найргийн орны

	Тансагхан сууд биширч байнам.

	Уншин уншсаар Тариэль шиг

	Усан нүдэлж ч үзлээ л

	Золбоот баатруудтай танилцаад

	Зориг хатуужиж ч явлаа л

	Аяа хиргүй тунгалаг сэтгэл

	Ашиг хичээхгүй журмын эв

	Асар их хүчтэй ажээ.

	Агуу түүнийг давах хүчин үгүй

	Элбэрэл журамт бүсгүй Дарьжаан

	Эрэлхэг зоригт баатар Тариэль

	Аяа бас Автандил, Тинатын

	Амраг сэтгэлийн ариун бурхад

	Хүнд та юутай хайртай байсан шиг

	Хүндэт танд бид бас хайртай

	Эх хэлээрээ Шотаг орчуулж

	Эрхэмсэг оюуныг бишрэн биширнэм

	Өнөөдөр Тариэлийн барсан хэвнэг дэрвэж

	Өнөр Гуржийн суу билэг бадарч

	Орчлон ертөнцөд Шота Руставели

	Огторгуйн баатруудтай зэрэгцэн дүүлнэм.

	 

	
ЗОЧИРХОГ УЗБЕК НУТАГТ

	 

	Нарлаг узбек нутгаар

	Аялан зугаалан явахад

	Найз олон нөхөд

	Амдан, тосон угтана

	Халуун нарны илчнээс

	Халхалсан асартаа оруулна.

	Энхрий гараа сунгаж

	Эрхэм суудалдаа урина.

	Урлаж бүтээсэн хивсээ

	Сэгсэрч авчраад дэвсэнэ.

	Ургаа модон ширээгээ 

	Цэвэрлэж арчаад тавина

	Таатай амтлаг жимсээ

	Таваглаж ирээд өрнө

	Аагтай ногоон цайгаа

	Аягалж ирээд барина.

	Холын монгол орны

	Байдал аяндаа бодогдоно.

	Хоёр ардын заншил

	Багагүй төстэй нь мэдэгдэнэ.

	Залуу узбек хүүхний

	Өгөөмөр гараар дайлуулахдаа

	Зайдуу холын амрагаа

	Өөрийн эрхгүй бодно.

	 

	
ЗАЛУУСЫН НУУР

	 

	Нарыг орлож чийдэн

	Найман зүгтээ гялалзана.

	Туяан саруул гэрэлд нь

	Тунгалаг нуур цэлэлзэнэ.

	Цуцахыг мэдэхгүй залуус

	Цуглаж бүтээсэн нуур гэнэ

	Уйдахыг мэдэхгүй залуус

	Уралдаж зугаалдаг газар гэнэ.

	Хөнгөн жижиг завь

	Хөөцөлдөн гүйж үзэгдэнэ.

	Хөгжөөнтэй олон залуус

	Хөөрөлдөн дуулж сонстоно.

	Холоос ирсэн бид

	Завиар баахан зугаалав.

	Даруу узбек нөхөд

	Замчилж бидэнтэй зочлов.

	Үелзэх нуурын мандал дээр

	Ард олон зугаатай, 

	Узбек, монгол, орос

	Аялгуу дуу жавхаатай.

	Баялаг нуурын долгио

	Саван дотроо боргилно.

	Байгуулсан залуусын нь бүтээл

	Саатах хязгааргүй оргилно.

	 

	
УЗБЕКИЙН МИЧУРИН

	 

	Усан үзмийн шинэ олон төрөл бий болгосон Узбекийн алдарт эрдэмтэн академич Ризамат Муса Мухамедовт зориулав.

	 

	Атираа суусан духыг нь харвал

	Аавтай минь тэр адилхан санагдах юм.

	Амттай жимсээр дайлахыг нь үзвэл

	Ээжтэй минь тэр ижилхэн бодогдох юм.

	Далан долоотой гэхэд Ризамат гуай

	Даанч их ануухан харагдах юм.

	Цэцэрлэг дотуураа түргэн гэгч алхаж

	Цэргийн залуу шиг гялалзан явах юм.

	Сургууль соёлд яваагүй гэхэд

	Суут оюуныг нь бахадмаар юм.

	"Узбекийн Мичурин" гэж ард нь нэрлэсэн нь

	Үнэнийг хэлэхэд зохисон нэр юм.

	 Алдарт эрдэмтний сэдэн гаргасан

	Ариун жимсийг амталж явахдаа

	Эрхэмсэг бүгдийг бүтээж өгдөг

	Эгэл хүмүүсийг хүндлэн бишрэх юм.

	Таваг дүүрэн шүүслэг жимсээр

	Өвгөн Ризмат биднийг дайлав.

	Тал дүүрэн тансаг жимсээр

	Өнөр Зөвлөлтийг Узбек дайлах юм.

	 

	
ДӨРВӨН ЦЭРЭГ

	 

	Захгүй далай ууртай догшин

	Замгүй онгоц уруудан өгсөн

	Дөрвөн цэрэг амьдралын төлөө

	Дөчин есөн хоног тэмцэв.

	Далайн давлагаа омогтой хэдий ч

	Дайрах салхи агсан авч

	Дөрвөн зүрх галтай цохилж

	Дөчин есөн хоног тулав.

	Хоол нойроо хомстгон гээж

	Хооронд зуураа эвээ сахиж

	Эрийн чанар, нөхрийн батыг

	Энэ дэлхийд харуулж өгөв.

	Ганц янжуур, ширхэг төмс

	Гамнаж нөөсөн аяга ус

	Эдэлж байсан эгшигт хөгжим 

	Энэ тэргүүтнээр амь зогоож

	Хөлгийн жолоог осолдон алдалгүй

	Хөөсрөх долгионд эс тэсэн эндэлгүй

	Баатар дөрвөн цэрэг дийлэв.

	Бадамлан ургах гавьяа бүтээв.

	Хэний ч зүрхэнд очлон асах

	Хэмжээлшгүй зоригийг нь бүхнээр биширч

	Дөрвөн цэрэг дэлхий дахинаа

	Дөчин есөн өдрөөр мандав.

	 

	
АВАРГА КОМСОМОЛ

	Аварга комсомол

	Ардынхаа баталсан

	Долоон жилийг

	Ашдын эв хамтыг

	Аваад ирэх

	Ариун үйлсийг

	Амлаж хэлээд

	Бахдан биелүүлэх

	Золтой юм.

	Ажиллаж хийгээд

	Бяраа үзүүлэх

	Бүлтэй юм.

	Ардаг байсан

	Атар газрыг

	Комсомол номхруулж

	Ангаж байсан

	Аргуун хөрсийг

	Комсомол дэвтээж

	Шинэ үйлдвэр

	Шилдэг техникийг

	Комсомол хийж

	Шийдвэрт эв хамтын

	Шалгарсан эгнээнд

	Комсомол явж байна.

	Ар монголын

	Авхаалжит залуус

	Ах комсомолын

	Ариун үйлсийг

	Гайхаж магтаад

	Хөшиж суудаггүй

	Гараа хумхиад

	Гөлөрч байдаггүй

	Алхсан замаар нь

	Зоригтой дэвшиж

	Амласан зүйлийг нь

	Золбоотой дэлгэрүүлж

	Нийгэм журмыг

	Нэлэнхий байгуулж

	Улс орноо

	Улам мандуулж байна.

	Эрэлхэг цогтой

	Монгол залуус

	Эцэг эх шигээ

	Ажилсаг залуус

	Төөрсөн бүхнийг

	Түшиж байдаг

	Төрсөн ах шиг

	Тэтгэж байдаг

	Аварга комсомолоос

	Үргэлж сурна.

	Ард монголоо

	Үүрд бадруулна.

	 

	
ДАЛАЙН ТЭРТЭЭХ ОД

	 

	Тэртээ далайн цаана

	Тэнгэрийн хаяаны наана

	Шинэхэн од гялалзаж

	Шижир туяа харвана.

	Саяхан мандсан болоод ч тэр үү

	Саруул гэгч нь жигтэйхэн од оо.

	Одоодоо тэнд ганцаар болоод ч тэр

	Очлог гэдэг нь үнэхээр сод оо

	Нэрийг нь хэлбэл Куба гэнэ.

	Нэмэн хэлбэл хувьсгал гэнэ

	Нэмж бодвол зүй гэнэ. 

	Нээж үзвэл ирээдүй гэнэ.

	Тэртээ далайн цаана

	Тэнгэрийн хаяаны наана

	Шинэхэн од гялалзаж

	Шижир туяа харвана.

	 

	
ПАТРИС ЛУМУМБЫН ДУРСГАЛД

	Эхээс төрсөн үр

	Үхэх ёс байдаг.

	Эргэж биеэрээ төрөхгүй

	Байгалийн эрх байдаг.

	Сайн хүнийг орлож 

	Сайхан эр төрдөг.

	Яг л зүрхийг нь өвөрлөж

	Ялдам занг нь шингээдэг.

	Амьтанд тустай явбал

	Мартагдах эрх байдаггүй.

	Алуурчны гарт өнхөрсөн

	Толгойтой нь адил өнгөрдөггүй.

	Хүний зүрх гэдэг

	Даанч хэврэг эд.

	Хүссэн болгоноо амжуулахгүй

	Таг зогсох нь хэцүү.

	Эрхэмсэг таны өмнө

	Эмгэнэн тэргүүнээ мэхийнэм.

	Таны адил байх гэж

	Тангараг тавимаар бодогдном.

	Хөөрхий хүний үр

	Үхэх эрхтэй төрдөг.

	Хөдөх олныхоо дунд

	Мартагдах эрх байдаггүй.

	 

	
БЕН БЕРКИЙН ДУРСГАЛД

	 

	Арга барахдаа дайсан чамайг

	Алуурчин хөлсөлж, өөрсдөө ч өрсөж

	Амь насыг чинь алаг хорвоогоос

	Арын хаалгаар бусниулж орхив.

	Үхэл хүртэл арын хаалгатай

	Үнэнгүй ёс тэнд эрхтэй

	Яргачны чинжаал алт шиг гүйлгээтэй

	Ягаахан цус чинь алтнаас үнэтэй.

	Эрэлхэг тэмцэгчийн амьгүй толгой

	Эрлэгт биш харгисуудад хэрэгтэй.

	Үнэнээс айгчид хоромхон төдий ч

	Үхлийг чинь ялалт шиг бодох учиртай.

	Улайд цугласан хон хэрээ шиг

	Улангассан өшөөгөө ганцаархантай чинь тооцсон тэд 

	Улс түмний өмнө тооцоогоо дэлгэж

	Улаан нүүрээрээ өрөө төлөх болно.

	 

	
ДАЙН

	Дайн — 

	Хүнгүй гэр

	Гэргүй хүн

	Дайн— 

	Хөлгүй бие

	Биегүй хөл.

	Дайн— 

	Эргүй эхнэр

	Эхнэргүй эр.

	Дайн— 

	Аавгүй хүү

	Хүүгүй аав.

	Дайн— 

	Малгүй бэлчээр

	Бэлчээргүй мал

	Дайн— 

	Дарийн утаа

	 Тахал зовлон

	Дайныг бид хазаарлана.

	Дахин бид гаргуулахгүй.

	 

	
ЭВИЙГ ХИЧЭЭЕ

	 

	Ерийн монгол хүний

	Ертөнц дахинд хэлэх

	Энхрий халуун үгийг

	Энэ дэлхий сонсог

	Их оросын жишээгээр

	Бүх ардын захиагаар

	Эв түнжингээ засъя

	Энх тунхыг хичээе.

	Атомын хар тахал

	Ард түмэнд зэмтэй.

	Аймшиг тарих хүч нь 

	Алтан дэлхийд гэмтэй.

	Хөнөөлт дайны зэвсэг

	Хөсөрч хэвтэх замтай.

	Хөдөлмөр ажлын зэвсэг

	Хөлөрч гялалзах жамтай.

	Авдар савандаа нуусан

	Ар өвөртөө нөөсөн

	Хортон зэвсэг бүхнийг

	Хогийн саванд хая.

	Сум зэхэхийн оронд

	Сургууль соёл тэжээе.

	Буу захихын оронд

	Будаа тариа базаая.

	Бөмбөг нөөхийн оронд

	Бөөрөнхий алим тарья.

	Эвдрэн суухын оронд

	Эвийн гараа барья.

	Буу далайхын оронд

	Буузаар дайлдаг болъё.

	Сум харвахын оронд

	Судраар дайлдаг болъё.

	Сайн цагийг тосъё.

	Саруул замыг засъя.

	Үр хүүхдээ өсгөе

	Үй олноо баясгая.

	Эвийн үржилт хөрсөн дээр

	Энхийн цэцэг ургаг.

	Эрвээхэй хүүхэд хоёр

	Эрээн цэцгээр наадаг.

	 

	
ЦЭРЭГ

	(Солонгос эх ярьсан нь)

	 

	Дандаа хорин настай эрчүүд

	Дайчин цэрэг болдог гэж санана уу?

	Тийм биш шүү, тэгээд миний үгийг

	Тээр шаахгүй, та нар сонсоно уу?

	Харийн дайсан манай нутагт халдахад

	Хар аюул миний орныг бүрхэхэд

	Эмэгтэйчүүдийг ар талд аваачна гэсэнд

	Эмгэн би «цэрэг» болж үлдсээн!

	Харьяалах суман, командлах дарга

	Харин над аль нь ч байгаагүй.

	Тээр болно гэж биеэ голоод

	Тэдэнд очихыг ч би бодоогүй.

	Өөрөө «цэрэг», өөртөө «дарга»

	Өвөртөө хутгатай, гартаа сүхтэй

	Хүний яргачныг нутгаасаа тонилгох

	Хүндэт цэргийн эгнээнд би явсаан!

	Хөгшин намайг «цэрэг» болсонд

	Хүүхэд та нар гайхах явдалгүй.

	Өстөн дайсан халдаж ирэх үед

	Өнөр орон бүхлээрээ цэрэг болдог юм.

	Өвөр монгол нөхдөдөө

	Өнө эртний түүхтэй

	Өвөр монгол нөхөд

	Ах дүүгийн сүлбээтэй

	Ар монголд ирж

	Үндэсний урлагаа үзүүлж

	Үнэнхүү соёлыг илтгэхэд

	Ядуухан шүлэгчийн зүрхэнд

	Яруухан баяр төрж байна.

	Хоолой юугаа сөөтөл

	Хоршинхон дуулмаар бодогдоно.

	Хөл юүгээн цуцтал

	Хөгжинхөн бүжиглэмээр санагдана.

	Уран тийм авьяас

	Угаас заяагаагүй болохоор

	Баясанхан биширснээ илтгэх сэн гэж

	Бадагхан шүлгээ бичиж сууна.

	 

	
КУБА ЭХИЙН ДУУЛЬ2

	 

	Тэрсхэн есөн хүүтэй сэн Мариана

	Тэгшхэн есөн үртэй сэн Мариана

	Тэнгэрлэг хонгор хүүхдээ өсгөж Мариана

	Тэртээ холын Ориентид3 суужээ Мариана

	Аавын хөвүүд хийморь золбоо төгөлдөр

	Ээжийн үрс элэг бүтэн заяатай

	Харь дайсны эсрэг босоход бэлэн

	Хангал сайхан эрчүүд болох шинжтэй

	Уулаас баатар Куба түмний эгнээнд

	Угаас жавхаатай есөн хүүгээ нэмсэн 

	Мариана эх тэгш бүрэн заяатай

	Магнай тэнийн үрсээ харах азтай

	Харь дайсны улан дороос орноо

	Хатуу дарлалын мэсэн дороос ардаа 

	Чөлөөлөх гэж Куба түмэн босож билээ.

	Чухам ширүүн тулалдаан Ориентоос эхэлж билээ.

	Өд жигүүр ургаж дуусаагүй хөвүүд нь

	Өсөж дэгжих нь удаан ч юм шиг санагдана.

	Даяар олны тэмцэлд орохоос нь урьтаж

	Дайн тулалдаан дуусах ч юм шиг бодогдоно.

	Ууган хэдэн хүүгээ дараа дараалан явуулж

	Удаах олон хүүхдээ өсөхийг тэвчин хүлээнэ. 

	Элэг эмтрэм мэдээ дайны талбараас ирэхэд

	Эх сэтгэлээ чангалан дараах хүчээ илгээнэ.

	Араатан хүртэл зулзагадаа хайртай билээ.

	Амраг сэтгэлт эх зүрхэн дотроо уйлна.

	Шаналсан зовлонгоо илт гаргахгүйг хичээн

	Шантаршгүй зоригийг урьдаа босгон тэвчинэ.

	Нэг, хоёр, гурав, дөрвөн хүү нь

	Нээрээ гэж үү? үрэгдсэн чимээ иржээ.

	Хавийнхан нь Марианыг өрөвдөн хайлавч

	Харин түүний зориг шулуунд биширчээ.

	Тав дахь хүү нь, зургаа дахь хүү нь

	Тангаргаа сахиж мөн л баатраар эцэслэжээ.

	Зөв шударга эхийн зовлон цээж дүүрэвч

	Зүрхэн хилээ хэрхэвч даван гарсангүй.

	Одоо яах вэ, эх орны төлөө хойно

	Отгон хүүгээ мөн л үдэх болжээ.

	Урьдын адил сэргэлэн байж эх нь

	Учиртай үгээ хүүдээ ингэж захижээ.

	«Нарлаг эх орныхоо төлөө хүү минь

	Найман ах чинь ёс төртэй өнгөрсөн

	Хэрэг гарвал миний эрх үр

	Хэний ч хүүгээс доргүй тэмцэн шийдээрэй!

	Үнэрлэх ганц үр болсон чамайгаа

	Үнсэх ганц үлдсэн хүү чамайгаа

	Эх чинь явуулавч, итгэж л сууя даа!

	Эргэж ирэхийг чинь хүлээж л байя даа!

	Харин тэгэхдээ ялан дийлээд

	Харь дайсныг цохиод ирнэ шүү.

	Үнэрлэх ганц үр минь болжээ чи

	Үнсэх ганц хүү минь болжээ чи...»

	Энэ Мариана бүсгүйн нулимс ер дуусаа юу?

	Эсвэл бурхан заяахдаа нулимс хайрлахыг мартаа юу?

	Эхийн зөөлөн сэтгэлээс охид бүр салаа юу?

	Энэ нутгийн бүсгүйчүүл ингэж бас гайхалцана.

	Есөн сайхан өндөгтэй байлаа Мариана, 

	Есөн өндөг нь хагарч билээ Мариана, 

	Харамслын нулимсыг хатамжлан барьж Мариана.

	Харин эцэст нь цурхиран уйлжээ Мариана.

	Амраг үрсээ алдав гэж уйлсангүй

	Ахиад явуулах хүүгүй дээ уйлав гэж

	Эрэлхэг эх дуу тавин уйлжээ.

	Эх оронч бүсгүй толгой гудайн явжээ.

	Эрчтэйхэн горхи урууданхан урсана.

	Эрэг дээр нь эх тонгойнхон уярна

	Хэтэрч дэлбэрсэн олны хилэнгийн далайд

	Хэлхээ нулимсаа нэмэрлэнхэн сууна.

	Эрхээ олсон Куба түмэн жаргалтай.

	Эрхэмсэг Гаван, зүрх нь болоод жавхаатай.

	Эрэлхэг дээдсийн нандин дурсгалыг хүндэлж

	Энд бас содон хөшөө сүндэрлэнэ.

	Сайхан сэтгэлт нэгэн куба хүүхэнтэй

	Сайн цагийн ерөөлөөр учирч

	Саатан сонссон энэхүү бодит домгоор

	Санаанаас ургаагүй дуулиа би бичив.

	 

	
ЭХИЙН ҮГ

	 

	Халх голын ялалтын

	20 жилийн ойд

	Хорин жилийн өмнө

	Хайрт нөхрөө алдсан

	Хорин настай хүүгээ

	Сая цэрэгт мордуулсан

	Хонгор эхийн сэтгэлд

	Хонон өнжин байдаг

	Хоёргүй ганц бодлыг

	Холбон хэлэхийг хичээе.

	 

	* * *

	Хорин жилийн өмнө

	Миний хайртай эр

	Хонгор морины хурдаар

	Хойд дэнжийг давсан юм.

	Хорин жилийн өмнө

	Миний хайртай эр

	Хормой нь салхинд дэрвээд

	Тэртээ хойшоо далдарсан юм.

	Хорин жилийн өмнө

	Миний хайртай эр

	Хотол олны төлөө

	Ардын цэрэгт мордсон юм.

	Хорин жилийн өмнө

	Нүд дүүрэн нулимстай

	Хорвоогийн ганц ханиа

	Үдээд би хоцорсон юм.

	Хорин жилийн өмнө

	Цагаан сүүгээ өргөөд

	Хосгүй ганц хайртнаа

	Даллаад би хоцорсон юм.

	Хорин жилийн өмнө

	Хойд дэнжийг ширтээд

	Холдон торойх барааг

	Харсаар би хоцорсон юм.

	Хорин жилийн өмнө

	Бараатай тэргэн дээр гараад

	Хоосон зурайх замтай

	Хоёулхнаа би хоцорсон юм.

	Хорин жил өнгөрлөө.

	Хонгор тэр минь алга

	Хорин жил өнгөрлөө

	Хойд дэнж хэвээрээ

	Хорин жил өнгөрлөө

	Хоёр амраг уулзсангүй.

	Хоромхон зуур ч гэсэн

	Хосгүй дүрийг нь харсангүй.

	Хорин жил өнгөрлөө

	Миний нүд хатсангүй

	Хорин жил өнгөрлөө

	Мэлмэрэх нулимс дууссангүй.

	Хорин жил өнгөрлөө

	Мөрөөдөл горь тасарсангүй

	Хорин жил өнгөрлөө

	Хойд зам сэтэрсэнгүй.

	Ард түмний төлөө

	Эх орны төлөө

	Ариун дайнд баатарлаж

	Эр нөхөр чинь өнгөрсөн гэж

	Хайрын ганц зүрхэнд 

	Шарх оруулсан мэдээг

	Хайлан уйлан авснаас хойш

	Хорин жил өнгөрлөө.

	Тэгэвч миний сэтгэл

	Хайртнаа мартаж чадсангүй.

	Тэвэрч энхрийлдэг гараа

	Өөр хүнд өгсөнгүй.

	Эр нөхрөө өнгөрөв гэж

	Итгэж бүр чадсангүй.

	Элэг зүрхний шарх

	Эдгэрч ер аньсангүй.

	Өршөөлгүй дайсны сум

	Өртөөд оножээ, хөөрхийг

	Өсвөр бага хань минь

	Өнгөрөөд өгчээ, хөөрхий.

	Тэртээ зүүн хязгаарт

	Миний хайртай эр

	Тэмцэлд үрэгдсэн нөхөдтэйгөө

	Нэг дор нойрсжээ.

	Өглөө босоод би

	Өрхөө татаж явахдаа

	Өл халзан замыг

	Өөрийн эрхгүй хардаг.

	Өнчин зүрхний горьдол

	Өлөн нүдний мананд

	Өв тэгш ганц хайрт минь

	Айсуй юм шиг байдаг.

	Бүрхэх нулимсаа арчаад

	Бүр сайн харахад

	Бүрэлзэх төдий бараа

	Бүгд арилаад өгдөг.

	Хонгор миний сэтгэлийн

	Хохийг дуудсан юм шиг.

	Хойд дэнжийн зам

	Хоосон хэвээр байдаг.

	Хөөрхий миний хонгор

	Сайхан эр байсан юм.

	Хөө хар нүдээрээ

	Намайг ширтдэг байсан юм.

	Хөвөн зөөлөн гараараа

	Намайг илбэдэг байсан юм.

	Хөгжүүн сайхан аашаараа

	Намайг сэргээдэг байсан юм.

	Хөөрхий миний эр

	Намайг боддог байсан юм.

	Хөхөрч хатсан зүрхээ

	Дэвтээг гэж санасан юм.

	Хөдсөн өлгийд боолгох

	Хөрслөг хүү хайрласан юм

	Хөдөө талын эзэн

	Хөөрхөн хархүү заяасан юм.

	Ээжийн алтан хэвлийд

	Энхрий байх үед нь

	Эцэг нь болсон тэр минь

	Эрх үрээ мэдээгүй.

	Өөдсөн чинээ үрээ

	Ганц үнсэж амжаагүй

	Өвөр дээрээ тавиад

	Өхөөрдөн тоглож чадаагүй.

	 

	* * *

	 

	Хорин жил өнгөрлөө

	Хонгор тэр минь алга.

	Хэвлийд орхисон үр нь

	Эрийн цээнд хүрлээ.

	Хорин жил өнгөрлөө

	Хонгор тэр минь алга.

	Хөшөө дурсгал хүү нь

	Хөвч хангай шиг боллоо.

	Хангал морины нуруун дээр

	Хазайсхийгээд суух нь

	Хар суртай ташуураа

	Өргөсхийгээд барих нь

	Үеийн олон нөхдөө

	Үймүүлж наадаж явах нь

	Аавтайгаа адилхан

	Алаг үр минь сайхан.

	Хорин нас хүрч

	Миний хайртай үр

	Хормой нь салхинд дэрвээд

	Тэртээ хойшоо далдарлаа.

	Хорин нас хүрч

	Миний хайртай үр

	Хойшоо эргэж хараад

	Морио гуядаад одлоо.

	Хорин нас хүрч

	Миний хайртай үр

	Хотол олны төлөө

	Ардын цэрэгт мордлоо.

	Сайн яваад ир гэж

	Цагаан сүүгээ өргөж

	Сайхан төрсөн үрээ

	Би үдээд хоцорлоо.

	Хорьтой хүүгийнхээ хойноос

	Хойд дэнжийг ширтээд

	Холдон торойх барааг

	Харсаар би хоцорлоо.

	Тэгэвч би уйлсангүй.

	Тэвчээргүй нулимс асгасангүй

	Эргэж заавал ирнэ гэж

	Элэг зүрхэндээ найдлаа.

	Эх хүний сэтгэлд гэвч

	Элдвийн бодол төрөх юм.

	Эргэж ирээгүй аавыг нь

	Эрхгүй заавал санах юм.

	Эрд минь тохиолдсон гай

	Үрд минь учрах бий гэж 

	Алаг зүрх түгшиж

	Аливааг эргэцүүлж суух юм.

	Элдэв өнгийн гай

	Хүүд минь учрах ёсгүй.

	Энхрий ганц үр минь

	Эргэж заавал ирнэ.

	Амраг хайртнаа алдаж

	Алаг үрээ үрүүлсэн

	Хал зовлон үзэж

	Хаширтлаа залхсан

	Энэ дэлхийн эхчүүд

	Эр, үрээ хамгаалж байна.

	Эвийг хүссэн олон

	Энхийг хүссэн түмэн

	Эх үр хоёрыг

	Элгэн дээрээ энхрийлж байна.

	 

	
ЗАВГҮЙ ХҮН

	 

	Хүү минь ер завгүй юм даа.

	Хүнд л тус болдог байх даа.

	Төрийн сүлд өршөө гэж

	Төрсөн үрээ эх ерөөж

	Алтан овооны оройг ширтэж

	Ариун сүүний дээжийг өргөнө

	Алсад торойх барааг харж

	Аагтай улаан цайгаа чанана

	Баг сумын ажилд

	Багаасаа л явсан хүн дээ.

	Бригадын дарга гэдэг нь

	Барахаар ажил бол уу даа.

	Өдөр шөнөгүй л явах юм

	Өнжиж хоноод л ирэх юм.

	Өнөөдөр тэр ирдэг бол уу?

	Өөр тийшээ явдаг бол уу?

	Цэргээс ирээд жил болоход

	Цэвэрхэн хүүхэн зөндөө л байхад

	Ижил хань ч авахгүй л юм

	Ингэж явах хэрэггүй л юм.

	Доной дархны ганц охин

	Дориун нь аргагүй хүүхэн юм шүү.

	Манай энэ ч мэддэггүй бололтой

	Магад тэгээд аждаггүй байртай.

	Алба ажил гэсээр яваад

	Айл гэрээ мартчих бий дээ.

	Гавьтай ч насгүй намайг харсаар

	Ганд бие өтөлчих бий дээ.

	Одоогийн залуус хэцүү болохоор

	Олон юм хэлэх аргагүй

	Өөрөө толгойгоо мэддэг болохоор

	Өнгийн юм ярих хэрэггүй.

	Санал онол нийлсэн нэгтэй

	Салшгүй бат амьдарна гээд л

	Миний үг ч нэмэртэй биш

	Мянга хэлэвч ашигтай биш.

	Алба их гээд ингэж явахдаа

	Авгай хүүхэн хардаг ч юм уу?

	Айлын зай эзэлж суугаад

	Аавын байр гаргадаг ч юм уу?

	Эмгэн би асуултай биш дээ.

	Ээждээ тэр ярилтай биш дээ

	Ямар ч л гэсэн харж суухаас

	Янз байдлыг нь ажиж байхаас

	Бригадын дарга Мэндийн 

	Багын танил би

	Эмгэн буурлын үгээр

	Энэхэн найргаа эхэлье.

	 

	* * *

	Эмгэн буурлын хүү ч

	Эндээ хэлэхэд завгүй юм.

	Бригадын айл өрхөөр

	Байнга тэр явах юм.

	Сүүний тасагт очоод

	Түүний ажлыг үзнэ.

	Аманцар зарим хүүхэнтэй

	Ам зөрж ч мэднэ.

	Норжмаа хүүхэн үнэндээ

	Ноднингоо бодвол овоо ч

	Саалийн ид үеэр

	Салан байх нь хэвээр.

	Хувинтай сүүгээ тавьчхаад

	Хувьхандаа яриа дэлгэсээр

	Мартаж орхисон сүүг нь

	Марлан тугал асгачхав.

	Думаад дандаа сүүтэй үнээ

	Дугар хархүү ялгаж өгсөн

	Төдий зэргийн сайн үнээ

	Төлөвлөгөө мөлөвлөгөө давалгүй яах вэ.

	Өрөөсөн хөхтэй хүрэгч үнээ

	Өөдөөс сэждэг харагч үнээ

	Өөдгүй болгоныг над өгсөн гэж

	Өчнөөн юм Норжмаа нуршина.

	Малын эмч Базар

	Манай энд ирдэггүй

	Хонины бригадын тэндээс

	Холдож ер салдаггүй.

	Халзан үнээ ус уухгүй

	Хараач та, гэдэс байхгүй

	Улиг өвчин хүрсэн янзтай

	Удаан ингэж болохгүй байтлаа

	Саальчин хүүхэн бас л гомдсоор

	Сайн муугаа ярин ярьсаар

	Амандаа орсон үгийг

	Араандаа зууж болох биш.

	Үнэндээ дарга хэцүү юм даа.

	Үг хэлгүй зөрөлтэй биш дээ

	Учир утгыг нь олохоос биш

	Уг байдлыг нь мэдэхээс биш.

	Орой бас бригадын төвд

	Олон суурийн ахлагч цуглана.

	Одоогийн ажлын дүнг ярьж

	Ойрын хийх зүйлийг зөвлөнө.

	Гомбын сууриар орох юм сан

	Голын айлаар буух юм сан.

	Малын эмчтэй уулзах юм сан

	Маргаашаас өмнө амжих юм сан.

	Хонь хурганы ноос

	Хол ойрын ажил

	Хадлан өвсний бэлтгэл

	Хашаа саравчны хүртээл...

	Бригадын ажил гэдэг

	Барагдах учир байхгүй

	Өнөө дууслаа гэхэд

	Өглөө дахиад эхэлнэ.

	 

	* * *

	Одоо энэ Яринпил хүүг

	Ойшоох хүн олдохоо байлаа

	Гомбын сууриас авахаас биш

	Гомдол гэдэг тасрахаа байлаа.

	Хурга хариулбал эхтэй нь нийлүүлж

	Хужирт явбал тэмээгээ алдаж

	Эдэлсэн морь нь хөл нуруугүй

	Эмээл хазаар нь олом цулбуургүй.

	Байдсан гүү нь хээл ч үгүй

	Барьсан шилбүүр нь хуйв ч үгүй

	Айл амьтанд нүүр ч үгүй

	Анд нөхдөдөө нэр ч үгүй

	Эдлэх аргагүй гээд орхилтой биш

	Эндэх замаар нь алдалтай биш

	Заяа нь мэдэг гээд хаялтай биш

	Зан нь ширүүн гээд халалтай биш

	Адуу мал эмнэг ч бол

	Аандаа номхруулж болдог хойно

	Аавын залуу үрийг

	Аргалах учир байх сан.

	Хоног тааруулж очоод л

	Хоёул баахан ярихаас

	Хөөрхий эхтэй нь нийлээд л

	Хөөрч зөвлөж үзэхээс.

	Тэртээ толгойг давж

	Тэнгэрийн хаяанд хүрч

	Өдөржин ээсэн нар

	Өргөн дэлхийг орхив.

	Өнөр нар ч гэсэн

	Өвч манай ертөнцийг

	Хоногт гийгүүлэх хугацаа

	Хоромхон ингээд завсарлахад

	Бригадын дарга Мэнд

	Бас л ажлаа дуусаагүй

	Яриагүй бодсон ёсоор

	Яринпил хүүг мартаагүй

	Эргэж гэрт нь очиход

	Ээж нь уйлж угтав.

	Ухаангүй согтуу Яринпил

	Унтаж хэвтэх нь харагдав.

	Аар саар зүйл

	Ачит эхтэй нь ярьж

	Базаахгүй Яринпил сэрэхийг

	Бригадын дарга хүлээв.

	Үдэш шөнөөс аваад

	Үүр цайх хүртэл

	Гурвалжин яриа дэлгэж

	Гурвуул нойргүй хонож гэнэ.

	Найрагч өөрөө ядарч

	Нам нойрт дарагдаад

	Тэдний яриаг дуулсангүй

	Тэмдэглэж ярьж чадсангүй

	Ямар ч л гэсэн удалгүй

	Яринпил хүү жинд явж

	Баянтүмэн ороод

	Бараа ширээ авчирч гэнэ.

	Улаан тамхийг нь татчихаад

	Ууш зүйлийг нь идчихээд

	Даалимба тэргүүтнээр

	Дамын панз үсэргээд

	Баахан юм сүйтгэсэн

	Балагтай амьтан ирнэ гэж

	Зарим хүн бодож

	Завсар зуураа яривч

	Сонжуулж байгаа Яринпил

	Сохор зоос ч үрэлгүй

	Олон хоногийн аянд

	Овоо л бүтэлтэй явж гэнэ.

	 

	* * *

	 

	Ажил ажил гэсээр

	Амраг сэтгэл мартах бий!

	Зав зайгүй явсаар

	Залуугийн зүрхийг гээх бий!

	Зарим хүүхэн Мэндийн хувьд

	Зай завсаргүй зовно.

	Эргэж бууж явахад нь

	Эргэцүүлж тойруулж ажна.

	Мажиг өвгөний дунд охин

	Манай сумандаа согоо доо.

	Насанд хүрээд тэр

	Намба төрх ч суугаа даа.

	Мажиг өвгөний Цэрмаа охин

	Манай бригадын Мэнд дарга

	Далд сэтгэлийн холбоотой гэж

	Дам яриа тарчихжээ.

	Мэнд Цэрмаа хоёр

	Мэдэж хэлэлцсэн юмгүй

	Хайр сэтгэлийн хувьд

	Харилцаж барьсан удаагүй

	Хааяа уулзахдаа хоёул

	Харилцан аятай ширтэнэ

	Эрсэлж салж одохдоо

	Эргэж заавал харна.

	Мэндийг үзэхээр Цэрмаа

	Мэгдэж сандрах төлөвтэй

	Зүс царай нь улсхийж

	Зүг буруулах янзтай.

	 

	Тэгэхдээ хэн хэн нь

	Гэр гэртээ очдоггүй

	Хааяа Мэнд ирэвч

	Харин ер уддаггүй.

	Үнэхээр тэр хоёр

	Үг яриагүй боловч

	Өвчүү цээжин дотор нь

	Өлгийтэй сэтгэл бойжно.

	Өлгийтэй сэтгэлийг мэдчихээд

	Өнгийн яриа дэлгэдэг

	Лацтай сэтгэлийг таачхаад

	Лавтай яриа урсгадаг

	Ай даа залуус гэдэг

	Адтай улс юм шүү.

	Амраг сэтгэлтэн тэднээс

	Аргацааж нууж чадахгүй шүү.

	Хайрын сэтгэл өссөөр

	Ханагар цээжийг давахад

	Өгөөмөр хайр нэмсээр

	Өлгийнөөс цухуйж гарахад

	Хөлгийн дөрөө хангинуулж

	Хөдөө хээрээр зугаалж

	Амрагийн үнэнч сэтгэл

	Алтан нар шиг гийнэ.

	Ариун хайрын хур бууж

	Амраг сэтгэлийн ган тайлна.

	Өнөр хайрын нар гийж

	Өр зүрхний мөс хайлна.

	Амраг сэтгэл огоорч

	Айл гэрээ мартаж

	Гайд учрахаас зовогчид

	Гайгүй тэгэхэд уужирна.

	Цэрмаа Мэнд хоёрын

	Цээжинд дараатай сэтгэл

	Хэзээд нэг цухуйж

	Хэргээ нэг үзүүлнэ.

	 

	* * *

	Манай бригадын даргыг

	Маш завгүй гэдэг нь

	Магад худал үг гэж

	Малчин Далай ярьж гэнэ.

	Ажил бүхэнд хүрч

	Айл бүхэнд орж

	Хүн бүртэй уулзаж

	Хүсэл санал сонсож

	 

	Юм бүхнийг аждаг

	Юухныг ч гэсэн дэмждэг

	Хамгийн самбаатай хүн

	Харин завтай хүү

	Мэнд хүүгийн ороогүй

	Мэргэн ухаан зараагүй

	Эрвийж бүтээсэн ажил

	Энэ бригадад алга

	Зайлуул Мэнд дарга

	Завгүй зүтгэхийн хүчээр

	Залгуулж ажил бүтээдэг гэж

	Зарим нэг нь ярьж гэнэ.

	Ямар ч гэсэн тэдэнтэй

	Яавч би маргахгүй

	Завтай завгүйн тухайд

	Зад зөрж чадахгүй

	За тэгээд сонирхвол

	Залгаж та нар сонсвол

	Завдуулдаг завгүй хүн гэж

	Захаас нь би хэлэх сэн.

	 

	* * *

	— Хэр чадалдаа тааруулж

	Хэдэн мал харъя гэсэн чинь

	Сахалдаа бүдрэх шахаад байж

	Саваагүй зан гаргаж

	Албаны малыг үрнэ гэж

	Авгай аашлаад болдоггүй

	Эмгэн бид хоёр

	Энүүхэндээ маргаан тасардаггүй.

	Өвгөн Балжир Мэндэд

	Өөрийн "зовлонг" тоочно

	Эмгэн нь баахан хулгаж

	Эмээх байртай үзэгдэнэ.

	Ам задгай өвгөн

	Албаны хүнийг ялгахгүй

	Элдэв юм донгосов гэж

	Эмгэн дотроо зовно.

	— Үр хүүхдээ торниулж

	Үржилт малаа өсгөөд

	Эмгэн өвгөн буурал

	Ээлжийн ёсоор амардаг.

	Хоймортоо завилж суугаад

	Хоолны сайхныг зооглоод

	Далан настны жаргалыг

	Даамай эдлэх хувьтай

	Хоёул гэвч эвлээд

	Хоорондоо санал нийлбэл

	Хэдэн мал авахыг

	Хэрхэвч бид зөвшөөрнө.

	— Энэ өвгөн зөнөөд

	Элдвийг ярьдаг болжээ

	Огт хэлээгүй зүйлийг

	Одоо гаргаж иржээ.

	Хөлд орохоос аваад

	Хөгшин буурал болтлоо

	Хэдэн мал бараадаж

	Хишиг буян хүртсэн хойно.

	Малын хойноос явалгүй

	Мах идэж чадашгүй гэж

	Ээрүүлээ цааш тавьж

	Эмгэн яаруу хэлэхдээ

	Сайн яриа дэлгэж

	Санаа амарсан боловч

	Ширвээ сахалтай өвгөнөө

	Ширвээд авахаа мартсангүй.

	— Авъя авъя гэж авчхаад

	Авгайдаа даатгаж орхив доо

	Өгүүлэл яриа гаргачхаад

	Өөрөө бие зайлав даа гэж

	Бригадын дарга хэлэхэд

	Балжир өвгөн амдаж

	— Хаанаас би тэгэх вэ

	Харин энэ л магадгүй гэв.

	Өвгөн эмгэн хоёр

	Өөд өөдөөсөө харж

	Бие биеэ зэмлэх нь

	Битүүхэндээ мэдэгдэж ирэхэд

	Эмгэн өвгөн болчхоод

	Эвээ хичээвэл таарна даа

	Сайхан хоёр буурал

	Салж сарнивал муухай даа

	Наргиа болгож хэлэхэд

	Настан буурал инээж

	Бригадын дарга Мэнд ч

	Бас л тэгээд инээжээ.

	Борлож гандсан царай

	Бодлогот эрийн сүртэй

	Уужим саруул магнай нь

	Ухаант эрийн дүртэй

	Алхаж гишгэж явах нь

	Авхаалж сэргэлэн байртай

	Аашилж хөөрч байх нь

	Ажилч сайны буурьтай

	Бригадын дарга Мэнд

	Балжир гуайнхаас мордоод

	Тарган зээрдийн хатираагаар

	Тал хөндийг зүсэв.

	Ямар ажил бодоод

	Яарч одох нь тэр бол!

	Хаана хүрэхийг зориод

	Хатируулж явах нь тэр бол!

	 

	* * *

	Даарьтай бор даагатай

	Саарьтай хар хөлтэй

	Эрх багын үеэ

	Элээж өнгөрүүлж явсан

	Шижир шиг сайхан нутагт

	Шинэ байдал мандахад

	Дульхан шүлэгчийн бие

	Дуугүй байж чадсангүй

	Дариганга нутаг санагдаж

	Дарь овоо харагдаж

	Гангийн задыг тайлсан

	Гангын нуур цалгиж

	Цагийн зудыг давсан

	Цагаан нуур халгиж

	Аавын танил буурлууд

	Ахын танил идэрчүүд

	Өөрийн танил залуучууд

	Өсөх үеийн багачууд

	Дэгжиж яваа олон

	Дээшилж байгаа нэгдэл

	Намайг бүрэн эзэмдэж

	Найргийн мөрөөр хөтлөн

	Энэхэн нэг шүлгийг

	Эвлүүлж ядан бичлээ.

	Эндүү буруу болсон бол

	Эрхбиш намайг өршөөж

	Халуун сэтгэлийн үүднээс

	Харамгүй залруулж өгөхийг

	Өргөн олон уншигчаас

	Өөрийн зохиолын баатраас

	Хүсэмжлэн хүсэмжлэн гуйж

	Хүндэтгэн мэхийн ёсолъё.

	 

	
ТЭР ХОЁРЫН ТУХАЙ НАЙРАГЛАЛ

	 

	Багшийн сургууль төгссөн

	Бага ангийн л багш даа

	Өнгөрсөн жилээ бодвол

	Өнөө жил ч овоо л доо

	Тэгсэн ч хөөрхий хүүхэд юм.

	Тэгээд бас хөнгөн юм.

	Ажил нь баахан сааруухан

	Анги нь жаахан тааруухан

	Сурлага нь ер сулхан

	Сахилга нь бүр дульхан

	Яах вэ, гэсэн ч ор л доо

	Янз байдлыг нь үз л дээ

	Дадлагаар яваа улс хойно

	Дандаа тэгээд залуус хойно

	Хэрэгтэй юм олох л биз

	Хэлж сургаж өгөх л биз

	Сургуульдаа хоёр жил болоод

	Сурснаа та нар дүгнүүлэх л биз

	Дээд мэргэжлийн улс хойно

	Дээгүүр ангид заах биз

	Бага ангиар орох ч

	Бараг л тэгээд дэмий биз

	Гэвч юмыг багаас нь

	Гэхдээ бүр угаас нь

	Үзнэ гэдэг ч сайн л даа

	Үнэндээ та нарынх зөв л дөө, 

	Гудамжаар зүүн тийш эргэтэл

	Гурвын "А" гэж бий.

	Багш нь энд алга

	Бодвол тэнд байгаа

	Хонх ч дуугарах дөхлөө

	Хожимдолгүй орцгооё

	Буурал толгойгоо захирал 

	Байн байн илэх юм

	Бувар бувар хийлгээд

	Баахан юм хэлэх юм

	Их сургуулийн оюутнууд

	Дадлагаар ирсэн нь энэ байна

	Ингээд нэг ангид

	Даруйхан тэд орох нь байна.

	Илүү үг нуршсанаас

	Дагаад орвол яах бол?

	Ийм тийм яриагүй

	Түрүүлээд орвол яах бол?

	 

	* * *

	Царай гэдэг нь чавга шиг

	Хараа гэдэг нь туулай шиг

	Цэрдээ барихад гар нь чичрээд

	Цэх зогсоход хөл нь чичрээд

	Үг хэлэхэд хоолой нь чичрээд

	Үнэндээ ер нь хэт тэвдээд

	Мань Галдан зогсож байна.

	Маш тэвдүү ярьж байна

	Захирал багшийн ярьсан ч

	Захаасаа аваад үнэн дэг.

	Хэлж барьсан зүйлд нь

	Хэтрүүлсэн юм алга даг.

	Сандал дээрээ хүүхэд

	Нохой сийлээд орхичхож, 

	Самбар дээрээ бас

	Гахай зураад баллачхаж

	Нэг жаалын ар дээр

	Хоёрын тоо тавьчихаж

	Нөгөө жаалын ханцуй дээр

	Хонины толгой зурчхаж

	Нугархай номын завсраас

	Хугархай харандаа цухуйна, 

	Балархай дэвтрийн дундаас

	Тасархай хуудас ойчно.

	Багшийн тавьсан асуултад

	Бараг л гараа өргөдөггүй

	Бодон бодон зогсовч

	Боссон зарим нь хариулдаггүй.

	Хөөрхий Галдангийн нүүрээс

	Хөлс дусаад эхэллээ.

	Хөгөө ингэж дэлгэх гэж

	Хөөгөө тэгж тарих гэж

	Арван хэдэн оюутан

	Араар нь суусныг хэлэх үү?

	Ангийн нь ихэнх сурагч

	Асуултаа хариулдаггүйг хэлэх үү?

	Дөчин таван минут

	Дөхөж өгдөггүйг хэлэх үү?

	Хуучин танил Галдангийн маань

	Хулчийж зовохыг хэлэх үү?

	Ашиггүй наашаа орлоо гэж

	Анхандаа би бодлоо.

	Ашгүй нэг зүйл сонирхож

	Аяндаа би тайтгарлаа

	Булангийн ширээ түшээд

	Бумбайсан хүүхэн сууж байна.

	Бүлх үмхсэн юм шиг

	Бүлтийсэн нүдээр харж байна

	Эгээ л Галданг тэр

	Эгцэлж сэм ширтэх юм.

	Яг Галдан шиг бас

	Ягааран царай нь улайх юм

	Хажуудаа байгаа нөхдөө

	Хааяа нэг ажих юм.

	Харандаа, үзэг хоёроо

	Харин заримдаа оролдох юм.

	Хавь ойрын нь оюутан

	Харандаа цаас нийлүүлж

	Эх адаггүй олон юм

	Эцэж цуцахгүй бичихэд

	Ард суусан хүүхэн

	Аанай л зүгээр байх юм.

	Өмнөх хоосон дэвтрээ

	Өнгийж дэмий л харах юм.

	Сэм сэм шивнэлдэх ч үгүй

	Сэртгэнэж тийшээ жуумалзах ч үгүй

	Нөгөө хүүхэн л ер нь

	Нөхдөөсөө нэг онцгой

	Яах аргагүй зовжээ

	Яриагүй бүр ичжээ

	Ямар хэргээр ингээ бол?

	Явдал учир юунд бол?

	Оюутнууд суучхаад

	Олон багш тойрчхоод

	Галдан багшийн тухай

	Гардсан ангийн нь тухай

	Урт яриа дэлгэжээ.

	Удтал зөвлөн ярьжээ.

	Галдан хэрхэн заасныг

	Гадарлах болохоор бид

	Тэр болгоныг энд

	Дэс дараалан тоочихгүй

	Харин зарим хүн

	Хамт ажилладаг нөхөд

	Арай л манай Галдан

	Ингэж заадаггүй юм сан.

	Адаглаад өнөөдөр бүр

	Ичих нь хүртэл ихэссэн гэж

	Хэлж байсан гэдгийг

	Хэрэг болгон дурдъя.

	Өөлсөн зарим нь ширүүхэн

	Өрөвдсөн зарим нь зөөлхөн

	Багш Галдангийн тухай

	Баахан оюутан ярихад

	Нөгөө бумбагар хүүхэн л 

	Нөхдийнхөө дунд алга.

	Тэр хаашаа одоо вэ?

	Тэгтлээ хаана удаа вэ?!...

	 

	
САЙХАН МОНГОЛ ЭХ МИНЬ

	(Найраглал)

	 

	Хүүхэлдэй багадаа бүүвэйлж

	Хүүхэд өсөхдөө бүүвэйлдэг

	Хурга багадаа хариулж

	Хонь өсөхдөө хариулдаг

	Амрагаа залуудаа тэвэрч

	Ачаа өтлөхдөө тэвэрдэг

	Сармай дээлийн хормой дээр

	Саалийн өнгөт энгэр дээр

	Саран саруулд бүүвэйлсэн

	Сайхан монгол эх минь!

	Элэг бүтэн явахын

	Энгүй ерөөлөө дэвшүүлж

	Зүйдэлгүйгээр нь

	Зүрхээрээ бичье.

	Сэвгүйгээр нь

	Сэтгэлээрээ өчье

	 

	* * *

	 

	Араг үүрсээр яваад

	Ар нуруу нь бөгтийсөн ч

	Ховоо татсаар байгаад

	Хуруу гар нь мойнийсон ч

	Алаг үрээ өсгөж

	Ардын тоонд нэмсээр

	Азийн уудам элгэн дээр

	Ач гучаа үлдээсээр

	Монгол удам залгаж

	Морин хуур уянгалуулж

	Саалийн хувин цалгиулсан

	Сайхан монгол эх минь

	Балар хуучин цагт

	Балай харанхуй үед

	Амсаж байсан зовлонг нь

	Амталж би үзэхүл

	Аяа үүнийг бичих байтугай

	Авсанд хэдийн орсон байх

	Тотгон дээр тавьсан тогоо

	Хөөтэй байдаг нь жам

	Тосоор хийсэн дэн

	Тортогтой байдаг нь ёс

	Хөө, тортог хоёрт

	Хөдсөн дээл нь харлаж

	Хөөрхий монгол эх

	Хөвч аглагт борлож

	Ажлын хүндэд зүтгэж

	Айлын хатавчинд сууж

	Гараас нь савар салахгүй

	Гайтай байсан үе бий.

	Зүрхнээс нь шаналал салахгүй

	Зүдэрч байсан цаг бий.

	Хөдсөн дээлийн цоорхойгоор

	Хөөрөгдөн үлээсэн салхи

	Монгол эхийг дааруулавч

	Монгол зүрхийг нь хөргөөгүй

	Цааз хуулийн хатууд

	Цаг төрийн хөтүүд

	Сэтгэлгүй эрд очиж

	Цэвэрхэн биеэ булаалгавч

	Хайрын ариун сэтгэлийг

	Хадгалж хямгадаж ирсэн

	Садар хорвоогоос үлдсэн

	Сарнай тансаг цэцэг

	Садан түмний хэлхээ

	Сайхан монгол эх минь!

	Булагдсан газрын нь дээр

	Бултайж байгаа цэцэг бий.

	Булбарай улаан цэцгийг, 

	Буурал эх минь тэжээж буй.

	Булагдсан газрын нь дээр

	Будаан ширхэгт хөрс бий.

	Бунхан болсон хөрсийг

	Буурал эх минь тэжээж буй.

	Үйлтэй цагийн эрхээр

	Үй түмнээрээ үрэгдсэн

	Үрэгдсэн хэдий боловч

	Үр төлөө үлдээсэн

	Сайхан монгол эхийн

	Шарилын өмнө мэхийе

	Ачийг нь хариулахаа амлаж

	Ардаа төлөөлж бөхийе.

	 

	* * *

	 

	Гурваар дарсан гэзэг нь

	Гучин лангаас чимэгтэй

	Хаш цагаан шүд нь

	Хас эрдэнээс өнгөтэй

	Алим ягаан хацар нь

	Алт, шигтгээнээс туяатай

	Төв түвшин ааш нь

	Дөлгөөн урсгалаас эхтэй

	Сайхан монгол эх минь

	Садан түмний хэлхээ минь

	Тунгалаг харцтай нь тулгарвал

	Туулын ус мишээх шиг

	Туулын усыг харвал

	Тунгалаг харц нь мишээх шиг

	Сайхан монгол эх минь

	Садан түмний хэлхээ минь

	Элэг бүтэн явахын

	Энгүй ерөөлөө дэвшүүлж

	Зүйдэлгүйгээр нь

	Зүрхээрээ бичье

	Сэвгүйгээр нь

	Сэтгэлээрээ өчье.

	Шинэ цагийн ачаар

	Өнө жаргал баян

	Бат энэ нийгмийн

	Лут хүчин болсон

	Азтай монгол бүсгүйн

	Алдар цууг бахадъя

	Найраг шүлгийн дээжээр

	Насан турш магтъя

	Эхнэр болохдоо журамтай

	Эх болохдоо намбатай

	Уянга өөдрөг хоолойтой

	Уран бүжгийн авьяастай

	Энэ дэлхийн түмэнтэй

	Эрхэм үрсээ уралдуулж

	Буян заяагаа эдэлсэн

	Булт монгол эхийн

	Алдрыг магтъя гэвэл

	Найраг шүлэг дуусахгүй

	Ачийг нь хариулъя гэвэл

	Нас бие гүйцэхгүй

	Нийгэм журмын үйлсэнд

	Баян хувиа оруулж

	Нийт дэлхийн үрст

	Уян хайраа илгээж

	Төрдөө эзэн болсон

	Түмэндээ өмөг болсон

	Одоогийн монгол эх

	Орос сайн эгчтэй

	Бадрах бүтээлийн талбайд

	Баатрын эрхэм цуутай

	Тарианы талбайд тракторч

	Талын бэлчээрт хоньчин

	Үйлдвэрийн тасагт гавшгайч

	Урлагийн тайзнаа гавьяатан

	Саран саруулд бүүвэйлсэн

	Сайхан монгол эх минь

	Элэг бүтэн явахын

	Энгүй ерөөлөө дэвшүүлж

	Зүйдэлгүйгээр нь

	Зүрхээрээ бичье.

	Сэвгүйгээр нь

	Сэтгэлээрээ өчье.

	 

	
ҮРГЭЛЖИЛСЭН ЗОХИОЛ

	 

	
ААВ

	Нүцгэн шилбэ нь бов бор, эргэлдсэн том нүд нь хав хар, дөрөв, тав хир насны цовоо нэг хүүтэй уулзаж ярилцсанаа би ер мартдаггүй юм. Одоогоос дөрвөн жилийн өмнө юм сан. Зүрх шиг шовх бор толгойн араар тахирлан урссан, догшин уст бяцхан горхины захад зөөлөн, нойтон элсээр гэр, малын дүрс хийх гэж оролдоод тэр жаал сууж байв. Хүүхдийн дэргэдүүр гуч гаруй хурга ишиг хэвтэх нь хэвтэж, явах нь явж байлаа. Бодвол тэр хүү хурга хариулж байгаа болов уу! Гэвч хурга хариулна гэхэд арай л багадмаар хүүхэд байсан юм. 

	Ахыгаа буюу эгчийгээ дагаад явж байгаа байж болох боловч ойр хавьд хүн алга. Гагцхүү баруун хойд дэнжид гурван гэр харагдах нь жаал хүүгийнх биз ээ.

	Би хүүхдэд их хайртай болохоор цордгор бор гэдэстэй тэр хүүхдийг өхөөрдөж:

	— За, хоньчин гуай, сайн байна уу? гэв. Тэгэхэд хүү, намайг харж мушилзан инээмсэглэсэн боловч хариу мэндэлсэнгүй, эргүүлж тойруулж их л ажиглах нь танихгүй хүнийг шохоорхох хүүхдийн зан байсан биз ээ. Сургуулийн амралтаар гэр өөдөө явж байгаад өөрийн дүү шиг хөөрхөн хүүхэдтэй дайралдсандаа, түүнийг өхөөрдсөндөө болоод хэдэн чихэр өгөхөөр мориноосоо бууж:

	— Гэр чинь хаана вэ? гэв.

	— Тэр— гээд дэнжийн гурван гэрийн зүүн хойд талынхыг нөгөө хүү заав.

	— Аав чинь хэн бэ? гэж асуухад:

	— Над олон аав бий гэж хүү хэлэв.

	Нэг хүнд өөрийн аав, өвөг аав, үрчилсэн аав гэх мэтийн олон аав байхыг сайн мэднэ. Тэгээд би:

	Өвгөн, залуу олон аавтай юу? гэж асуув.

	— Тийм ээ, олон бий. Өндөр аав, сахалтай аав бий, бас саяхан нэг аавтай болсон гэв. Олон ааваа содон тэмдгээр нь ялгаж ч бас болдог билээ. Сахалтай аав, өндөр аав гэхэд нь би огт гайхсангүй, харин «Саяхан нэг аавтай болсон» гэхийг нь сонсоод нэлээд гайхав. 

	— Чиний олон аав чинь цөм гэртээ бий юу? гэж би асуув:

	Байхгүй. Шинэ аав, ээж хоёр хоршоо руу явсан. Өндөр аав, сахалтай аав хоёр алга болсон. Та юу гэж аавыг асуугаад байна. Миний аав болох гээгүй биз гэж хүүхдийн хэлэхэд би хэдийгээр жижиг хүүхэдтэй хоёулхнаа байгаа боловч баахан ичих шиг болж:

	— Үгүй, хаанаас даа гэчхэв.

	Хэдэн чихэр авч өгвөл, намайг нэг харж, чихрийг нэг харж түргэхэн шиг авснаа над ойртон ирэх гэвч арай л зориглохгүй маягтай түдгэлзэн зогсов.

	— Шинэ аав, ээж хоёр удахгүй ирнэ гэснээ тэр жаал, шинэ аав гэсэн гэж та манай ээж, шинэ аав хоёрт битгий хэлээрэй. «Шинэ аав аа» гэвэл аав муухай харж, ээж загнадаг юм. «Битгий шинэ аав гэж бай, зүгээр аав гэж бай» гэж ээж над чихэр өгөөд захисан юм. Тэгээд би «зүгээр аав аа» гэсэн чинь ээж маань бас уурлаж «битгий зүгээр аав гэж бай, аав л гэж бай» гэсэн юм. Та битгий хэлээрэй гэж ихэд захиж билээ.

	«Олон аавтай» гэсэн нь тийм ч сайн зүйл биш байж гэдгийг нь мэдээд би явахаар шийдэж дахиад хэдэн чихэр өгөв.

	— Та яасан сайн хүн бэ? Та, миний аав болохгүй юу? Болдын аав Болддоо дандаа чихэр өгдөг. Манай шинэ аав чихэр өгдөггүй, сахалтай аав бас өгдөггүй байсан. Өндөр аав бол чихэр өгдөг байсан. Та, миний аав болбол, би чихэр өгдөг аавтай болох нь гэж тэр жаалыг хэлэхэд өрөвдөж нүдний нулимс гарах дөхсөн билээ. Мориндоо мордож явах санаатай, тэр жаалыг үнсэхэд над аль болохоор наалдаж салах дургүй байлаа. Жаал хүү хэдийгээр олон «аавтай» боловч эцэг хүний ёстой энэрэл хайрыг хүлээгээгүй байна гэдгийг би мэдэв. Тийм ч болохоороо энэрэн өхөөрдсөн ямар ч хүнд дасаж хайртай болоход хялбархан байгаа ажээ.

	Хэдийгээр гэртээ яарч байвч жаал хүүг өрөвдөж зүлгэн дээр дахиад суувал тэр хүүхэд өвөр дээр минь гараад чихрээ хүлхэж, заваар нь намайг үнсэж бяцхан бор гэдсээ наалдуулан зогсоход нь би улам ч өрөвдөж билээ. Тэр хүү «олон аавынхаа» тухай эх захгүй яриа дэлгэж гарав.

	Тэр ярианаас одоо болтол мартагддаггүй зарим зүйлийг би энд бичье гэж шийдлээ.

	Жаал хүү хэдийгээр «олон аавтай» боловч ёстой төрсөн ааваа мэдэхгүй юм. Өндөр аав нь сайн аав байжээ. Чихэр авч өгдөг, үргэлж үнсдэг. Мөрөн дээрээ суулгаад толгойг нь «тэнгэрт хүргэх» шахдаг байсан гэнэ. Өндөр аавын мөрөн дээр гарахад өөрөөс нь өндөр юм огт байдаггүй байж гэнэ. Бас хоршоонд очихдоо эрээн цаастай чихэр, дуугардаг шувуу авчирч өгч байжээ. «Дуугардаг» шувуу нь болжмортой адил нисээд явчихдаггүй номхон, хөөрхөн шувуу байсан гэнэ.

	Сахалтай аав нь ширүүхэн эр байжээ. «Өндөр аавд сайн» гэхэд нь уурласан гэнэ. Ээж нь сахалтай аавын нь дэргэд байхдаа хүүдээ бас л ширүүн байжээ. Гэвч хоёулхнаа байхдаа, хүүдээ их сайн байдаг гэнэ. «Өндөр аав» гэж яривал «бөөрийг чинь авна» гэж ээж нь хэлжээ. «Бөөрөө авхуулахаас» айж өндөр ааваа ярьдаггүй гэнэ. Ярьдаггүй болохоос биш их санадаг ажээ. Сахалтай аав нь хялайдаг, хааяа алгаддаг, уйлахаар нь «хар элэгтэй» гэж загнадаг байжээ. Сахалтай аав нь чихэр, тоглоом авч өгдөггүй байснаар барахгүй, өндөр аавын нь өгсөн «нисээд явчихдаггүй номхон» шувууг нь хүртэл «нисүүлчихсэн» ажээ. Шувуугаар гэртээ тоглож байтал нь сахалтай аав орж ирээд: 

	— Энэ шувууг чамд хэн өгсөн юм бэ? гэж асуужээ. 

	— Өндөр аав өгсөн. Би өндөр аавыгаа л санадаг гэхэд нь, 

	— Юуны чинь өндөр аав! гэж уурласнаа шувууг нь булаагаад авчээ.

	Тэгээд гараад орж ирэхдээ «Чиний шувуу, өндөр аав руу чинь нисээд явчихсан. Чамд ирэх нь өнгөрсөн» гэж гэнэ. Өндөр аавынхаа дараа номхон шувуунаасаа ингэж салжээ. Шувуу нь «Өндөр аав руу нь нисээд явахдаа» жаахан шувуу байжээ. Яваад удсан болохоороо одоо том шувуу болсон байх ёстой гэнэ. Цагаан морьтой ногоон дээлтэй хүн харвал өндөр аавыгаа байх гэж горьддог аж. Гэвч өндөр аав, шувуу хоёр нь «хол» явчихсан болохоор үзэгддэггүй гэнэ. Харин саяхан өөрийн шувууны толгой шиг нэг толгой олжээ. Тэр толгой гэрт нь ойрхон хулганын нүхэнд байжээ. Шувууг маань хулгана идчихээгүй байгаа даа! гэж хүү боддог гэнэ

	Шинэ «аав» нь ирээд удаагүй боловч өөрийг нь «хүнд өгнө» гэж ярьдаг ажээ.

	Ингэж ярьж байтал урд толгойн баруун сугаар дэлийг нь зассан хос хар морь, ижил цэнхэр дээл өмссөн хоёр хүн гарч ирэв. Жаал хүү тэднийг хараад:

	— Шинэ аав, ээж хоёр ирлээ. Та яв. Намайг загнана гэсэн билээ. Явах болж чихэр өгөх гэсэнд бид хоёр яриандаа болж идсээр байгаад боодолтой чихрээсээ арваадханыг үлдээсэн байв. Үлдсэн хэдэн чихрээ өгөхөд

	— Хэн өгөв? гээд шинэ аав загнана гэснээ, хурга хаашаа явчхав гэж жаал хүү айсан нүдээр ийш тийшээ ширтэв. Элдвийн юм ярьсаар хургыг нь явуулж орхив гэж зовоод ажиглан харвал хурга нь ашгүй дэнжийн гурван гэрт ойрхон оччихсон харагдав.

	— Баяртай! гэж хэлэхэд, тэр жаал холдон гүйчихсэн тул дуулсан эсэхийг би мэдээгүй.

	Саяхан би сургуулиа төгсөөд Баяндэлгэр суманд багшаар очиж сурагчид элсүүлэхээр хөдөө багт явахдаа нөгөө хүүхдээ санав. Зүрх шиг бор толгойн зүүн доогуур гарч очиход бяцхан горхи урссаар байв. Бидний сууж байсан зүлэг, хүүхдийн тоглож байсан нойтон элс ч бас яв янзаараа байв. Горхины дэргэдүүр хурга ишиг бас л бэлчиж явав. Баруун хойтох дэнж ч өнөө л хэвдээ л ажээ. Дэнж дээр таван гэр харагдана. Би горхины захад очоод, уулзах болзоо хийсэн хүн шиг ийш тийш жаал хүүг эрсэн мэт харав. Тэр хүүхэд харагдсангүй. Дэнжийн таван гэрээр хэсэн хүүхэд шуухдыг нь сайтар ажигласан боловч жаал хүү байсангүй. Бодвол гэр нь өөр газар нутаглаж байгаа биз ээ! Ээж, шинэ «аав» хоёрын нь нэрийг, ядахдаа өөрийн нь нэрийг тэр жил уулзахдаа асуугаагүй учир сураглах гэвч нэмэр алга. «Яасан тэнэг билээ» гэж өөртөө гэмшив.

	Жаал хүүгийн байдал ямар байгаа бол? Дөрвөн жилийн өмнөх шигээ байгаа бол уу? «Шинэ аав» нь яагаа бол? Тэр хүүхдийг хүнд үрчлүүлсэн болов уу? Эсвэл дахиад «шинэ аавтай» болоо бол уу? эсхүл «сургуульд ороо болов уу?» гэх зэргээр би элдвийг эргэцүүлэн бодов.

	Тэгээд сураглах аргагүйдээ гутрав. Гэвч хэзээ нэгэн цагт түүнтэй зайлшгүй уулзана, сэтгэлд хоногштол сайн харж авсан болохоор заавал танина! Тэр цагт л энэ өгүүллэгээ цааш нь үргэлжлүүлэх болно доо...

	1957 он.

	 

	 


ТЭР ХОЁРЫН ГЭНЭДСЭН НЬ

	Энэ охин 17-18-аас хэтрээгүй байлтай. Хоёр салаа сүлжсэн годон гэзэг нь ч, саяхан үснээсээ тайлж авсан бололтой улаан тууз ч, дунд сургуулийн хүүхдийн өмсдөг тоодгор хүрэн платье ч турьхан энэ охины, догь хүүхний эгнээнд орж амжаагүйг илчлэх мэт. Ер нь тэгээд ертөнцийн сайн, мууг ялгаж амжаагүй, хайр сэтгэлийн нарийн төвөгтэй бодолд шумбаж ороогүй, юм бүхнийг сайн сайхан гэж боддог ид гэнэхэн үедээ яваа баймаар. Гэтэл уг нь томоогүй шинжтэй эргэлдсэн хар нүд нь сулран гөлөрч, хацар нь бяцхан хонхойж, царай нь баахан цонхийсныг харвал эрээн бараан амьдралын нуурт сэлж, эрэг ирмэгт нь хүрэх баримжаа алдаж ядарсан хүний шинжтэй. Тэгээд хорвоогийн түмэн учрал, буман тохиолын учрыг тайлахаар бясалгалын гүн бодолд умбаад дэргэдээ очсон намайг огт анзаарахгүй байгаа бололтой. Намайг 2-3 мөч хэртэй зогсож эцэст нь аяархан ханиахад тэр гэнэт цочиж огзомхон эргэж өмнөө дэлгээстэй байсан алганы чинээ цаасыг авч хумхин атгав.

	 

	* * *

	 

	— За чи бас л дурлалын тухай романаа уншсаар, дугуй мөртэй пальтотыгоо бодсоор сууна уу? гэж Дулмааг орж ирэнгүүтээ хэлэхэд Эрдэнэчимэг номоо хамхиж:

	— За чи битгий дэмий юм ярь. Тэр хүн чинь бид хоёр шиг юмыг тоохгүй.

	— Тэр ч яах вэ? Найз нь тоглосон юм. Уг нь тэр хүн чинь эхнэргүй байх шүү. Дандаа л ганцаараа явж байдаг юм. 

	— Тийм байх аа. 3-4 сар бараг өдөр өнжилгүй дайралдахад үргэлж л ганцаараа явж байдаг юм. Ойрдоо намайг таньдаг болж билээ шүү. Нэг хүнтэй явахдаа намайг сэм харж шивнэлдээд өнгөрнө билээ. Бодвол үеийнхээ хүнд зааж өгсөн биз.

	— Тийм боловсон, тохитой хүн ч гэр бүлийн талаар ёстой нэг тогтвортой байгаа л даа. Нэг л хүнтэй амьдралаа холбоно. Түүнийгээ л эрж байгаа биз.

	— Тэр талаар ч яриа алга. Эелдэг гэдэг нь, эртүүд гудамжинд тулгарчихсан чинь уучлаарай та, таны замд саад хийчихлээ гээд тэр хүн зам тавилаа шүү. Би сандраад юу ч дуугарсангүй.

	— Чи ч тэр хүнд сэтгэлтэй болж шүү. Тэр хүнийг ярихдаа л царай чинь улайчих юм.

	— Мэдэхгүй юм даа. Би урьд өмнө хүнд сэтгэлтэй болж үзээгүй болохоор хайртай болно гэж яахыг хэлдгийг нь үнэндээ сайн мэдэхгүй юм.

	— За чи хараарай. Яг энэ гүүрний тушаа дайралддаг юм, намайг ер бишийн харцаар сэм ширтээд, царай нь улайж баруун тийшээ гүйх шахам явдаг юм. За тэр, богинохон хөх пальтот. Дөнгөж л боловсорч байгаа алим гэсэн үг дээ. Харав уу?

	— Харлаа.

	— За ямар байна? 

	— Царайлагхан л охин байна.

	— Өвгөн чинь нэг санаархаад үзвэл яах бол?

	— Дэмий шүү дээ! Яаж болох юм бэ.

	— Яах вэ дээ. Залуу нас наргиан л биз.

	— Би чамд дэмий гэхээс өөр юу хэлэх вэ.

	— Ха ха ха, эхнэр хүүхний талаар чи бид хоёрын философи ер таарахгүй юм. Муу өвгөн чинь, энэхэн залуу насандаа элдвийг үзээд алдъя гэж бодох юм. Гэтэл чи эхнэрээсээ өөр хүнийг эвтэйхэн ч харж чаддаггүй бололтой. Хүүхнүүдтэй зөв харьцаж анхаарлыг нь татах гэдэг бас ч багагүй урлаг шүү гэж дугуй мөртэй саарал пальто өмсөж, бүрх малгай духдуулж, алтан хүрээтэй цагаан шил зүүсэн 24-25 орчим насны дэгжин эр хажуу дахь хүнийхээ мөрийг алгадаж:

	— За баяртай, Өвгөн чинь энэ урд байшинд шүү дээ. Баруун талаасаа гурав дахь хаалга, хоёр дахь давхар, арван нэгдүгээр байр. Ганцаараа тав муутайхан л байна гээд урагшаа эргэж одов. Энэ хүн бол нэгэн томхон албан газар бичгийн ажил хийдэг Сосор гэдэг хүн билээ.

	Тэр хүн, над зүгээр л аятайхан харагдаад, хараагүй байхад бодогдоод, нүдэнд үзэгдээд байх юм.

	— Тэрийг чинь дурлал гэдэг юм гэнэ билээ дээ!

	— Худлаа, худал, би дурлах болоогүй. 18 нас хүрээгүй байж тэгж яаж болдог юм бэ?

	— Чи бид чинь оюутан улс шүү дээ!

	— Нэгдүгээр ангиа ч төгсөөгүй байж яршиг даа. Сургуулиа төгсгөхөөс урьд дурлахгүй.

	— Тэр дурлал гэдэг чинь өөрийн эрхгүй юм гэдэг шүү. Ер нь ч амьдралаа эртхэнээс бодох гэмгүй л гэдэг юм даа. 

	— За за би бодох болоогүй гэж. Эрдэнэчимэг нүүрээ дарж тонгойсон боловч энэ үг хэлж байгаа өнгө, байгаа бүх байдал нь "тийм ээ, үнэхээр бодоход гэмгүй" гэсэн түүний санааг илчлэх ажээ.

	 

	* * *

	 

	Зузаан дэвтрийн дунд хэрд нь ортол бичсэн зүйлийг Эрдэнэчимэг байн байн уншина. Энэ бол түүний өдрийн тэмдэглэл ажээ.

	Зарим өдрийн тэмдэглэлийг нь үзье!

	6 дугаар сарын 10. Өнөөдөр, нөгөө хүнтэй анх уулзав. Эелдэг, боловсон, их ухаантай хүн юм. Нэрийг нь Сосор гэх юм. Сосор гуай гэх ч хэцүү, Сосор гэх ч хэцүү, Та л гэвэл арай дээр юм. Цэцэрлэгт хоёр цаг гаруй суухад би 3-4-хөн үг хэлжээ. Сосор гуай хайр сэтгэлийн талаар сайхан ярьж байна гээд Сосорын ярьсныг нэгд нэггүй тэмдэглэсэн байна.

	 

	6 дугаар сарын 17. Сосор гуай гээд ч яах вэ? Би өнөөдөр анх удаа Сосор гэж хэлэв. Үүнээс хойш дандаа ингэж дуудах болно. Бид хоёр амьдралын талаар мөн ч их ярьжээ. Анхны дурлал маань ингэж бүтэмжтэй болж байгаад баярлах юм. Аав намайг ойрдоо өнгө ороод байна гэх юм. Эжий, намайг эрвээхэй шиг дэвхцэж дүүлээд дандаа баяр хөөр болсон явах болж гээд байх юм. Миний ер бусын баяртай байгаа нь үнэн шүү дээ. Ангийнхан маань, нөгөө гайхал, шооч Доржбат мэдчихгүй байгаа даа.

	 

	7 дугаар сарын 2. Сосор бид хоёр Туул гол руу очив. Сосор минь! Чамд би хайртай, бичих ч юм олдохгүй нь. Чинийхээ нэрээр л цаас дүүргэхээс биш гээд Сосор Сосор гэж дэвтрийн тал цаас дүүртэл биччихжээ.

	 

	7 дугаар сарын 8. Аав эжий хоёр миний тэмдэглэлийн дэвтрийг үзчихжээ. Би гэж салан амьтан цонхон дээрээ орхичхож.

	Эжий тэр Сосортой чинь уулзъя гэж байна. Сосор манайд ирнэ. Зайлшгүй уулзана. Сосор надтай цэцэрлэгт суух, гол руу явах дуртай боловч кино үзэж, бүжиг хийх дургүй юм. Олны дунд хүүхэнтэй явж үзээгүй. Ичдэг гэх юм. Суусан хойноо ичнэ гээд ганц ганцаараа явах биш дээ. Гэвч суугаагүй байхдаа ичдэг нь зөв ч юм уу даа.

	 

	7 дугаар сарын 11. Наадамд хамт явъя гэхэд минь зөвшөөрсөнгүй. Манайхаар очъё гэхээр болоогүй гэх юм. Бие биедээ хайртайгаас хойш яараад ч яах вэ. Өчигдөр орой бид хоёрыг цэцэрлэгт явж байтал нэг тарган авгай руу хурдан алхалснаа, миний дүү хүлээж бай гэж чанга хашхирав. Эргэж ирээд энэ манай эжийн эгч, 30 хүрэхээсээ өмнө битгий эхнэр ав гэж над хэлдэг. Би их айдаг. Тэгээд чамайг, манай найзын дүү, намайг ах гэдэг гэж хэллээ гэж Сосор ярив. Сосор эр хүн байж надаас илүү ичимхий аймхай хүн юм...

	 

	* * *

	 

	— 8 цагийн киноноос хожимдох нь. Түргэхэн алхъя.

	— Найз нь замд их ядарч шүү.

	— Аргагүй шүү дээ. Чиний цахилгаан яагаад ирсэнгүй вэ? Би чамайг харж амжаагүй шүү.

	— Мэдэхгүй л дээ!

	Эрдэнэчимэгийн ард эрэгтэй эмэгтэй хоёр хүн ингэж ярих нь сонстож эрэгтэй хүний дуу нь нэг л танил санагдахад эргэж харвал Сосор байв. Эрдэнэчимэг энэ үед чухам яаснаа ч мэдсэнгүй. Нэг л мэдэхэд Сосортой уулздаг цэцэрлэгт ирсэн байв. Захиа бичиг хийдэг өндөр модны мөчир доорх бяцхан нүхийг үзвэл бичиг гарав. "Би чамтай дахин уулзаж чадахгүй нь. Чи бид хоёр эхлэхдээ оршил хөгжим дуугаргаагүй хойно дуусгахдаа дуугаргаж сүр болоод яах вэ. Манай эхнэр өнөөдөр гэнэт ирэв. Элдэв яриа гаргавал чи өөрөө гэр бүл үймүүлсэн хэрэгт холбогдоно. Түүнийг явснаас хойш уулзаж байж болно. "С" гэж татлангуй бичжээ.

	 

	* * *

	 

	... Өглөөний 7 цаг болов. Радио хангинаж эжий нь охиноо сэрээхээр тасалгаанд нь орж ирвэл ширээ түшээд үүрэглэж байснаа өндийв. Яг энэ шөнө би Эрдэнэчимэгтэй уулзсанаа өгүүллэгийн эхэнд дурдсан билээ. Эрдэнэчимэг элдвийг бодон гиюүрч байсан боловч үнэнч шударга сэтгэлээ, алдсангүй. "Гэр бүл үймүүлсэн хэрэгт, холбогдоно" гэж Сосорын бичсэнээс айсангүй, гагцхүү Сосорын эхнэрт буруу хэрэг хийсэндээ гэмшсээр түүнтэй уулзахыг зүрхэлсэн гэнэ билээ. Сосорыг хайрлах сэтгэл солигджээ. Сосорын эхнэртэй уулзаж бүх явдлыг үнэнээр нь ярьж, уучлал гуйгаад тэмдэглэлийн дэвтрээ өгсөн гэдэг. Сосорын эхнэр дугариг цагаан царайтай тогтуухан байрын бүсгүй Эрдэнэчимэгийн яриаг сонсохдоо үе үе царай нь улайж байсан боловч огт уурласангүй.

	— Дүү минь би, бид хоёр хоёул гэнэджээ гэж хэлээд гэр өөдөө түргэн түргэн алхсаар одсон гэдэг. Өгүүллэгээ төгсгөе. Гэтэл нөгөө бүдүүн авгай санаанд орлоо. Тэр нь Сосорын ээжийн эгч биш, харин хадам эх нь байсныг энүүхэн зайд оруулчихъя.

	 

	 

	
ТА НАР ГЭЭД БАЙСНЫ УЧИР НЬ

	 

	Одоогоос гурван жилийн урьд юм сан. Ах маань санхүүгийн техникум, би хөдөө аж ахуйн техникумыг нэг жил төгсөөд оонын хоёр эвэр шиг ам бүл хоёулхнаа учир бие биеэ түшиж явахаар шийдэн гачигдал зовлон тоочин хоёр яамны хооронд 20-30 дахин гүйсээр Өвөрхангай аймгийн нэг суманд хуваарилагдан очиж билээ.

	Удалгүй тэр сумын наадам болж арваадхан жижиг байшинтай сумын төв хөл хөдөлгөөн ихтэй болж амьтан хүн олон цугласан нь шинэ газар баахан уйдах маягтай байсан бидэнд аятайхан байсан боловч хүн ардыг танихгүй учир төдий л сонин биш. Гагцхүү ах бид хоёрыг залуучууд, хүүхнүүд сэм ажиглаж шинэ ирсэн нягтлан, малын эмч хоёр явна гэж шивнэлдэх нь чихэнд сонстож сэтгэлд таатай. Ийнхүү явж байтал хүрэн даавуу дээлтэй, торгон савхин гуталтай, хойш нь ганцаар сүлжсэн урт хар гэзэгтэй нимгэн цагаан царайтай хот маягийн залуу хүүхнийг олон хүн тойрч нэг юманд их л шунаж байх харагдлаа. Би ч бас хүүхний гарт олны анхаарлыг гойд татсан ямар зүйл байгааг үзэхээр ахдаа морио бариулаад ойртон очвол их сургуулийн суртлын бригад концерт тоглох гэнэ гэж сонслоо.

	— Тэд ч сайхан тоглоно доо.

	— Нөгөө Донойн хүүгийн сургуулийнхан уу?

	— Ганц Донойн ч хүү биш ээ. Манай сумаас Дэндэв, Галсандаш гээд олон хүний хүүхэд бий шүү.

	— Тэгээд тэд чинь энэ суртлын бригадад ирж үү? Үгүй юм даг аа. Энэ ч шилж явуулсан байлгүй гэх зэргээр хүмүүс ярилцан аж.

	— Хүүхэн гуай хоёр билет өгнө үү гэж би боловсон хүн болохыг хичээн аль болох эелдгээр хэлбэл нөгөө хүүхэн зохих билет авч өглөө. Орой нь ах бид хоёр сумын улаан буланд концерт үзэхээр явах болж костюм өмсье гэж намайг хэлэхэд, 

	— Хөдөө газар одоодоо төдий л дэлгэрээгүй байхад хүнээс онцгойрох гэсэн болох биш үү? гэхэд би хэдийгээр их сургуулийн оюутнууд, түүний дотор нөгөө хүүхэн ирэхийг бодож костюм өмсье гэсэн боловч үүнийгээ нууж, 

	— Яах вэ дээ. Бид дэлгэрүүлэх ёстой биш үү гээд улсын шалгалт өгөхдөө өмсөж, байсан хүрэн костюмаа өмсөхөд ах маань тэрлэгтэйгээ явлаа.

	Өдөр билет зарж байсан хүүхэн концерт удирдахад миний сэтгэл гагцхүү тэр хүүхнийг шохоорхож бусдыг төдий л анхаарсангүй. Тийм чанга биш боловч тодхон яруу дуу, намбатай зөөлөн хөдөлгөөн, хоргой хормогчтой, газар шүүрсэн цэнхэр торгон дээл энэ бүхэн нь ердийн гоо сайхантай нь нийлж тэр хүүхнийг миний нүдэнд хосгүй үзэсгэлэнтэй болгожээ. Би тэр хүүхнийг ширтэж суухдаа улаан булан дүүрэн цугласан хүмүүс мөн нэг адил ширтэж байгаа гэж санахаас тэд бүхнээс илүү ганцаараа онцгой ширтэх, ялангуяа хотын бололтой залуу сууж байгаагаа тэр хүүхэнд харуулах сан гэж их л бодож билээ. Гэвч дөл цог шиг нүдээрээ төөнөсөн олны дундаас тэр хүүхэн намайг олж харсан эсэхийг би яахин мэдэх билээ. Заримдаа ганцхан над руу харж над толгой мэхийх мэт санагдсан боловч миний сэтгэлийг дагасан хэрэг биз. 

	Цаг мөч төдхөн өнгөрч нэг мэдэх нь ээ "концерт төгслөө, баяртай!" гэх үг сонстоход ингээд л хөшиг хааж дахин олж харах маань өнгөрөх нь гэж тэрхэн зуур би бачимдсан боловч өргөн үдэшлэгтэй гэхийг сонсоод санаа амарч золтой л дороо дэвхцээгүй билээ.

	Дараа нь олон нийт боллоо. Тэр хүүхэн бид хоёр бүжиглэж тэр нэг үдшийг зугаатай сайхан өнгөрүүлэв. Оюутан бүсгүйтэй надаас өрсөн бүжиглэхийг хөдөөгийн залуус зүрхэлсэнгүй бололтой. Тэр хүүхэн бид хоёр үдэшлэг дуустал бүжиглэж энэ тэрийг хүүрнэн тогтуун зөөлнөөр ширтэлцэж байж билээ. Хүүхний бие намайг шүргэхэд миний бие халуун оргиж царай маань чинэрэн ер биш таатай байлаа. Хүүхнийг асуувал химийн нэгдүгээр анги төгссөн, Долгормаа нэртэй, Дундговь аймгийнх гэнэ. Долгормаа бүжиг дуусах бүр ах бид хоёрын дунд суугаад та бүжиг хийхгүй яасан юм бэ? Уйтгартай биш үү? гэхэд өөрөө төрөлхийн дуу цөөтэй учир намайг хагархай хэнгэрэг гэж зэмлэдэг ах маань, зүгээр зүгээр гэхээс өөр юу ч хэлдэггүй. Үдэшлэгийн дараа би тэр хүүхэнд бараа болохоор гарахад ах маань бидэнд саад болохгүй гэсэн бололтой хэдийн арилаад өгчээ. Би Долгормааг байранд нь дөхүүлж өгөөд маргааш кино хамт үзэхийг уривал тэр боловсон хүний ёсоор зөвшөөрч төдөн цагт гэж хэлэнгүүт хоёр цагаан майхны баруун талынхад орчихлоо.

	Би гэртээ буцахдаа "Та нар ирээрэй" гэж хүүхний хэлснийг бодохдоо чухам яагаад "Та нар" гэж байгааг төдий л бодсонгүй гагцхүү кино хамт үзэхийг зөвшөөрсөнд нь баярлав. Тэгээд ч бүсгүй хүн "Та ирээрэй" гэж ганц намайг онцлохоосоо ичсэн ч байж болох юм. Намайг гэртээ ирэхэд ах маань унтчихсанаар үл барам сэтгэл зүрхний аль сайхныг амсан зүүдлэн үл мэдэг мишээж байлаа.

	Би хувцсаа тайлж хэвтсэн боловч нойр нэгэнт хулжжээ.

	Хорин настай миний шарх сорвигүй гэнэн зүрх их сургуулийн оюутны байрласан хоёр цагаан майхны баруун талынхад үзтэл хоцорсон ажээ. Зүрх маань эзгүй болохоор хэрхэн хялбар нойрсох билээ дээ! Ингээд би элдвийг бодлоо. Суртлын бригад удахгүй буцна. Ингэхээр миний муу зүрх ачааны машины ар дээр занг нь үл мэдэх хүүхний хавьд наалдаад бартаатай замд балбуулж талийж өгөх хэрэг болох нь. Бас улсын их сургуулийн гурван давхар сүрлэг байшингийн хаалгыг очиж мөргөх нь. Цаад хүүхэн нь огт хайхрахгүй дээд мэргэжил олох тас хар үстэй, цав цагаан царайтай залууг сугадаад талийж өгөхөд миний муу аймхай зүрх цүнхтэй номынх нь хавьцаа сүүмэлзэн дагаж эцсийн эцэст цөхрөн хоцрох байх даа гэж хүний инээд хүрмээр энэ мэтээр элдвийг бодсоноо болохгүй юм бодож, санахгүй юманд сарвайж байна гэж өөрийгөө зэмлээд дахин огт бодохгүйгээр шийдэж буруу харан нүдээ албаар тас анив.

	Өдрийн цагт нүд аньж явбал худагт унаж, машинд дайруулж мэдэх аюултай сан. Гэтэл тас харанхуй шөнө тэгээд хоёр нүдээ хар хүчээрээ аниад байхад нөгөө л ганцаар сүлжсэн урт хар гэзэгтэй хүүхэн харагдаад ердөө ч болдоггүй. Арга ядаад аниастай хоёр нүдээ алгаараа таглавал Долгормаагийн бүжиг хийхдээ жижиг цагаан алчуураар хөлсөө арчиж инээвхийлж байсан нь харагдаад намайг шоолж байгаа ч юм шиг, эсхүл тоглож байгаа ч юм шиг ямар ч л гэсэн харагдаад салдаггүй.

	Чи чинь яасан ид шидтэй хүүхэн бэ. Ганц харагдаад хүний зүрх сэтгэл, бас нүдийг хүртэл татчихдаг яасан айхавтар хувилгаан чадалтан гээч вэ? Ингэсээр нойрт арга буюу автаж зүүрмэглэхдээ нөгөө хүүхэнтэй өтгөн ногоон ойд уулзаж байгааг зүүдлээд сэрэхэд цэрэг орон дээрээ ганцаараа хэвтэж байгаагаа мэдэж хэчнээн урам хугарч бас хэчнээн ичсэн гэж санана!

	Маргааш нь би наадам бараг үзсэнгүй юуны урьд киноны хоёр билет аваад өмдөө индүүдэж баахан элэгдсэн шаахайгаа хэд дахин тосолж тэртэй тэргүй үл мэдэгдэх шар үсээ хусан "Намуу цэцэг" гэдэг сэнгэнэсэн үнэртэй ус бараг нэг шилийг толгой, хүзүү, цамц руугаа асгалаа.

	Кино эхлэхээс бараг цагийн өмнө улаан булангийн хавьд очоод байтал ашгүй Долгормаа ирлээ. Улам ч өндөр, улам ч гоо үзэмжтэй болсон юм шиг. Ганц шөнийн дотор тэгтлээ сайхан боломгүй юм даа. Долгормааг харж "сэтгэлтэй боллоо гэж хэлэх үү" гэж бодсоноо хайр сэтгэл гэдэг удаан хугацаанд бие биеэ сайн таньж мэдсэн хүмүүсийн хооронд үүсэх ёстой гэж яагаад ч юм бодож байсан тул дуугүй байхаар шийдэв.

	Хүүхэн ойртож явснаа намайг халтихан харж миний цаагуур, наагуур, улаан булангийн үүд хавиар зогсох хүмүүсийг харж гайхах царай гаргаснаа над руу эргэж

	— Та ганцаараа ирээ юу? гэснээ зовсон царай гаргаж тонгойход

	— Тийм ээ гэвэл хүүхэн гунигтай болон, 

	— Миний толгой өвдөөд байна. Кино үзэж чадахгүй нь. Та уучлаарай гэв.

	Энэ үг над нэг л жигтэй санагдаж толгой нь өвдсөн бол шууд л хэлмээр. Гэтэл эхлээд ганцаараа эсэхийг лавладаг нь ямар учиртай юм бол? гэж бодсоноо энэ бүсгүй ганц эр хүнтэй кино үзэхээс зовсон хэрэг байж дээ гэж сэтгэлээ тайтгаруулав. Хүүхнийг майханд нь дөхүүлээд гэртээ харихдаа кино үзэх тухайгаа ахдаа яриагүйг азтайд тооцон хоёр билетээ урж шатаасан билээ. Хөөрхий хоёр билет ямар ч гэм хийгээгүй байхад хорсолтойгоор ширүүн дориун урж хайр найргүй шатаасан шүү.

	Наадмын дараа суртлын бригад сумын төв, хөдөө багаар хэд хоног ажиллахад би элдэв шалтаг эрж өдөр бүр очиж Долгормаагаар барахгүй хамт яваа оюутнуудтай нь танилцав. Долгормаа томоогүй хөнгөн бололтой их ичимхий, сав л хийвэл царай нь улайж хөлс нь бурзайгаад буруу харчихдаг хүүхэн байлаа. Тэр хүүхэнд сэтгэл зүрхний ганц ч үг хэлэхгүй байсаар маргааш явна гэхэд нь гэртээ очихыг уривал, 

	— Та чинь гэртээ хоёул гэл үү? Найз чинь бий юү? гэв. Ахыг минь миний найз гэж тэр сумын олон хүний адил Долгормаа эндүүрснийг би мэдсэн боловч ахтайгаа байдаг гэвэл бүр ч очихгүй байх гэж бодоод уг учрыг тайлбарласангүй, 

	— Гэртээ бий гэж хэлж орхив.

	— Танайхаар би оройхон очъё. Та нар байх биз? гэж Долгормаагийн хэлснийг сонсоод "Та нар" гэж бас л олон тоон дээр хэлсэнд нь гайхаж ганц эрэгтэй хүнтэй уулзахаас айдаг аж гэж санаад гэвч очно гэсэнд нь баярлаж билээ.

	Санаатай хүндээ өөдтэйхөн харагдахыг боддог залуу хүний заншил ёсоор дэлгүүрээс 24-ийн чихэр 2 кило худалдаж авчраад, муу байшингийнхаа шалыг дахин дахин угааж, авдарт байсан хэдэн номоо ил гарган хурааж ангийнхаа охинтой авхуулсан зургаа хүртэл далд хийх зэргээр хөл болоход ах маань гайхаж, 

	— Чи чинь яагаад л дүвчигнээд байна даа? гэв. Би учраа хэлье гэвч хэдийгээр хоёрхон нас зөрүү боловч ах хүн гэдэг хайр сэтгэлийн үг ярихад нүүр халуун тул дув дуугүй байв.

	Оройхон болтол Долгормаа ирэв. Миний их ажилтай байсны учрыг сая ойлгосон ах Долгормааг орж ирмэгц зөрөөд гарч билээ. Долгормаа ч ооч цай амсаж ганц чихэр хүлхэж байснаа юу ч ярьсангүй.

	— Танай найз яасан дуу шуугүй хачин хүн бэ? гэсхийгээд гараад явчихлаа. Би найз биш ах гэж хэлж чадсангүй. Хэрэв тэгвэл намайг худалчид тооцож Долгормаа бүр тоохоо байна. Ийм эмзэг үед хэлж болохгүй. Хожим үг хэлж нэгэнт тохирвол тайлбарлах цаг мундахгүй гэж бодоод хоцров. Маргааш нь их сургуулийнхныг үдэхэд Долгормаа "Та нар сайн сууж байгаарай" гэв. Энэ үгийг сонсоод эгээ л сайн яваад ирээрэй гэж хэлчихсэнгүй. Хаа байсан Дундговийн хүүхнийг Өвөрхангайн энэ таньж мэдэхгүй суманд эргэн ирэхийг хувийн зүгээс урих нь ямар сайн байх билээ. Ядахдаа сэтгэлтэй болсон хоёр биш дээ. Одоохондоо би л сэтгэлтэй болж хөл хөөрцөг болсноос биш тэр хүүхэн намайг юу ч гэж үздэгийг бүү мэд! Ингээд би тэднийг хөдлөхөд даллан үлдэж нэг мэдэхэд миний дэргэдүүр байсан сумын дарга, ардууд хэдийн ажил ажилдаа явчихсаныг харж ичээд бушуухан шиг гүйн одож билээ.

	Ингэж би сэтгэлийн зовлонтой боллоо. Хайр сэтгэлтэй гэж хэлээ ч үгүй байж тэр хүүхэнд их л горьдолтой болж ээлжийнхээ амралтыг аваад хот орж улсын их сургууль хавиар өнгөрүүлж орхилоо. Гэвч Долгормаатай ганц дайралдсан бөгӨөд хичээл нь орох гээд яарч явсан тул мэндээс өөр юм дуулсангүй. Долгормаа хуучин янзаараа л

	— Та нар сайн байна уу? Тавтай уулзах юм сан, чи ирээрэй л дээ гэтэл хонх жингэнэн Долгормаа чулуун шатаар тог тог хийгээд орж явчихлаа. Өнгөрсөн гурван жилд би мөн ч ихийг эргэцүүлэн бодлоо. Тэр болгоныг бичиж лав барахгүй байх. Долгормаагаас болж би шүлэгчин болох ч шахсан юм. Худал гэвэл миний тэмдэглэлийн дэвтэрт, 

	 

	... Зэрэглээ адил үзэгдээд чи

	Зүрхийг минь дороо сугалчихлаа.

	Зээр адил хулжаад чи

	Зүүд нойроос салгачихлаа.

	Харагдах төдийд сэтгэлийг эзэмшдэг

	Хаашаа янзын шидтэн бэ? чи

	Алсын алсаас татаад байдаг

	Адын хүчтэй соронзон бэ? чи

	 

	гэх буюу бас өөр янзаар

	 

	Хүний зовлонг ерөөсөө мэддэггүй 

	" Хүйтэн" сэтгэлт ах минь хурхирна.

	Оргилсон сэтгэлээ барих чадалгүй

	Орь ганцаараа би хөлбөрнө.

	Энэхэн агшинд хайрт чи минь

	Эрхбиш намайг бодож байна уу?

	Эсхүл нэг залуугийн, сэтгэлд

	Энхрий хайрыг нь мялааж байна уу?

	 

	гэх зэргээр зах зухаас нь дурдахад ийм байна.

	Удалгүй ах маань энэ нутгийн нэг хүүхэнтэй сууж аймгийн санхүүгийн хэлтэст дэвшиж би ганцаар үлдэв. Ганц бие хүн сэтгэлийн зовлонтой байх тун хэцүү шүү. Би гэртээ орох дургүй, муу байшин дахь төмөр ногоон ор, номын бяцхан шүүгээ, хоёр мухар сандалдаа ч дургүй болсон мэт байлаа хөөрхий...

	Долгормаа нэг удаа захидал бичсэнд маш бүрхэг хариу ирсний утгыг дурдвал би сайн, та нар сайн уу? Та нартай уулзаж байсан үеэ мартахгүй гэжээ. Уулзаж байсан үеэ мартахгүйгээс бус дахин уулзахыг хүсэхгүй ажээ. Бас тэгээд би ганцаараа бичсэн байхад бас л нөгөө «та нараа» хэрэглэжээ. Дараа нь би захидал бичсэн боловч хариу аваагүй тул Долгормааг мартахаар шийдэж билээ. Гэвч би мартаж чадахгүйгээр үл барам мартах зорилгоор айл амьтнаар бууж, залуу хүүхнүүдтэй танилцаж «Хөгжил» нэгдлийн толгой хүүхэн гэгдсэн 17 настай Баярмаагийн хайр сэтгэлийг булаасан боловч түүнийг өрөвдөхөөс бус хайр сэтгэлтэй болоогүй юм даа! Баярмаатай танилцаж хааяа нэг уулзсаар тэр маань над дасаж ирэхийг хүсэн хүлээдэг болсноор барахгүй нэг удаа цэцэг хатгасан алчуур миний халаасанд нууж хийчхээд сүрхий ичиж билээ. Би Баярмаатай суухгүй гэж бодоод, 

	— Чи бол насанд хүрээгүй хүүхэд, би бол хорь гарсан, чиний дэргэд настай хүн, бид хоёр тэнцүүргүй гэхэд тэр, 

	— Би удахгүй насанд хүрнэ гэчхээд царайгаа улайлган тонгойлоо. Долгормаад дурлаж хайр сэтгэлийн шаналгааг амссан болохоороо би Баярмааг их өрөвдөж билээ.

	 

	* * *

	 

	— Тун саяхан дунд сургуульд залуу эмэгтэй багш ирсэн. Хэдэн жилийн урьд үүгээр бригадаар явж байсан хүүхэн гэхийг сонсоод Долгормаа байх гэж горьдон хүрч очвол миний таавар оножээ. Долгормаа бага зэрэг махалж улам ч өндөр гоолиг бөгөөд яриа хөөрөөтэй нүүрэмгий хүүхэн болжээ. Намайг чихэр, боов, шил «нийслэл» архиар зочилж, би архи ч шальтай уусангүй зөвхөн зүрх чангалж элдвийг ярихаар хоёр хундага уугаад, хоол ч бараг идсэнгүй дотроо их л баяртай суулаа. Хоёул яриа дэлгэж энэ гурван жилд их зовлоо гэхэд Долгормаа эхний хоёр жилд тун зовсон гэнэ. Долгормаа ярихдаа:

	— Би тэр жил танай найзад сэтгэлтэй болж билээ.. Хачин юм шүү! Тэр хүн надтай ганц ч үг дуугараагүй байхад би хайртай болж хоёр жил болсон юм. Битүүхэн сураглаад байтал найз чинь эхнэртэй болсныг сонсоод цөхөрч одоо суусан нөхрөө 2-3 жил дагаж гуйгаад байхаар нь өрөвдөж саяхан гэрлэсэн гээд нэг цагаан халаттай зураг харуулж манай нөхөр энэ. Ирэх жил хүний эмч болоод ирнэ гэв.

	Энэ бүхнийг сонсохдоо би духан дундуураа цохиулсан шиг болж бушуухан харьж билээ. Долгормаа манай ахад сэтгэлтэй болоод дандаа «Танай найз», «Та нар» гэж асууж ярьдаг байсны учрыг би сая л ойлголоо. Тэгээд надтай хамт байсан хүн маань найз биш, ах ч гэж хэлсэнгүй. Амьдрал ийм хайр найргүй, эрээн бараан явдлаар дүүрэн юм даа. Би орон дээрээ лаг хийтэл ойчиж унтах гэхэд Долгормаа хүүхэн харагдаад, гартаа чагнуур барьсан цагаан халаадтай нөхөр нь үзэгдээд залуу таны зүрх зүгээр үү? гэх шиг санагдаад удтал эргэлдэн хөрвөж хэвтэж байлаа. Тэгж хэвттэл над хязгааргүй хайртай Баярмаа хүүхэн харагдаад намайг харж ичсэн мэт тонгойдог нь үзэгдэж «Би удахгүй насанд хүрнэ» гэсэн нь бодогдож сэтгэл эгшнээ амрах мэт болоод нам унтаж орхилоо.

	 

	
ДАРААГИЙН ДУГААРТ УНШААРАЙ

	 

	Энэ хүнийг Даш гэдэг билээ. Хорин хэдэн настай, хоёр алтан шүдтэй, хөнхөрдүүхэн нүдтэй, монхордуухан хамартай, донхигордуухан царайтай, түргэдүүхэн явдалтай, таван ханатай гэртэй, тарган шар авгайтай, тавагтаа дандаа чихэртэй тав хийсэн л эр дээ. Харвал «ажилсаг», хавьтвал «найрсаг», халбал үгсэг, халуухан л талдаа багтах хүн дээ.

	Даш худалдааны газар дээхнүүр ажилтай, хувьдаа бас бичгийн машинтай, зохиол бүтээл оролдох санаатай. Гэвч зохиолын сэдэв, урлах авьяасаар баахан боогдоно. Түүний сэтгэлд Готовдорж гэгч хүн тун ч нийцдэггүй ажээ. Ерөөсөө Готовдорж өөдгүй амьтан гэж бодохоос «шог найруулал» байтугай шог роман ч бичмээр санагдаж үсээ нэг илж, үзгээ нэг шүүрч, ширээгээ нэг нээж, шилээ нэг арчдаг юм санжээ. Ганц гэм нь л аван саван бичихээр юм тэр бүр олдох нь ховор ажээ. 6 дугаар сарын 3-ны өдөр ажилдаа 5 мөч хожимдож ирснийг эс тооцвол албан үүрэгтээ хайнга гэх газаргүй. Гэвч өөртөө нэмээс олдвол дээрх баримт ч багадахгүй.

	Ямар ч атугай л «шог найруулал» бичих нь чухал учир мань Даш, Готовдоржийн тухайд эрж сурах, эргэж хянах, эргэцүүлж бодох, эвлүүлж бичих их ажилд шилжиж дээ. Анкетыг нь үзвэл хэдэн жилийн урьд 2 сар ажил хийгээгүй байдал илэрчээ. Илэрсэн баримтын мөрөөр эцэлтгүй мөшгөсөн боловч элэг өвчтэй байсан гэх эмчийн баталгаатай тулгарч урам нь түр хугарч уруу царайлсан хэдий ч Даш энэхэн төдийд сэтгэл гутарч шийдсэн зориг буцах хүн биш ээ.

	Ням гаригийн өглөө дэлгүүрт ортол Готовдорж шил архи авч байхтай яв цав дайралджээ. Архи дарс ууж агсам согтуу тавьдаг баримт оллоо гэж Даш хөөрөөд Готовдоржид тавих «хяналтаа» чангаруулжээ. Гуанзанд ороход нь дагаж ороод мантуу, цай хоёр авч битүүхэн л ажихад үйлийн үрээр Готовдорж захиалга хоол авч мань «шог зохиолчийг» баахан чилээжээ. Одоо л архиа гаргаж бөглөөг нь пүс хийтэл ойлгоод уух нь дээ. Над өгөх байх. Найртайнхан шиг балгаж орхиод нааштайнхан шиг инээж байгаад намбатайнхан шиг ажиглаж үзээд намжиртайнхан шиг бичиж гарна даа гэж Даш их л олзуурхжээ. Гэтэл гай болоход Готовдорж уг архиа уух байтугай гаргаж ирсэн ч үгүй. Даш баахан тавгүйцсэн боловч баримт бол баримт чигээрээ, бас «шог» юманд нэмэр ч гэж байдаг, архи авсан нь л үнэнээс хойш уух нь лавтай. Уувал агсам согтуу тавих нь магад гэж «шогийн» нэг эрхтнийг ийнхүү нээжээ.

	Орой нь кино үзэж явтал Готовдорж нэг залуу хүүхэнтэй элдвийг ярьж их л дотно яваа харагджээ. Агшин зуур Дашийн «авхаалжтай» ой ухаанд Готовдоржийн хоёр хүүхэдтэй «хаягдсан» хөөрхий эхнэр орж «хонгор эхнэрээ гомдоогоод хоёр хүүхдээ уйлуулаад залуу хүүхэн дагаад завхарч яваа хүн» гэх мэтчилэн бичихээ бодоход хөөр баяр нь оволзож хөх инээд нь хүрчээ. Кино тарахад тэднийг сэм дагаж «ховдог сэтгэлийн» хорыг тайлж үнсэн үмхлэхийг нь харахаар явж, амраг хайртан биш ах дүү хоёр болохыг нь мэдсэн ч Даш төдий л гутарсангүй. Баримт бол баримт чигээрээ, бас «шог» юманд нэмэр ч гэж байдаг. Ер нь яагаад эхнэртэйгээ хамт үзээгүй юм гэж бодох чацуу гэр орны ажилд ордоггүй, эхнэрээ мэддэггүй нөгөө феодализмын үлдэгдэл гэдэг л энэ аж гэх зэргээр олсон баримтыг шинжилж «оюунаараа» цааш нь гүнзгийрүүлэн «дүгнэжээ».

	Бас ч өглөө авсан архийг лав уусан байх. Одоо үнэртэж байгаа. Олны газар соёлын довтолгооны үеэр согтуу явсан гэж хэлэхээр Готовдоржид тулж ойртвол үнэртэй усны цаана нэг учир бий гэж ухаан санаандаа тунгаан «нягталжээ».

	Ажлын нь өрөөг өдөртөө хэдэнтээ эргэж «хянах шалгах» нь чангарсаар «шог» найрууллын элэг, бөөр, хөл гарыг бүрэлдүүлж гагцхүү зүрх цохилуулах л дутуу болжээ. Нэг удаа Готовдорж утсаар ярьж «өвгөн чинь өнөө орой завгүй» гэхийг сонсмогц албан цагаар дэмий ярьж байдаг гэх «үлэмжийн» нэг зүйл олжээ. Энэ мөрөөр «шог» найруулал бүрэлдэж гэнэ.

	Ингээд л шог зохиолч маань миний «шог» найруулал удахгүй гарна гэж сонин болгоныг нүд чилтэл ширтэн уг бүтээлээ эс олохдоо «дараачийн дугаарт уншаарай» гэж үеийн нөхөртөө, «үзэг» нэгт анддаа хэлж суудаг болжээ.

	Эцэст хэлэхэд миний бие энэхүү нөхөр «шог зохиолч» Дашид уран «Бүтээлийн» амжилт хүсэхгүй бөгөөд гагцхүү Даш буюу эсвэл Баатар ч юм уу, Чулуун ч юм уу, Бат ч юм уу, Халиун ч юм уу ийм «дашуудаас» болгоомжлохыг гэнэхэн нэг уншигчид захиж иймэрхүү явдалтанд өрөөлтэй морины явдлын чинээ ирээдүй байхгүй гэж найдаж байна. Уншигч та «шог зохиолч» Дашийн бүтээлийг дараачийн дугаарт үзнэ гэж амраг хайртай эхнэр, анд хөөрхий найзын нь адил бүү хууртаарай.

	 

	
ТӨГСГӨЛИЙН ҮГ

	Нөхөд гишүүдийн санал шүүмжлэлийг анхааралтай сонслоо. Цаашдын ажилд хэрэглэх зүйл их байх боловч би тэр болгоныг давтан нуршиж цаг үрэлгүй гагцхүү зарим болчимгүй шүүмжлэлийн талаар ярья гэж нэгдлийн дарга Балдан үгээ хэлэв.

	Намайг хүнд сурталтай гэж зарим нь хэлж байна. Би бол хүнд сурталтан биш ээ. Хүнд сурталтан бол контороос гардаггүй байх ёстой. Гэтэл би бол конторт бараг ордоггүй.

	Хүнд сурталтан бол ширээний ард шигдээд суудаг байх ёстой. Гэтэл миний бие бол ширээний ард бараг суудаггүй. Хааяа цохолт хийх, тушаалд гарын үсэг зурахад ширээний ард аргагүй суудаг бөгөөд үүнийг хүнд суртал гэх бүдүүн зүрхтэн гарахгүй байх аа. Хүнд сурталтан бол авдар шүүгээ дүүрэн бичиг цаас хурааж түүндээ дарагдан будилж суух ёстой. Гэтэл миний шүүгээнд энэ хоёр хавтаснаас өөр зүйл байхгүй гээд Балдан хоёр хар хавтас гарган хуралдагсдад харуулахад хүмүүс инээлдвэл, үнэхээр инээмээр хэрэг шүү. Дээд газрын тушаал заавар, өөрийн тушаал зэргийг хийдэг хоёрхон хавтастай хүнийг хүнд сурталтан гэх ямар үндэс байна гэж дарга нэлээд урам зориг оров.

	Хурлынхан чухам яагаад инээснийг дарга ойлгосонгүй бололтой, цааш яриагаа үргэлжлүүлж хүнд сурталтан бол ном уншдаггүй байх ёстой. Гэтэл би бол нэгдлийн дүрмээс эхлээд өдөр тутмын сонин алгасалгүй уншдаг билээ. Үүнийг манай эхнэр нөхөр Гавалмаа сайн мэднэ. Нөхөр Гавалмаа хэдийгээр миний эхнэр боловч намын хүн учир шударга байх ёстой гэхэд улаан торгон дээлтэй залуувтар авгайн нүүр дээл шигээ өнгөтэй болсноо битгий дэмий юм ярь гэж хэлэхэд хүмүүс инээлдэж, Балдан гуай цааш ярихдаа, нөхөр Гавалмаа шударга юм бол намайг гүтгэлгээс хамгаалах ёстой.

	Хүний яриа тасалж зохисгүй байдал гаргаж байна. Та бид хоёр таван ханатлаа байгаа биш шүү! гэж баргиа бүдүүн дуугаар хэлснээ ширээгээ нэг шаагаад авчээ.

	За бас хүнд сурталтан бол ширээ шаах ёстой бөгөөд гэхдээ миний ганц удаагийн ослоор ширээ шаасныг далимдуулж болохгүй гэж хэлэхэд нэгдлийн гишүүд нирхийтэл инээв. Энэ удаа инээсэн учрыг дарга ойлгосон бололтой, нөхөд өө инээх бол зүйтэй бөгөөд баясахын гол нэг хэлбэр, гэхдээ ажил төрлийн үеэр, ялангуяа албан хурлын цагаар инээх нь үзэл суртал доройн тодорхой илрэл юм. Миний бие нэгдлийн удирдлагын хувиар албан цагаар инээхийг шууд хориглоно гэв.

	Зарим нөхөд нэгдлийн төвд чийдэн тавих санал тавьж байна. Нийгэм журамд цахилгаан хэрэгтэй гэсэн сургаал байх боловч лаа хэрэггүй гэсэн сургаал бас байхгүй шүү дээ! Ерөөсөө өөхөн дэнгээс лаанд шилжсэн явдал нэг алхам ахисан хэрэг гэж миний бие үзэж байгаа бөгөөд бид хэзээ нэг цагт цахилгаан чийдэнд шилжих нь дамжиггүй боловч улс төр, эдийн засгийн ухааны үүднээс нэгдлийн эдийн засгийн бодолцоог би судлах болно.

	Намайг тодорхой удирддаггүй гэж ярьж байна. Энэ бол гүтгэлэг бөгөөд миний өөрийн тэмдэглэл үүнийг батална. Ганцхан жишээ хэлье. Нэгдүгээр сарын 24. Тасхийм хүйтнээс няцалтгүйгээр миний бие үхрийн суурь дээр очив. Бригадын гишүүн нэг бүртэй гар барин мэндлэв гэж дарга тэмдэглэлээ уншсанаа тайлбар хийж нэгдлийн дарга гишүүдтэйгээ цөмтэй нь гар барьсан энэ ганц баримт ч намайг олон түмнээс хөндийрөөгүй, тэднийг халамжилж биечлэн удирддагийг харуулсан хэрэг биш үү.

	Цааш нь би тэр өдөр хоёр бяруу осгож үхсэнийг биечлэн үзсэн бөгөөд үнэхээр бөөр алаг бяруу, хар бяруу хоёр үхсэн байна билээ. Би тэгэхэд хөөрхий бярууг өрөвдөхдөө эхэд нь нэмэгдэл тэжээл өгөхийг даалгасан юм. Энэ бол хүн байтугай малын ч төлөө миний хэчнээн халамж анхаарал, эцэг ёсны энэрэл тавьдгийн илрэл даруй мөн.

	Дашрамд хэлэхэд намайг гишүүдийнхээ төлөө халамж тавьдаггүй, боловсон гэр бүл болох талаар залуучуудыг дэмждэггүй гэж байна. Би бол нөхөр Гавалмаатай 10 жил боловсон гэр бүл болж 5 хүүхэд төрүүлсэн учир боловсон гэр бүл болохын чухлыг хувийн амьдралын туршлагаас ч ойлгосон юм. Харин тэгэхдээ ажил төрлийн үеэр дурлах явдал бол буруу. Ганц баримт хэлэхэд адуучин Дорж хоньчин Дулам хоёр хонин дээр уулзаад байсан сураг байх бөгөөд хэдийгээр хайр сэтгэл хүчтэй боловч алба ажлын цагаар дурлахыг би шууд хориглоно. Үнэнч дурлал чухал бөгөөд та бүхэнд, ялангуяа залуучуудад боловсон гэр бүл болохыг би хүсэх боловч энэ хурал нь дурлал сэтгэлийн хурал биш бөгөөд миний бие нь гэр бүлийн товчооны байцаагч биш учир үүгээр хязгаарлая.

	Нөхдийн шүүмжлэлд над холбогдолгүй зүйл үлэмж байх бөгөөд заримыг цухас хэлэхэд мал таргалаагүй явдал бол зоотехникчийн буруу юм. Үүн дээр нэмж хэлэхэд би тэр малын өвсийг идэж, усыг уудаггүй. Гэхдээ би зохих хэмжээний усыг цай болгон найруулж уудаг нь үнэн боловч энэ нь онц нөлөөгүй бөгөөд та бүхэн цөм уудаг шүү дээ! За бас таанын сорс бага зэрэг хийдэг нь малын бэлчээрт хориггүй бөгөөд харин таана бол хоолны чухал хольцын хувьд эдийн засгийн чухал ач холбогдолтой зүйл юм. Улсад тушаах сүүний төлөвлөгөө биелүүлээгүй тухайд гэвэл, хариуцсан саальчид байх бөгөөд миний бие бас үнээ хөхдөггүй. Сүүтэй цай бага зэрэг уудаг боловч та бүхэн бас уудаг шүү дээ гэхэд гишүүд дахин нирхийтэл инээв. Гэтэл арын суудлаас хөх даалимбан дээлтэй, тагжгар туранхай өвгөн босож «Над болох уу» гэв. Хүний үг хэлж байхад тасалдаг явдал бол шинэ үед, ялангуяа нэгдлийн ухамсартай гишүүдэд таарахгүй боловч би олон түмнийхээ үгийг цаг ямагт сонсох хүсэлтэй учир та хэл л дээ! гэхэд Дамбий гуай: 

	— Малын тарга, сүү саалийн ажил танд хамаагүй болохоор та чухам юу хийх ёстой вэ? гэхэд дарга яриагаа үргэлжлүүлж миний бие бол төвлөн ерөнхийлөн удирдах ёстой бөгөөд мөнхүү ерөнхийлөн төвлөн удирдсаар ирсэн юм гэх зэргээр олныг ярьсны заримыг би мартжээ. Гагцхүү нэмж хэлэхэд Балданы энэ үг тэр хурал дээр хэлэх төгсгөлийн үг байснаар барахгүй нэгдлийн даргын хувиар хэлэх төгсгөлийн үг болсныг уншигч авгай нарт толилуулъя!

	 

	 

	 

	
ДАМБА ЖОЛООЧ

	 

	Дамбын тухай нутаг усанд нь төдий л сайн хэлэхгүй байжээ. Одоогоос 6-7 жилийн урьд юм сан. Дамба тэгэхэд дөнгөж хорь гарч явжээ. Саяхан гэрлэж Ханд гэдэг хүүхэнтэй суусан байжээ. Дамба саяхан жолооч болоод зам хэмжиж эхэлсэн үе. Хэмжих ч гэж дээ, сав л хийвэл суучихна. Ачаа нь нурахгүй шиг л байвал дугуй нь хагарчихна. Дугуй нь нэг юм тэсэж байвал ачаа нь нурчихна. Тэр хоёр нь гайгүй шиг байвал шаварт орчихно. Ийм л байсан хүн дээ.

	Би огт нэмэрлээгүй. Итгэхгүй байвал өөрөөс нь асуугаарай. Царай нь жаахан улайснаа л, үнэнийг нь тэр ярьж гарна шүү!

	Манай нутагт «Тойрмын говь» гэж газар бий.

	Дамба, Хандыг эхнэр болгож аваад хажуудаа суулгачхаад «Хонин жороог» аялан исгэрчихсэн, аймаг руу давхин яваад Тойрмын говьд хоёр хоног саатчихсан юм.

	Хөгтэй хэрэг шүү. Хүүгээ эхнэр аваад ирнэ гээд Дамбын ээж, түр азнахгүй л нэг цай чанадаг. Тавагтай идээгээ засаж янзалдаг. Үерхдэг залуус нь ч бас хүлээж байдаг. Гэтэл Дамба ирэх ёстой өдрөөсөө хоёр хоног хожимдож эхнэрээ гэртээ оруулахаас урьд, өргөн уужим талын дунд машинаа шавардуулчхаад байна. Дамба «Хонин жороогоо» дуулж исгэрэх байтугай иччихээд, эхнэртэйгээ үг зөрж ч чадахгүй, өөдөөс нь харж ч зүрхлэхгүй дэмий л машиныхаа дугуйг нэг шүршиж, шилийг нь арчиж тэр болгон ховор байдаг чулуу хормойлон зөөнө. Гэвч ямар нэмэр байх вэ. Шаварт шигдсэн дугуй улам л доошилно. Ядаж өргүүрээ мартсан болохоор газраас хөндийрүүлж ч үл чадна.

	Ханд хүүхэн бас ганц нэг чулуу түүж, нөхрийнхөө байдлыг угаас мэдэх тул дотроо их л өрөвдөнө. Ханд ер яах ч арга алга. Аав, ээжийгээ хориод байхад зүтгэсээр байж Дамбыг дагаж бараг л оргохдоо дөхөж гарсан хүн, хоёр байтугай, хорь хоног суусан ч нэгэнт дүүрсэн хэрэг. Ингэж байтал ашгүй Мишиг гэдэг хашир жолооч дайралдаж эхнэр, нөхөр хоёр хурдан тэргээр гараад хоёр өртөө газрыг гурван хоног шахам явж ирэх нь тэр.

	Нутгийн зарим залуус Дамба Ханд хоёрыг шоолно. Хандын аав Бат, охиноо тэгж мунгинаж, амьтны доог болсныг сонсоод адуу руугаа давхин очиж сумын наадамд гурав түрүүлсэн хурдан хар морио барьж унаад, уургын хээрээ эмээллэн хөтөлж, хоёр шил шимийн архи балгаж орхиод охиноо авчирдаг хүн гээд аймаг руу жирийлгэжээ.

	Очоод Дамбыг давшилж загнаад, охиноо аашилж, аргадавч буцааж чадсан ч үгүй, уургын хээрээ хөтөлсөөр гэр өөдөө жирийлгэсээр эхнэртээ баахан ууртай харьжээ. Гэвч хүний эцэг хүн, хэдий удтал уурлах вэ. Сар бололгүй хүргэнийдээ ирснээр барахгүй, салхи шиг хурдан нөгөө хар морио хүргэндээ бэлэглэжээ.

	 

	* * *

	 

	— За хөө, Ханд аа, чи юу гэж аймаг дээр ирсэн юм бэ?

	— Зүгээр...

	— Хүүе, тэр тосондоо баригдсан амьтан чинь Дамба уу даа. Жолоочийн ажил мөн заваан шүү. Дамба бид хоёр нэг сургуульд байсан. Гэтэл ямар үйлийн үр нь хатгасан юм, бүү мэд, 9 дүгээр ангид байтлаа жолооч болдог нь энэ гээд гараад явчихсан юм. Хөөрхий зайлуул одоо нэг юм жолооч болоо биз дээ.

	— Дамба уу? Жолооч оо жолооч.

	— Би энд практик хийж байна. Аймгийн больницод ажиллаж байгаа. Хориод хононо байх аа.

	— Тийм үү, манайхаар ороорой. Манайх баазын байранд шүү дээ.

	— Танайх чинь бүр гэрээрээ юм уу? Би, тэгвэл танайд суусан ч болох хэрэг байна.

	— Болох нь ч болно л доо. Гэхдээ хар тосонд дарагдсан айл гээд та голно биз дээ.

	— Чи юу яриад байна даа. Дамбатай суучхаагүй биз дээ?

	— Магадгүй. 

	— Чи арай яарчээ. Би чамтай сууя гэж бодож байсан юм.

	— Би огт бодоогүй, бодох ч үгүй.

	— Чи тэгээд Дамбатай насыг барах гэж үү?

	— Тэгнэ гээд суусан юм чинь! тэгэхгүй яах вэ.

	— Та хоёр чинь бүртгүүлээгүй биз дээ?

	— Одоохондоо амжаагүй байна.

	— Амжих гээд байх хэрэг ч байна уу даа? 

	— Байлгүй яах вэ. Би бүр яарч байна. 

	— Сайн ч хүн олж дээ. 

	— Муу ч байсан наддаа болно. Тан шиг ийм «сайн» хүн хэнд ч хэрэггүй гэж Ханд хэлснээ босон явав. Энэ хоёр нэг нутгийн улс болохоор уулзаж мэндлээд сонин хачнаа ярихаар нэг бяцхан байшингийн сүүдэрт суусан нь хэрэлдэж тарахад хүрчээ!

	Дамба тэдний хажуугаар өнгөрөхдөө хэдийгээр Хандын эцэг Бат охиноо оюутан Галсантай суулгах гэж оролдож байсныг мэдэх боловч эхнэрийнхээ үнэнчид итгэх тул юм бодсонгүй.

	Дамбыг үл тоомсорлон ихэмсгээр ярьж суусан тэр залуу бол их сургуулийн хүн эмнэлгийн ангийн оюутан Галсан гэгч байв. Бат өвгөний охинтойгоо гэрлүүлэхийг хүсдэг танхилхан нэг хонгор байжээ. Галсан, Хандыг хэзээ ч эхнэр болгон авахад бэлэн гэж тооцож, хөдөө нэг юм бий, даан ч хөдөөгийн юм даа гэж нөхдөдөө ярихад хот, хөдөө, сайн муу гэж гадна талаар ялгах буруу гэж тэд зэмлэжээ.

	Дамба Ханд хоёр гэрлэснийг Галсан мэдсэн боловч Дамбыг басаж үймүүлэхээр шийдсэн нь ийнхүү талаар болжээ.

	— Үйлдвэрчний эвлэлийн гишүүнд элсэхээр жолооч Дамба саналаа өгчээ. Өргөдлийг нь унших уу өөрөөр нь яриулах уу? 

	— Өөрөөр нь яриулъя. 

	Царай нь минчийж улайсан Дамба тэртээ булангаас босож ирэв. Өөрийнхөө тухай түг таг хийсэн хэдэн юм хэлэв. Нөхөд нь Дамбын тухай ярьжээ. Хоёр зуун мянгат Мишиг гуай ярихдаа ажилдаа хайнга, техникээ арчилж гамнадаггүй, мэргэжлийн хичээлд суудаггүй, хурал цуглаан тасалдаг гэх зэргээр, Дамбыг шүүмжилжээ. Намайг элсүүлж авахгүй нь ээ гэж бодож байтал Мишиг гуай авъя гэж хэлээд нөхөд нь олон захиа санамж өгөв. Үйлдвэрчний хорооны гишүүний хувиар Дамбад тусална гэж Мишиг өөртөө үүрэг авахад Дамба их баярлажээ. Ханд хүүхэн халамжтай эхнэр юм. Хувцас хунарыг нь үргэлж угааж, Дамбыг тосноос салгажээ. Дамбын ажилдаа хайнга болохыг мэдэж өөрийн мэдэхийн хэрээр ядаж машиндаа ус хийж авсан эсэхийг нь ч гэсэн үзэж байя гэж боджээ. Машиныг 10 хуруу шигээ мэддэг Мишиг гуай, Дамбад заавар зөвлөгөө үргэлж өгч завтай цагт нь тэргийг нь үзэж, үүнийг нь ингэж бай, тэрийг нь тэгж бай гэдэг болжээ. Механикч, жолооч цөм л Дамбыг өөд татахаар угаасаа мэрийж байсныг Дамба сая ойлгожээ.

	Хэнээтэй Мишиг, хүний мууд дуртай Дондог гэх мэтээр нөхдөө буруу боддогоо Дамба мэдэж гэмшжээ. Хайнга тэвдүүгээ орхих, техникийн мэдлэгээ дээшлүүлэх нь чухал болсныг Дамба ухамсарлажээ. Бас тэгээд ажилчин залуучуудын оройн дунд, сургуульд оржээ. Ингэж ингэсээр Дамба ёстой жолооч болох замаа олжээ.

	 

	* * *

	 

	Галсан сургуулиа төгсөөд аймагтаа ирж ажиллаж Хандтай нэг өдөр уулзаж надтай суух аз нь хаясан амьтан гэж Хандыг бодож явдаг тул баахан доог тохуу хийхээр шийджээ. Тэгээд жолоочийн эхнэр гэдэг чинь машинтай дарга гэсэн үг. Дарга гуай сайн уу гэжээ. 

	— Дамба бий юу? 

	— Эзгүй.

	— Хаашаа явсан бэ?

	— Хойш оо.

	— Ирэх болоогүй юу? 

	— Болоогүй гэж саяхан захиа дээрээ бичиж билээ.

	— Захиа явуулахыг бодоход мөн ч удаан суужээ.

	— Тийм ээ.

	— Хэр удаж байна.

	— Гурван сар шахам болж байна!

	— Ээ зайлуул, тэрэг нь их засварт ороо юу?

	— Мэдэхгүй л дээ.

	— Чи их санаж байна уу?

	— Би ч гайгүй. Хүү минь л аавыгаа их санаж байна.

	— Бас хүүхэдтэй болсон уу?

	— Тэгсэн

	— За за баяртай. Харин Дамбыг ирэхээр хөдөө гэрээс маань жаахан айраг ойртуулж өгөхийг бодоорой гэж хэлээрэй.

	— Дамба удна байх. Гэвч би таны захисныг захиагаар ч гэсэн дамжуулъя.

	— Дамбыг юманд явсныг сонсоод машин нь лав гэмтсэн гэж Галсан горьдсон нь бүтсэнгүй. Ханд ч гэсэн Галсангийн басамжлах байдалд зэвүү нь хүрч, нөхрийнхөө хол явсан жинхэнэ шалтгааныг хэлсэнгүй. 

	 

	* * *

	 

	Москвагаас монгол хэлээр явуулах нэвтрүүлгийг сонсохоор Галсан хүлээн авагчаа түлхэв. Олон улсын жижиг сажиг мэдээ дамжуулсны дараа Зөвлөлт Холбоот Улсад сурч байгаа ах дүү орнуудын оюутны сэтгэгдэл, алс байдлаас нэвтрүүлэв.

	Гэтэл политехникийн дээд сургуульд сурч байгаа монгол оюутан Дамбын яриаг сонсоно уу гэж нэвтрүүлэгч бүсгүй хэлэхэд Галсан их сонирхов.

	— Би Монголын дорнод тал нутгийн хүн гээд аймаг, сумаа хэлэх нь яг Дамба жолоочийн нутаг устай тохироход Галсан нөгөө Дамба биш байгаа гэж бодсон боловч, аравдугаар анги төгссөн нэг хүүхэд биз гээд онц тоосонгүй. Гэтэл жолооч болж сургуулиас завсардаад ажилчин залуучуудын оройн сургуульд орж төгссөнөө ярих нь яриагүй жолооч Дамба мөн болохыг илэрхийлэв. Нам засаг, ард түмэн, олон нөхдийн ачаар Зөвлөлт Холбоот Улсад ирж энэрэнгүй сайхан сэтгэлт орос ах дүү нартайгаа мөр зэрэгцэн сурч байгаагаа Дамба сэтгэл хөдлөн ярив. Галсан эмч хүнийг басаж дор үзсэндээ гэмшсэн эсэхийг би мэдэхгүй. Ямар ч л гэсэн хамт суралцагч олон нөхдөдөө хэдэн удаа зэмлүүлж, эвлэлийн байгууллагаас арга хэмжээ авхуулж байсан боловч, өөрийн зан байдал дээр дутагдал үнэндээ байхгүй гэж бодож байсан нь санаанд нь оржээ. Тэгээд Хандтай уулзахдаа нүүрээ буруулдаг болжээ.

	 

	 

	
ААВ АА, ХҮҮДЭЭ ИРЭЭЧ ДЭЭ!

	 

	Би өнөөдөр гол дээр очив. Голын ус захаасаа мөхөөлдсөн боловч гэсгүүн хэвээрээ. Хоёрхон сарын өмнө би энэ голын эрэг дээр аавтайгаа хоёул хэвтэж байж билээ. Аав минь загас барих гэж, би чийгийн улаан хорхой түүх гэж бөөн явдал болж байсан юм сан. Гэтэл одоо аав минь алга, би ганцаараа сууж байна. Аав минь арваад хоногийн өмнө надтай уулзаж билээ. Чихэр авч идээрэй гэж таван төгрөг өгөх зуураа дэлгүүрээс боолттой юм барин гарч ирж байгаа эгчийг харж илтэд сандран «За миний хүү түргэхэн шиг харь даа» гээд машиныхаа хаалгыг хаав. Би түргэн явж чадсангүй. Аавынхаа хэрхэхийг хармаар санагдаж зөвхөн гудамжны булан тойрмогцоо зогсож эргэн харав. Танихгүй эгчийг ирэхэд аав машиныхаа хаалгыг нээгээд ямар нэг юм хэлж инээж байгаа бололтой. Тэр эгч аавтай зэрэгцэн суугаад саарал тэрэг хөдлөв.

	Аав энэ тэргэнд хааяа биднийг суулгадаг байж билээ. Би энэ тэргэнд суусангүй сар гаруй болжээ. Аав минь цуг байгаа бол тэргэнд суух ч яамай сан даа. Аав эзгүй байх яасан зовлон бэ? Тэр эгч юун хүн бэ? Аав тэр эгчийнд суучихсан хэрэг биш байгаа. Аавын даргынд би хоёр ч очсон, ийм эгч байгаагүй сэн шүү дээ. Хаанаас гарч ирсэн юм бол?... Аав яагаад гэртээ ирэхээ байгаа вэ? Ээж хэлэхдээ аав чинь ирэх байлгүй дээ гэх юм. Бид хэчнээн хүлээх юм бэ? Ядахдаа энэ эгчийг өдөрт нь суулгаж яваад шөнөдөө харьж байвал яасан юм бэ? Аавдаа хэлж ярих юм мөн ч их байна даа. Аав аа, хайрт аав аа, би таныг санаж байна. Дүү ч таныг санаж байна. Над чихэр авах таван төгрөг ч хэрэггүй, хааяа суулгадаг саарал тэрэг чинь ч хэрэггүй, гагцхүү аав минь та хэрэгтэй байна шүү дээ.

	 

	* * *

	 

	Ээжийн нүд их хавджээ. Бодвол урьд шөнө орондоо уйлсан бололтой. Дүү бид хоёроос нууж уйлсан байлгүй дээ. Учир мэдэхгүй нялх дүү ээжийг мөн ч зовоох юм даа. Ээжээс аавыг нэхээд яах билээ. Аавыг олж ир, аав над алим авчирч өгөхөөр явсан. Аав дэлгүүрт байгаа... гээд уйлах юм. Ээж аавыг явуулаагүй шүү дээ. "Аав нь ирэх байлгүй дээ" гэж ээж хэлэхдээ цаанаа л нэг итгэсэн шинжгүй гээч; Аав минь хаана байна вэ? Гадуур үзэгдээд байх мөртөө гэртээ ирдэггүй нь юу вэ? Аав ирэхгүй бол ээж дүү бид гурав яах юм бэ? Өчигдөр орой ирдэг хүн ямар учиртай юм бол? Ээж, дүү бид хоёрыг тогло гээд гадагш гаргадаг учир юу билээ. Бодвол их нууц юм ярьсан байж таарах нь. Ээж хэлэхдээ, аавын ажлын газраас яваа хүн гэсэн. Аав чинь мөддөө ирэхгүй байх гэсэн. Юу гэсэн үг вэ? Би аав руугаа очно. Заавал олж очно. Олж очоод аавыгаа өөртөө дүүдээ, ээждээ авч ирнэ. Үүнээс нааш санаа амрахгүй.

	 

	Аав явсаар 3 сараас гадна 6 хонож байна. Би хуанли дээр тэмдэглэсээр байгаа! Аав та мэдсэн үү! Таныхаа ирэх өдрийг улаанаар тэмдэглэнэ. Яг Октябрын баяр, майн баяр, хувьсгалын ойн баяр шиг улаанаар тэмдэглэнэ шүү. Үнэнийг хэлэхэд аав маань хэд хэдэн хоногоор эзгүй байх удаа бишгүй л гарч байв. Гэхдээ ингэж удсан удаагүй. Удах удахдаа гадуур үзэгдээд байдаг нь юу билээ.

	Өнөөдөр би хичээлдээ очсонгүй. Цүнхтэй номоо үүрсээр аавын гараашинд очлоо. Удаан хүлээлээ. Аав алга. Яасан юм бол? Дондог гуайгаас (аавын найз жолооч, манайхаар уг нь их ирдэг байсан хүн) асуувал, 2 хоног ирээгүй, өвчтэй гэнэ. Миний аав өвчтэй байгаа хэрэг байна. Миний сайхан аав яагаа юм бол?

	— Эмнэлэгт хэвтсэн үү?

	— Үгүй байх аа. 

	— Хаана байгаа юм бол?!

	Дондог гуай баахан хулгаснаа хариу юу ч хэлэлгүй яваад өглөө.

	Би аавыгаа олох ёстой. Аавыгаа эмнэлэгт аваачиж үзүүлээд гэртээ аваачиж хэвтүүлж эдгээнэ. Аав минь өнгөрөгч жил шарлагаа хүрээд сар гаруй хэвтэж одоо ч болов хөнгөн чанарын хоол иддэг шүү дээ. Одоо ч гэж дээ, гурван сарын өмнө л лав тийм байсан. Эгээ дахиж шарлаагүй байгаа даа. Ингэхэд ер хаа ямар хоол идэж явдгийг бүү мэд.

	Энэ гараашны хоёр гурван хүнээс аавыгаа асуувал, өвчтэй, гэртээ байгаа гэнэ. Гэр нь хаана вэ? гэж асуухаар манайхыг зааж байна. Аавыг гэртээ гэж бодоод яваа улс байна. Харин нэг хууз ах "Жаргал уу? Шинэ авгайндаа байгаа биз. Энэ баруун урд л юм гэдэг. Байшинд байдаг гэсэн байх аа" гээд намайг нэг их харж цаашаа алхаж одов. "Шинэ авгай..." Аав минь ээжээс бүр салжээ. Тэгээд шинэ авгайтай болжээ. Нөгөө дэлгүүрээс юм аваад явж байсан эгч шинэ авгай нь юм болов уу! Ээж, дүү, бид гурвыг яаг гэж бодоо вэ? Баруун урд... нэг байшинд... гэв үү. Олно доо! Олохгүй бол харихгүй!! Аавыгаа олоод дагуулаад харина.

	 

	* * *

	 

	Аавыгаа эрсэн хүн бас сэргийлэхэд очдог байна шүү. Өнөөдөр би сэргийлэхэд очиж үзлээ. Баруун урд... байшинд... аав байдаг гэсэн. Нэлээд олон байшин байна. Би байшин болгоны хаалгыг татавч аав харагдсангүй. Хүмүүс гайхсан, сэжиглэсэн мэт харна. Зарим нь ч ямар хэрэгтэйг асууна.

	Ингэж явтал нэг цагдаа ах ирэв. Цагдаа гуай нэг хаалгаар орсноо дээлээ нөмгөн ханцуйлсан бүдүүн авгай дагуулан гарч ирэв.

	— Энэ хүүхэд өнөөдрийн турш айлын хаалга татаад явах юм. Сургууль хичээлийн цаг баймаар. Учрыг асуухаар "зүгээр" гэхээс өөр үг дуугардаггүй. Зүв зүгээр ингэж явдаг хүн гэж байх уу даа. Тэгээд би танд утасдсан юм... гэх зэргээр нөгөө авгай олон юм ярьж гарав.

	— Цагдаа ах олон үг ярьсангүй намайг шууд дагуулаад сэргийлэхийн нэг ангид авчирчээ. Тэнд сэргийлэхийн улсаас гадна нэг согтуу хүн учир зүггүй хашхичиж, хараал тавьж заримдаа дуу аялах гэж оролдож байна. Зодолдсон бололтой хоёр залуу цагдаа нарын нүд манаж бие биеэ занаж байхыг үзэхэд гараад лав дахин зодолдох болов уу гэлтэй. Надтай нас ойр байртай нэг хүүхэд ер айж цочсон шинжгүй сууж байснаа намайг дэргэдүүрээ өнгөрөхөд:

	— Жаал аа, чи яасан бэ? Хармаа суйлсан уу? гэв. Би ийм муухай үг дуулахдаа тэр жаалыг цохиод авмаар болсон боловч айж, гагцхүү өөрөө чи хулгайч байх даа гэж дотроо бодон сэтгэлээ тайтгаруулав.

	Цагдаа ах хэлэхдээ, чи хэрэг түвэг гаргаагүй болохоор чамтай зүгээр уулзах гэсэн юм. Чи яах гэж түүгээр явав. Үүнээс хойш битгий ингэж байгаарай гэв. Аавыг минь дуудаж хэрэг түвэг удаж магад гэж бодоод аавыгаа эрснийг би хэлсэнгүй. Таньдаг хүүхдийнхийг эрсэн гэв. Цагдаа ах, сургууль, анги зэргийг бичиж аваад намайг явууллаа.

	Ийнхүү би аавтайгаа уулзсангүйгээр үл барам сэргийлэхэд баригдах дөхөөд оройхон гэртээ ирэхдээ хичээлдээ очоогүйгээ нуугаад зогссонгүй, бас давтлага хийгээд оройтлоо гэж нэмж худал хэлэв. "Хуурсаар хуурсаар худалч" гэсэн үг бий. Би дахиж хэрхэвч худал хэлэхгүй дэг. Аягүй бол худалч болох нь!

	 

	* * *

	 

	Хэрэг бүр мандав. Миний худал хэлэх бүр даамжрав.

	— Яагаад хичээл таслав?

	— Толгой өвдөөд, ханиалгаад...

	— Эмчийн магадалгаа бий юу?

	— Байхгүй, үзүүлж чадаагүй. Би үнэн учраа нуусан нь талаар болов. Нөгөө цагдаа гуай ч сургуульд, багшид хэлжээ.

	— Яах гэж хичээл таслаад тэнүүчилж айлын үүд хаалга татаж явсан бэ? гэж багш шалгаав. Би нэг хэсэг огт дуугарсангүй. Аавыгаа эрсэн гэж яаж хэлэх билээ дээ. Ингээд надад худал хэлээд байхаас өөр арга байсангүй. Зэргэлдээ сургуулийн муухан таних жаалын нэр зааж, түүнээс бөмбөг авах ёстой, тэгээд гэрийг нь эрсэн юм гэв.

	За одоо нөгөө хүүхдээс асуувал миний худал хэлсэн илэрч бүр балрахад хүрнэ. Яадаг билээ. Сургуулийн ханын сонин гарах дөхөж байсан үеэр ядахдаа ийм явдал болж намайг шог зурагтай гаргажээ. Айлын хаалга татаж шүүр барьсан эмээд хөөгдөж байгаа, цагдаа гуайд хөтлүүлээд явж байгаа зэргээр зуржээ. Одоо ч би бүр хүүхэд бүрийн элэг доог болсон доо гэж бодоход намайг цөмөөрөө ширтээд байгаа ч юм шиг санагдана. Шатаар бууж явтал бага ангийн байлтай хоёр хүүхэд тулгарснаа:

	— Нөгөө жаал чинь энэ гэж нэг нь заахад цаадах нь намайг харж инээгээд тэндээ л их тохуурхаж байх шиг. Би уур хүрэхдээ инээсэн жаалыг түлхээд авбал тэр шатан дээр өнхөрч ойчоод байшин барилга доргилохоор уйлж гарав.

	Бушуухан бууж гарах гэтэл жижүүр ангийн хүүхэд барьж аваад багш нарын өрөөнд оров. Нэг бүдэрвэл долоо бүдэрнэ гэгчээр ийм хачин явдал болж, би хоёр гуравхан хоногийн дотор сургуулийн нэртэй сахилгагүйчүүлийн нэгэн болов. Надаас бага ангийн хүүхэд айгаад байгаа ч юм шиг санагдахад би өөрийгөө үнэхээр ч сүрхий чадалтай амьтан болж байгаа юм уу даа гэж бодоод дэргэдүүр нь зөрөхдөө ёвордог, малгай хувцас өлгүүрт өгөх авахдаа оочир дугаар тоодоггүй болж ирэв. Энэ маань ямар ч болов сайн юм биш гэж бодохдоо зориуд сахилгагүйн дүр үзүүлэхээ больж ердийн байдгаараа явж ч үзэв. Гэвч "муу нэрийг хусавч арилахгүй..." гэдэг үнэн ажээ. Сургуулийн толгой сахилгагүйчүүдийн тоонд би баттай оржээ. Тэр ч байтугай зодоонч гэж алдаршсан 9 дүгээр ангийн хар Дүгэрээ хүртэл намайг тоож "Дүү минь ахыгаа хэдэн орой дагавал дагаарай. Овоо юм сурна шүү" гэлээ. Би түүнийг дагасан ч үгүй, нэрэлхэлгүй хэлэхэд айж байлаа. Харин би түүнээс ганцхан зүйл гуйсан бөгөөд тэр их тус болсныг хэзээ ч мартахгүй. Зэргэлдээ сургуулийн хүүхдээс бөмбөг авна гэж худал хэлснээ баригдвал бүр ч биш болно гэж дотроо бэтгэрсээр явсан болохоор үүнийг яах тухай асуувал "Ах нь аргалчихна. Эр хүн энэ зэргийн юманд санаа зовдоггүй юм." гээд мөр алгадав. Хүүхдээс бөмбөг авах гэж явсан гэсэн тухайд хожим хойно яриа гараагүйг бодоход лав хар Дүгэрээ аргалсан байх. Ямар ч гэсэн таг чиг өнгөрсөн дөг.

	 

	* * *

	 

	Аав явсаар яг 4 сар болжээ. Энэ завсар манайх гэдэг айл хуучин янзаараа боловч инээж ханиаж хөгжөөнтэй байдаг үе өнгөрчээ. Учир мэдэхгүй дүү маань ч инээхээ больсон шиг санагдана. Ээжээс аавыг нэхнэ. Үргэлж чихэр жимс нэхнэ. Аавыг байхад чихэр жимс элбэг байдаг сан. Тэр бүгдийг аав аваад явчихсан юм шиг илэрхий хомстжээ. Урьд шөнө миний нойр ер хүрсэнгүй. Элдвийг бодож эргэж хөрвөсөөр нэг шөнийг өнгөрөөв.

	Өнгөрөгч жил хэчнээн сайхан байлаа. Яг л өдий үед юм даа. Аав бид хоёр дэлгүүр, захаар явж сайхан гацуур мод олж ирж билээ. Намайг өргөөд явъя гэхэд аав маань "Миний хүү ядарна" гээд өөрөө өргөсөөр гэртээ ирсэн дэг. Одоо тэгээд намайг ядрахаа байсан гэж боддог болоо юу? Одоо би дэлгүүрээс юм хум авахдаа дандаа ганцаараа л явж байна шүү дээ. Би ч мөн өнгөрсөн жил хичээлдээ сайн сахилгатай нэртэй байжээ. До багш маань намайг зохиолч ч болж магадгүй, бага сага юм оролдож бай гэдэг сэн. "Хонх" гэдэг шүлэг бичээд ариун цэвэр, сахилга муутай хүүхдийг шоглож:

	 

	"Орох дохио хонхыг

	Ойшоодоггүй халтар, 

	Амрах дохио хонхыг

	Анддаггүй халтар"

	 

	гэж өгүүлсэнд дор нь ханын сонинд тавьж тэр гэдэг өөрийгөө бичлээ гэж намайг зодох дөхсөн удаатай ч. Тэгээд ч удалгүй сургуулийн ханын сонины зөвлөлийн гишүүн болоод их л олон юм бичсэн дээ. Юм гэдэг мөн ч хачин юм даа. Одоо харин өөрөө ханын сонинд гарчхаад явж байх юм. Ингэж хөглөж байгааг ээж минь мэдээгүй нь яамай. Тэртэй тэргүй зовж байгаа амьтан миний хөгийг мэдээд яах вэ. Ашгүй манай ангийн багш гэр орноор ирдэггүй нь миний аз юм даа. Ээжийгээ уулзуул гэвэл нь би юу гэж ээждээ хэлэх билээ. Энэ бүхнийг бодсоор нэг шөнө огт унтсангүй. Өглөөгүүр нойрт цохиулж унтаж орхиод нэгдүгээр цагийн хичээлээс хожимдов. Хожимдож орж зэмлүүлснээс тасалчихвал дээр байдаг юм. Хоёрдугаар цагаас л оръё:

	Өнөөдөр аав маань иржээ. Хэдийгээр аав гарцаагүй мөн боловч яасан их өөр болоо вэ? Аав хууз сахлаа гөлчийтөл хусжээ. Цоо шинэ костюм өмсөж шилбэтэй тамхи татаад цаанаа л их чамин болж шүү. Урьд бол "Сахлаа хусаж шинэ хувцас өмс" гэж ээжийг хэлэхэд "Тостойгоо холилдсон жолоочийг хэн хэлэх вэ" гэдэг сэн. Над бол энэ ганган байдал нь аавыг улам ч харь хөндий болгожээ. Дүү ч гэсэн ээжийн ард нүүрээ нуугаад аавыгаа таньж ядан байна. Таних нь таньж байгаа, гэхдээ л бишүүрхээд байгаа ажээ. Аав миний толгойг илж дүүг үнсэхэд үнэртэй ус сэнгэнэж байв. Аав залуу ч болсон юм шиг. Аавын дэргэд ээж их л турж ядарч хөгширсөн ч юм шиг харагдана. Уг нь аав 2 нас ах шүү дээ.

	— За хө чи, ус халаагаарай. Би орой машинд хийнэ шүү гэх буюу.

	— Миний хүү аавынхаа машинд очоод ир, ээжид чинь авсан алчуур, та хоёрт авсан алимыг машинд орхижээ гэх зэргээр аав эелдэг сайхан ярьж байдаг сан. Гэтэл одоо бол аав, ээж хоёр ярих ч үгүй, ярьсан ч үг нийлэх шинжгүй. Дүү бид хоёрын дэргэд хамаагүй ярьж чадахгүй байгаа бололтой байхад нь би дүүгээ дагуулаад гарав. Уржнан жил аавын авч өгсөн гурван дугуйт дээр дүүгээ суулгаад түрж эхлэв. Дүү баярлах гэдэг жигтэйхэн. Дүүгээ баярлахаар би ч баярлажээ. Нэг мэдэх нь ээ нар жаргах дөхөж, хүүхдүүд ээ, хоолоо ид гэж ээж гэрээс дуудахад цочих мэт гэрийн зүг харвал аав чемодан бариад машин руугаа явж байв. Дүү маань хаширчихсан ч юм уу даа, аав руу паацганан очоод зүүгдчихэв. "Аав аа, битгий яв" гээд уйлж гарав. Аав аргаа барж байгаа бололтой, дүүг нэг үнсэнэ, толгойг нь илнэ, тэгснээ өргөнө, гэвч дүү тайтгарах шинжгүй. "Аав нь ажилтай" гэж хэлээд аргаа баран байж дүүгээс салав бололтой. "Тантай ярих юм байна" гэж би хэлбэл миний хүү сүүлд болоорой, аав нь мөд ирнэ гэж хэлэв. Ээж гэрээс гарч ирээд бид хоёрыг хөтөлж гэртээ орж, аав ч явав.

	Өнөөдөр бүтэн сайн, удахгүй шинэ жилийн баяр болно. Хагас жилийн дүн ч гарна. Ноднин өдийд мөн ч сайхан байжээ. Аав бид хоёр гацуур мод, ээж чимэх тоглоом авчраад их л хөл болж байсан даг. Одоо бол даанч анир чимээ алга. Өчигдөр орой ээж бид хоёр банш бууз чимхэж удтал суулаа. Дүү маань:

	— Ээжээ, аав шинэ жилээр ирэх үү? гэх юм. Ээж юу ч гэж хэлэхээ мэдэхгүй баахан түгдэрснээ:

	— Ирэх байлгүй дээ. Даанч хоёр хүүхдэдээ ирнэ биз гэснээ уртаар санаа алдав. Нялх дүүгийн гэмгүй энэ үг хүртэл ээжийн маань сэтгэлд ямархан бэрх зовлон тарьж байгааг мэдэх хүн энэ гэрт ганцхан би байна. Өөр хэн ч алга. Дүү удалгүй унтаж орхив. Ээж намайг харснаа:

	— За хүү минь, чи миний их хүү шүү дээ? Би чамтай ярихгүй бол хэнтэй ярих билээ. Аав чинь чи бид гурвыг хаяжээ. Үүнийг нуугаад яах вэ? Чи ч өөрөө мэдэж байгаа биз. Ингэхлээр энэ өрх гэрийг чи бид хоёр авч явах болжээ. Миний хүү ямар ч болов хичээл сургуульдаа л сайн мэрийх ёстой. Сайн сурч чадвал чиний надад үзүүлэх тус тэр болно гэв. Ээж энэ үгийг ярихдаа хоолой нь үе үе зангиран нулимсаа хүчлэн барьж байгааг би ойлгов. Энэхэн үед хөөрхий ээжийгээ өрөвдөхийн ихээр өрөвдөж би золтой л уйлсангүй. Ээж бид гурвыг орхисон аавыг агшин зуур үзэн ядах сэтгэл төрж би түүнийг "аав" гэхээ ч болино гэж бодов. Гэвч бодох нэг өөр, хийх нэг өөр ажээ. Алхам тутамд аав үгүйлэгдэнэ.

	— Би аавтайгаа өчигдөр цирк үзсэн.

	Аав намайг онц сурвал энгэрийн үзэг авч өгнө гэсэн гэж хүүхдийн ярих нь намайг доромжилж байгаа шиг сонстоно. Аав яваад өгснийг мэдээд ингэж байна уу? гэж бодохоос уур хүрнэ.

	— Аав өчигдөр архи ууж их согтоод, би дарж аятайхан унтуулсан гэж Мөнхөө эр чадлаа гайхуулсан мэт ярих нь хүртэл миний зүрхийг зүүгээр хатгах шиг болно. Аав архи тэгтлээ уудаггүй ч хааяа нөхөдтэйгөө балгачихдаг юм. Тэгэхдээ би мөн дарж байж унтуулж орхидог байсан. Одоо аав минь архи уувал хэн дагаж хэн аргадаж аргалж унтуулдаг бол? Ингэж бодоход аавыгаа өрөвдөж эхлэв. Аавыгаа мартах, тэр ч байтугай "аав" гэхээ болихоор шийдсэн минь яалаа!? Аавыгаа ер мартаж болох уу? Та минь!

	Ашгүй шинэ жилийн баяр аятайхан өнгөрөв. Би лав л мэдрэл орсон цагаасаа хойш аавгүйгээр шинэ жил өнгөрөөж үзээгүй юм даг. Энэ жил аавгүйгээр шинэ жилийн баяр хийв.

	Ээжийн ажлын газрын (ээж маань Оёдлын үйлдвэрт байдаг) голдуу эмэгтэй нэлээд хүн манайд иржээ. Дүү бид хоёрт бэлэг гэж том боодолтой чихэр, боов, хиймэл дагуул тоглоом над тусгайлан ном дэвтэр авчирчээ. Хоол идэж жимсний архи бага уугаад, дуулж бүжиглэж их л наргив. Ээж маань ч их л инээж хөгжиж байв. Тэд аавын тухай ганц ч үг дурсахгүй байхыг бодоход учрыг мэдсэн бололтой. Ээжээс арай настайвтар авгайн дагуулж ирсэн улаан пальтотой эмэгтэй жаал, их л яриа хөөрөөтэй ажээ. Тавдугаар ангид сурдаг тэр жаал огторгуйн нисгэгч болно гэнэ.

	Одоогоос бэлтгэж өглөө бүр гимнастик хийдэг, тэшүүр цанаар гулгадаг, тэр ч байтугай зун амралтаараа эмээдээ очиж морь унаж сурсан гэнэ. Түүгээр ч барахгүй Николаева-Терешковад захидал явуулсан, өнөө маргаашгүй хариу ирэх ёстой гэж мэдэмхийрэв.

	— Хариу ирэхгүй бол яана?

	— Яагаад ирэхгүй байх билээ? Хүн захиа бичиж байхад хариу өгдөггүй хүн байх гэж үү?

	— Ажил ихтэй, амжихгүй бол яана?

	— Яалаа гэж амжилгүй яах вэ? Тэгээд би чинь ямар нэг жирийн хүүхэд биш. Өөртэй нь адил огторгуйн нисгэгч болохоор шийдсэн хүн шүү дээ. Ер нь тэгээд надаас түрүүнд өөр эмэгтэй хүн нисэх ч юм уу, үгүй ч юм уу, бүү мэд. Аягүй бол би чинь Терешкова эгчийн дараа хоёрдугаарт нисэж ч мэднэ, би ч лав Ангараг дээр бууна байх, чамд тэндээс захиа бичнэ. Аав, ээждээ ч бичнэ. Тэр үед Ангараг, Улаанбаатар хоёрын хооронд шуудантай болно биз! Үгүй ингэхэд танай аав хаачсан юм бэ?

	Мөн л аавын тухай ярих боллоо. Мөн л худал хэлэхээс өөр аргагүй боллоо.

	— Аав хөдөө явсан.

	— Манай аав гэртээ дүү нартай байгаа. Чи дүүтэй, ээжтэйгээ манайд очоорой. Ээж аваачна гэсэн шүү. Чи тэгээд юу хийдэг хүн болох вэ?

	Энэ бяцхан хүүхэд, огторгуйн аянчин болно гэж байхад, би ер юу болохоо ч шийдээгүй байгаа учир баахан тулгамдаад:

	— Жолооч болно гэв. Ингэж хэлэхдээ би хамгийн сайн таньдгаараа аавынхаа хийдэг ажлыг нэрлэсэн бололтой. Тэд явах боллоо.

	— За огторгуйн нисгэгч баяртай!

	— За жолооч баяртай! Хүүе манайд очихдоо аавыгаа ирвэл бас дагуулаад очоорой гэв.

	 

	* * *

	 

	Аав ирэхээ байсаар 4 сарын гадна 13 хоножээ. Би тоолсоор хуанлид тэмдэглэсээр байгаа шүү. Аав аа, тантай ярих юм мөн ч их байна даа! Одоо бидний өвлийн амралт болоод цаг ч их байна. Хүүхэд болгон зугаатай сайхан амравч над үнэндээ сайхан юм алга. Аав аа, танд л гэж хэлэхэд би сая хагас жилийн шалгалтаар тоонд муу дүн авсан шүү. Би ээждээ ч хэлээгүй. Аягүй бол би 7 дугаар ангиа төгсөж чадахгүй болох нь. Би их л давтах юм, овоо л үзэх юм ер ойлгохгүй байна.

	Өчигдөр амралтын хоёр дахь өдөр, бид сургуулиараа кино үзэв. Нэг их сонин кино биш юм. Гэвч үзэв. Өнөөдөр амарч байна. Юу хийе дээ, байз? Ээж маань ажилдаа явсан. Дүү яслидаа явсан. Би түлээ хагалав.

	Одоо юу хийх билээ. Хар Дүгэрээ "ир" гэсэн дэг. Очих уу? байх уу? "Ахыгаа хэдэн орой дагавал овоо юм сурна" гэсэн шүү! Юу сурдаг бол?!

	Энэхүү тэмдэглэл үүгээр зогссон байв. Зогсох ч гэж дээ нэг бяцхан дэвтэр дуусжээ. Дараагийн дэвтрийг би олж үзсэнгүй. Хүндэт уншигч та олж үзсэн ч байж мэдэх юм. Хэрэв та олж үзсэн бол зохиогч надад өгөхийг мэдээрэй.

	 

	
ШАГДАРЫН СААРАЛ

	(Найруулал)

	 

	... Нүдний хараа үл гүйцэх өргөн талын дундуур залуу эр шандас сайт хүлгийн хурдаар давхиж явав. Үг ая тэнцүү сайхан ардын дуу аялж байгаа нь холын замд огт алжаасан шинжгүй. Орой болж ойр хавьд айл амьтны бараа алга. Залуу эр чимээ чагнасхийж мориныхоо жолоог татан алхлуулан явав. Гэтэл тэртээ алсад айлын нохой хав хав хуцах нь бүдэгхэн сонсогдож хархүү тэр зүг одохдоо хайр сэтгэлийн дуу аялав.

	Удалгүй нохойн дуу ойртон ойртсоор тэр залуу айлын гадаа хүрэлцэн ирж, тэр чимээгээр айлын бүсгүй гарч тэр хоёр уулзав бололтой сэтгэл хөдлөв. Багын явдал санагдав.

	... Хүмүүс нижигнэтэл алга ташиж дахин хуурдуулахыг хүсэв. Энэ бол Сүхбаатар аймгийн соёлын ордонд 8 дугаар сарын дундуур цэлмэг сэрүүн нэг үдэш болсон хэрэг билээ. Манай ардын соёл урлагийн нандин өв болсон морин хуурт хүний хэл, морины хөл оруулж бид бүгдийг хээрийн уудмаар хэрэн давхиж, ардын дуу аялан давхиж, айлын нохой хуцуулан давхиж, амраг хүүхэндээ золгон ирсэн залуутай соёлын ордны үзэгчдийн танхимд уулзуулж сэтгэл баясгасан тэр хүнийг Шагдарын Саарал гэдэг ажээ. Хэдийгээр хоёрхон ая дарах ёстой байсан ч үзэгчдийн шаардлагаар 6-7 ая дараад Сааралыг цааш ороход явуулын бололтой нэг залуу хажуу дахь хүүхнээсээ, 

	— Хүн гуай, энэ хүн яагаад ийм бүдэг гэрэлтэй байхад шар шил зүүгээ вэ гэв.

	— Нүдгүй юм. Та энэ нутгийн хүн биш байх аа гэхэд

	— Тийм гэснээ хэзээ ийм болсон юм бэ гэв.

	— Бараг төрөлхийн юм гэнэ билээ. Эхээсээ гараад хэд хоноод... гэхэд тэр залуу санаа алдах нь Сааралыг хайрлан харамссаны тэмдэг илэрхий байж билээ.

	Өөхтэй малыг сульдуулсан, өнчин ишгийг туйлдуулсан мичин жилийн зудыг бид андахгүй. Тэр жилээс хойш 13 жил өнгөрчээ. Тэр өвөл 13 настай хөдсөн дээлтэй, өвгөн аавынхаа хамт сууринд үлдэж байсан бяцхан хүү Саарал дахин 13 нас нэмчхээд одоо 26 настай болчхож. Гэвч бидэнд энэ нас чухал биш ээ. Хэн ч 13-тай байдаг, хэн ч 26 хүрдэг, өнгөрдөг. Харин Сааралын хувьд 13 настай байсан тэр өвөл их учир явдалтай. Бяцхан бор хүү өвөлжин өвгөн аавынхаа морин хуур оролдож хаврын урь ороход:

	 

	"Мяндсан дурдан бүсийг

	Маягийг нь тааруулж орооно

	Мянга түмний үзэсгэлэн

	Манай монголын заншил..."

	 

	гэж ганцхан дуу дарж сураад бас өөрөө даган дуулдаг болжээ. Өвлийн бэрхэд хэдэн малаа онд оруулахаар махран зүтгэж хагас заримыг нь үхүүлсэн ч ихэнхийг нь амь мэнд авч чадсан хайрт эх, ах, эгч нар нь хаврын дулаанд сэтгэл тэнийж буцаж ирэхэд жаал хүү Саарал ч зүгээр суугаагүй ганц дуу дардаг болсондоо баясан бас л сэтгэл тэнүүн угтжээ. Ээж нь хүүгээ морин хуур дарахад баярлаж, амиа тэжээж ард олондоо тус болох замаа олж байгаа нь энэ биш биз гэж багтран бухимдсан сэтгэл горьдлын их хүчээр түр зуур ч гэсэн ойлгожээ. Үр ачдаа ямагт сайхныг хүсдэг эхийн зүрх сэтгэл эндүүрсэнгүй. Хүү Сааралын хөгжимчин болох зам үнэхээр тээр цөвтэй бэрх ажил эхэлжээ.

	 

	* * *

	 

	Зун цаг билээ. Хэрлэн гол, гүүрэн дээгүүрээ гарч яваа машин дүүрэн хүнийг үдэх мэт дөлгөөн тогтуун мяралзан урсана. Хээрийн салхинд борлосон нэг залуу хориод хүний дунд инээмсэглэн сууж яваа нь бидний танил Саарал билээ. Чойбалсан аймагт болох дөрвөн аймгийн уран сайханчдын үзлэгт оролцохоор Шагдарын Саарал нөхөдтэйгөө ирж байгаа нь энэ ажээ. Саарал мичин жилийн зудад байснаасаа огт өөр болжээ.

	Зөвхөн бие нь өсөөд зогссонгүй, авьяас чадал нь их өсжээ. Өдөр шөнөгүй, өглөө үдэшгүй, сайн нөхдийн дэмжлэгээр оролдсоор, тэр жил ганц дуутай байсан морин хуурынхаа ёстой л эзэн нь болжээ. Дардаг дуу нь ганц нэгээр тоолохгүй зуугаар, барьдаг хөгжим нь ч ганц хуураар барахгүй лимбэ, хуучир гэх зэргээр нэмэгджээ. Үеийн нөхөд, хүүхэд шуухад, эгшигт хайрцгийн дуулахыг дагаж аялгууг хөгжимд оруулах тийм ч амар биш. Нэг дууг арав хорь дуулуулж, тэр ч байтугай бүтэн сар ч илүү оролдоход хуурт оруулж чадахгүй удаа анхандаа олонтоо гардаг байжээ.

	Гэвч "Бэрхшээж болохгүй, олон түмэндээ юугаар тус болох юм бэ? Хэрэв хөгжим оролдож үүгээрээ амжилт олохгүй юм бол би өөр юу хийх юм бэ? Бэлэн хоол идчихээд бэлэн хувцас өмсчхөөд тэжээвэр бяруу шиг хэвтээд байх уу? Тэжээвэр бяруу ч гэсэн том үхэр болохоороо ашиг өгнө. Тэгтэл би бяруунаас ч дор болох нь. "Хэрхэвч шантарч болохгүй" гэж Саарал боддог байжээ. Чухам ингэж оролдсоор Саарал сумандаа багаа төлөөлж, аймагтаа сумаа төлөөлж үзлэгт олон удаа оролцож байснаар барахгүй, 4 аймгийн хооронд болох уран авьяастны хичээл чадлыг сорьсон энэ тэмцээнд өөрийн аймгийг төлөөлөх эрхийг олж авчээ.

	Сүхбаатар аймгийнхан ч Сааралыг явуулсандаа сэтгэл дүүрэн байлаа. Үнэхээр Саарал тэр найдварыг нэртэй биелүүлжээ. Үүнд: Зөвхөн аймгийн нэгдүгээр хөгжимчин алдар цолтой болсныг дурдахад ч хангалттай.

	Шагдарын Саарал Сүхбаатар аймагт их хүндтэй хүн: Нутгийн нь ард, гэр барих, гэрлэх, баяр наадам хийхдээ морь хөтөлж ирээд түүнийг урьж аваачдаг. Чойбалсанд энэ удаа очиход Сааралд сэтгэл хөдөлгөж, урам зоригийг нь улам сэргээсэн баярт явдал болжээ. Энд Саарал улс даяар нэр гарсан хөгжимчин Жамбал гуайтай уулзжээ.

	— Чи залуу хүн их өснө. Чи бид хоёр адилхан сохор ч гэсэн хүн олондоо тус хийх бололцоотой нь сайхан байна. Хүү минь эцэж цуцалтгүй оролдоод байгаарай гэж Жамбал гуай захижээ. Сааралд одоо болтол энэ үг үргэлж чихэнд нь сонстож байгаа юм шиг сэтгэлд нь уяатай байх болжээ.

	 

	* * *

	 

	Бяцхан найрууллынхаа эхэнд дурдсан соёлын ордны концертыг эргэж нэг сонирхъё. Үзэгчдийн танхимд завсарлагаа болж дуу шуу их болов. Тэд Сааралын тухай ярьж байна.

	— Энэ Саарал чинь Наран сумын хүн байх аа?

	— Биш ээ хүү минь. Энэ чинь одоо манай Онгон сумын нэгдүгээр багийн хүүхэд. Бид нэг усных. Зайлуул нөгөө Шагдар өвгөний зээ хүү шүү дээ.

	— Аа тийм үү. Ямар ч гэсэн манай дариганга хүн байна.

	— Саарал чинь одоо явах юм гэл үү?

	— Хаашаа?

	— Улаанбаатарт

	— Ээ! Өнөө чаатар гэдэг нь авчих байлгүй.

	— Үгүй, Өвгөн гуай. Саарал аймгийнхаа өмнөөс очиж хөгжимдөөд эргэж ирнэ.

	— Ашгүй дээ. Чагнаж суухад сайхан байдаг юм.

	Концерт тарж би Сааралтай уулзахад:

	— Гай гамшиг миний нүдийг аваад, оюун мэдрэлийг минь үлдээсэн нь яамай даа гэж билээ.

	Соёлын ордноос гарч явахад Сааралын дарсан "Жаахан шарга", "Цонхон дээр суусан ялаа", "Ган зам" зэрэг олон сайхан ая чихэнд сонстох шиг болж дорнод талын сэрүүн салхиар үлээлгэж шөнийн саруулд алхаж явахад нөгөө морьтой залуу чухам л ийм нэг шөнө давхиж явсан байх даа гэж би бодож билээ.

	 

	 

	
ШИНЭ ЦЭРЭГ

	(Туужийн хэсэг)

	 

	1. Ээж

	Ээж маань 63 настай. Намайг гурван жил болоод очиход 66 настай болно. Толгойтой үс нь ч бүр цагаан болох биз. Одоо гэмээж нь бараг цагаан юм чинь дээ!

	— Миний хүү үеийн олон нөхөдтэйгөө ардынхаа цэргийн албыг сайн хаагаарай. Ээж дүү хоёр нь алзахгүй. Ах дүү амьтан ч харж хандана, гайгүй гэж ээж хэлэхдээ сэтгэлээ барих гэвч өөрийн эрхгүй ханцуйгаараа нулимсаа арчсан даг. Хонгор хайрт ээж минь намайг 20 хүрсэн өдөр цэргийн албанаас гачигдлаар гаргах үг цухалзуулж байлаа. Гэвч ухаантай хүн болохоороо цаг нь тулахад юу ч яриагүй шүү. Одоо миний ээж дүү хоёр нэгдлийнхээ хонь хариулаад завгүй яваа даа. Ээж минь ажлын чадваргүй нэртэй боловч ямар зүгээр суух биш. Ядаж л дүү бидний хоол унд зэхэх, хонь хайчлах, ямаа самнах, ер ээж оролцдоггүй ажил байдаг гэж санагдахгүй юм.

	Ээж маань өнгөтэй өөдтэй юм олдвол хүүдээ тавина гэж авдартаа хийж суугаа даа. Өнгөрөгч жил хадланд 20 гаруй хоног яваад ирэхэд яаж байсан билээ. Хойд авдраа уудалж хоёр давхар боодолтой юм гаргаж ирсэн нь бүтэн хагас хатсан еэвэн, арваад чихэр байж билээ. Бодвол дүүгээс нуусан бололтой.

	— Би ямар хүүхэд биш. Боовоор яах юм бэ? гэхэд:

	— Дуугүй наад еэвэнгээ цайндаа хийгээд гудрахгүй юу гэж суусан сан.

	Ээж маань минийхээ хоног хугацааг тоолон өглөө босоод л дүүгээс:

	— Ах чинь яваад хэдий болов гэж асууж байгаа даа. Би энэ хилийн харуулд ирээд гуравхан сар болж байна. Ээжийгээ санах боловч элдэв сонин сургууль хийж мартагнах үе бишгүй л байна шүү.

	 

	2. Би 

	Би гэдэг хүн түгшүүрт дайн манайхны ялалтаар төгссөний дараа жил төржээ. Аав минь хааяа ам халчихаараа:

	— Та нар азтай улс. Ийм сайхан цагт төрөв гэдэг сэн. Би учрыг сайн олдоггүй байжээ. Нэг өдөр ээж авдраа уудалж байгаад бяцхан боолттой юм гаргаж ирсэн нь санаанаас гардаггүй сэн. Тэр нь хар гурил байжээ. Ёстой л нөгөө малд өгдөг хивэг шиг юм байж билээ.

	— Ийм юмыг чинь яаж идэх вэ. Хоолойд өргөс орно гэж миний хэлэхэд ээж:

	— Хүү минь тэгж бүү ярь. Энэ чинь тэр хар гийтларын уршгаар бидэнд олдохгүй шахам байсан шүү гэдэг сэн. Цай, даалимба 100 төгрөг хүрч байлаа гэхэд итгэхэд бэрх байжээ. Одоо бодоход мөн ч томоогүй жаал байж шүү. Миний дээр хоёр ч хүүхэд эндсэн болохоор би туйлын танхил өсжээ. Аав над эвгүй үг хэлбэл ээждээ хэлэхээр хэрэг мандаж, ээж намайг чимхвэл аавдаа хэлэхээр хэрэг мандаж би иймэрхүү байдлаар өсжээ. Одоо бодвол хэрэггүй юм хийж байж шүү. За тэгээд би чинь 8, 9 настайдаа сургуульд орсон дог. Хагас сайн болгонд гэрээс унаа ирж би харина. Харих болгондоо дараа долоо хоногт бараг хүрэхээр боов, бяслаг, өрөм авч ирдэг сэн. Нэг удаа унаа ирсэнгүйд аав ээждээ гомдож ямар сүрхий юм боллоо доо.

	— Энэ усан толгойноос болсон гэж ээж хэлэхэд аав:

	— Би хэдэн адуугаа эрж явсан шүү гэж ярилцаж хэлэлцэж байсан нь одоо болтол санаанд ил. Тэгээд үнэнийг хэлэхэд би сурлагадаа төдий л сайнгүй, гэхдээ муу авдаггүй хүүхэд байв. Гэтэл манай гэр бүлд гай учрав. Миний аав намайг 3-р ангид байхад гэнэт нас барав. Өрх гэр толгойлох үүрэг нэг мэдэх нь ээ над оногджээ. Ингээд би 4-р анги төгсөөд сургуулиас гарсан даг. Хэдийгээр хариугүй амьтан боловч ээж дүү хоёртоо уул шиг түшиг байлгүй яах вэ? Ийнхүү би өөрийн эрхгүй мал дагаж эхлэв. Ээж дургүйцэвч би 13 настайдаа ёстой хоньчин болсон байв. Бид сайн өвгөн Ням гуайн хаяаг бараадан явдаг байв. Гэтэл нэг мэдэх нь ээ нэгдэл гээч юм гарч улс амьтан орж эхлэв. Ээж ганц хүүгээсээ асуухад би хэдийгээр учир сайн мэдэхгүй боловч хонь малын ажлаас бага ч болов хөндийрч магадгүй гэж горьдоод "оръё ээжээ" гэж хэлчхэв. Ингээд манайх гэдэг айл "Хөдөлмөр" нэгдлийн гишүүн Сүхээгийнх гэж данслагдаж явах болов. Сүхээ гэдэг нь би юм шүү дээ. Би чинь өрхийн тэргүүлэгч. Нэг хэсэг ч би яах вэ, жаахан хүүхэд гээд сэтэртэй хурга шиг амьтан явав. Гэтэл хүн өсдөг болохоор би ч 16 нас хүрч нэгдлийн ажилд нухлуулж гарав шүү дээ. Өвс хадсан ч дуудаад л, худаг ухсан ч дуудаад л, ямаа самнасан ч дуудаад л, хонь хяргасан ч дуудаад л байх болов. Нэгдэл гэдэг чинь амралтын газар биш, ажлын газар юм гэдгийг мэдэв. Гэтэл ч өвс хадсаны мөнгө, худаг ухсаны мөнгө, ямаа самнасны мөнгө, хонь хяргасны мөнгө гээд өгч гарав. Ингээд би чинь цалинтай албан хаагч болов. Ингэж явсаар л энэ жил цэрэгт тэнцэв шүү дээ

	— Сүхээг хошууч дуудаж байна.

	 

	3. Хошууч

	Хэрэв хошуучийн магнайн үрчлээ, толгой дахь буурал үсийг тоолбол түүний амссан зовлонг тооцоолж болох мэт санагдана. Хоёр дайнд гурав шархтаж сүүлчийнхэд амь үрэгдсэнд тооцогдож гэр оронд нь мэдээ хүргэгдэж явсан энэ хошууч магнайн үрчлээ, буурал үс хөдлөхгүй болсон баруун гарыг эс тооцвол тун залуухан харагдана.

	— За хүү минь суу. Би тулгамдав. Цэрэгт ирээд дөнгөж 5 сар болж байж даргынхаа өмнө сууж болно гэж санасангүй. Гэвч нэгэнт дарга хэлсэн болохоор суув.

	— Нэр хэн билээ?

	— Сүхээ.

	— Овог?

	— Тогоо.

	— Аавын овог?

	— Зундуй. Хошууч энэрэнгүй хэсэг ширтэв.

	— Танай аав хэдэн онд нас барав? Би баахан бодон түгдрэвч оныг олсонгүй.

	— Намайг 3-р ангид байхад... гэвэл хошууч:

	— Бүгд ойлгомжтой гээд надаас аймаг, сум, нэгдэл, бригадыг асуув. Би баахан уужирч энэ хооронд хошуучийнхаа царайг хэзээ ч мартахгүйгээр харж амжив. Ширвээ сахал сүрхий зохисон хүрэн бор царайтай энэ хүнтэй ярихад аймшигтай санагдана. Гэвч "За хүү минь суу" гэсэн үг догшин царайд ч зөөлрүүлэх увдис болжээ. Ингээд би ч айхаа мартав.

	— Танай аавыг би сайн танина. Танихаар барахгүй бид анд нөхөд байв. Аав чинь 45 оны дайнд хүнд шархтаж тэр шархнаасаа болж хэдэн жилийн дараа насан эцэслэжээ. Үүнийгээ өөрөө мэдэж байсан ч байх аа. Гэвч та нарт хэлээгүй биз! Чи санаж байгаа бол аавыг чинь оршуулахад цэрэг хувцастай хэдэн хүн машинаар очсоныг мэдэх ёстой....

	Үнэхээр тийм шүү. Цэрэг хувцастай хэдэн хүн манайд ирсэн юм даг.

	Тэр хүмүүс дунд манай хошууч байжээ. Амьдрал гэдэг сонин юм даа. Энэ хошууч аавын минь найз байгаад одоо хүүгийнх нь дарга, нэг ёсны багш болов. Завтай цагтаа манайхаар орж байгаарай! гэж хошууч хэлэв. Би ч орж зүрхлэхгүй байх даа! Гуч шахам жил хил хамгаалахдаа байлдагчаас хошууч хүрсэн энэ хүний намтар арвин гэдэгт эргэлзэх юм алга. Гагцхүү би нарийн мэдэхгүй нь харамсалтай.

	 

	4. Дүү

	Миний дүү даанч эрх байжээ. Аавыг юманд яваад ирэхэд барааны газраас тосон гүйж очоод дүүрүүлж ирдэг сэн. Тэгээд аав ядахдаа хоёр гурван чихэр өгөхгүй бол уур унтуу болдог сон.

	Эрхээсээ болоод ч сургуульд ороогүй юм уу даа! Аав ээж хоёр ч охиноо санана гээд, дүү ч аав ээжээ санана гээд ороогүй байх аа. Хүүе байзнаарай. Сувдаа (манай дүү) маань нэг орсон шүү. Долоо хоноод аав эргэхээр очиход дагаж уйлаад дахиж очоогүй хэрэг. Намайг ах гэх нь байтугай үдээр хөх үхэр нүдэн гэж би ч хариугаа өгөхгүй хонины хоргол, үхэр оготно гэдгээр барахгүй заримдаа ч шоглож уйлуулж орхидог сон. Ганц дүүгээ шоглодог өөдгүй ч амьтан байж дээ, би. Бид хоёр ч ёстой ах дүү шиг байх болсоор 3-4 жил л болж байна даа! Тэр маань ах гээд, би ч дүү гээд одоо бол ч сүрхий шүү. Хамт байхад ам мурийх удаа гаравч салгуу байхад санах гэдэг жигтэйхэн юм даа.

	Миний дүү сургууль соёлоор яваагүй, эрх танхи өссөн ч ажилсаг охин шүү. Ямар муудаа сум нэгдэлдээ тэргүүний залуучуудын зөвлөгөөнд оролцох билээ.

	 

	Сургууль соёлгүй ч гэж дээ, одоо чинь оролдлого байвал хоцрохгүй болжээ. Өнгөрсөн жил эвлэлийнхээ 7 хоногийн сургуульд сайн сурсныг бага юм гэж чамлах зүйл биш ээ.

	Арван найм хүрээд царай зүсээр тийм ч дор орохооргүй болсон дүү маань намайг очтол хүнтэй суухгүй байгаа даа! Эгээ муу ээжийг минь ганцаарыг орхиод нөгөө Дорлигийг ч юм уу, эсхүл Дугарыг ч юм уу дагаад алга болохгүй байгаа даа! Алга болох ч гэж дээ, хаашаа алга болох вэ? Зүгээр л эжийгээ орхичихгүй байгаа даа. Дорлиг бол ганц хүн болохоор ийш тийшээ шилжиж мэднэ. Дугар нэгдлийн адуучин хүн, нэгдэлдээ л байх хэрэг шүү дээ.

	Ямар ч болов миний дүү ахыгаа очтол ээжийг орхиж одох тэнэг дүү биш байх аа. Гэвч залуу хүнийг яаж мэдэх вэ дээ. Харж л байя. Би уг нь сайн л захисан юм даг.

	 

	5. Цэрмаа

	Цэрмаа минь өдийд үнээгээ сааж л суугаа даа! Аягүй бол нөгөө золигийн Чүлтэм хажууд нь ирчхээд:

	— Тугалыг чинь татаж өгье гээд л зогсож байгаа болов уу? Би яаж мэдэх вэ. Гэвч Цэрмаа минь Чүлтэмд нүүр өгөх биш.

	Би чамайг 3 байтугай 30 жил ч хүлээнэ л гэдэг сэн. Гучин жил хүлээх ч яамай хэрэг. Тэгвэл би 50 хүрч Цэрмаа 47 хүрнэ шүү дээ. Цэргийн албаны хугацаа 3 жил байхад яалаа гэж 30 жил болох билээ. Дээр үед дайнтай байхад 5-6 жил байсан л юм гэдэг. Одоо чинь энх тунх үе шүү дээ...

	Цэрмаа мөн л 15 үнээгээ сааж байгаа биз. Аав ээж нь ч надад сайн юм даг. Цэрмаа ч намайг бодвол 7 дугаар анги төгсөж залуу малчны сургууль хийсэн эрдэмтэй хүн дээ. Бичсэн захиа занаа нь цаанаа л өөр байдаг шүү. За тэр ч яах вэ, би ч гэсэн сурч чаддаг юм бол бишгүй л их юм заалгаж байна. Үеийн олон нөхөдтэйгөө дарвиад ингэж ярих ч сайхан юм даа. 

	Таван сар болоход Цэрмаагаасаа 6 захидал авав. Би өөрөө 7 захиа бичсэн дэг. Одоо 7 дахь захидлыг нь авч байж хариу бичнэ дээ.

	Цэрмаагийн минь онигордуу нүд, ганцаар сүлжсэн нарийвтар урт гэзэг, өөрт нь томдсон юм шиг гар... нүдэнд үзэгдээд ч байх шиг юм.

	— Багаасаа ажил хийгээд гар ийм болсон юм. Арваад настайдаа ховоогоор ус татдаг байлаа шүү гэдэг сэн. Гэвч тэр гар над туйлын дотно сайхан гар даа! Тэр гараар тавагтай идээ тавиулж тэр гараар аягатай цай авхуулж байх мөн ч сайхан байж шүү. Тэр гараар тэврүүлбэл бүр ч жаргалтай байх сан. Хааяа алгадуулсан ч гомдохооргүй санагдана. Цэрмаагаа би сайн мэднэ. Тэр гараар тэврүүлнэ гэдгээ ч мэдэж байна. Гагцхүү цэргийн албаа үнэнч шударга сайн хаах л одоо чухал. 

	 

	6. Даваа

	Даваа маань Ховдын хүн, би Сүхбаатарын хүн. Улс эх орны хоёр захаас энд уулзжээ. Эр хүний замын хүзүү урт гэдэг энэ юм даа!

	Даваа их сонин хүн шүү. Элдвийг ярьж маргах дуртай, заримдаа өөрөө өөртэйгөө ч маргана.

	— Би ер нь Бумаад захидал бичихийг больё. Тэр над цөөхөн үг бичих болжээ гэх юм.

	— Үнэн сэтгэлийн үг цөөддөггүй юм шүү гэхэд:

	— Яалаа гэж, анхны захидал 172 үгтэй байсан, дараачийнх 154 үгтэй болсон, гуравдугаар нь 149 үгтэй байна билээ гэнэ.

	— Яах вэ захидал бичиж сураад, зохиолчдын хэлдгээр үг хэмнэж утга гүнзгийрүүлж сурч байгаа нь тэр биз.

	— Тэр дэмий. Зохиолчид өөрсдөө л усыг нь сайн шахна биз. Бумаа ямар зохиолч биш... гэх зэргээр маргавал цаад хүнээ бууж өгөхөөс нааш болихгүй. Нэг бодоход их хүүхдэрхүү юм ярина.

	— Би ер нь генерал болно. Бүх насаараа цэргийн албанд зүтгэх саналаа өгнө. Гэтэл Бумааг маань нэгдэл тавихгүй биз. Генерал болбол ч дороо авна л даа. Генерал болох гэсээр байтал минь лав 50 хүрэх вий. Тэгээд тэр үед чинь зэвсгийг хураачхаад цэргийг тараачхаад байх цаг болно биз... гэх мэтээр элдвийг ярина.

	Даваа ном их уншсан хүн. Түүнийгээ нөхдөдөө ярих дуртай. Нэг яривал шөнө унтчихаад байхад хажуугаас чангаагаад байх жишээтэй хүн.

	Заримдаа хэрэг болгож дуудаад ганц чихэр өгч түүндээ ичиж царай улайна. Ер нь сонин хүн шүү.

	Цэрмаагийн захидлыг уншуулахгүй бол гомдоно, уншихаараа 3 хоног шоолно. Хилээр эргүүл хийгээд ирэх хооронд санасан барьснаа гайхна. Бид иймэрхүү л улс нутаг зүг бүхнээс цуглаж ижилдэн дасаж байгаа юм даа!

	— Байлдагч Сүхээ, Гомбо, Цэдэн... За бид хилийн харуул эргүүлд гарах болов...

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Унгарын нэрт яруу найрагч.




	[←2]
	 1868-1898 онд харийн түрэмгийлэгчдийг эсэргүүцсэн 30 жилийн дайн Кубад болжээ. Энэ үеийн бодит домгоос эл дуулийг үндэслэн бичив.




	[←3]
	 Ориенти гэж Кубын зүүн өмнөд муж.

